
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	 

	Ардын хувьсгалын партизан Ж. Дамдины бичсэн энэ товхимол нь өргөн олон уншихад ойлгомжтой бөгөөд уран нийтлэл, замын тэмдэглэлийн төрөл зүйлээр бичигджээ.

	Зохиогч, эх орныхоо байгалийн баялгийн сор нь болсон ан амьтан, өвс ургамал, уул ус зэргийг өөрийн гярхай нүдээр ажиглаж, тэдгээр ан амьтан, өвс ургамлын амьдрахуй онцлог, хоорондын шүтэлцээ холбоог уран сайхны аргаар илэрхийлэхийн ялдамд түүнийг хайрлан хамгаалах өсгөн үржүүлэх гэсэн иргэн хүний бахархал энд тод тусгагджээ.

	Иймд энэ бяцхан товхимол нь залуу үеийг эх орны байгальтай танилцуулж, түүнийг хайрлан хамгаалах үзлээр хүмүүжүүлэх их үйлст зохих нэмэр хандив болох нь лавтай.

	Уул товхимлыг бичихэд мэргэжлийн зөвлөгөө өгсөн эрдэмтэн мэргэжилтэн, шинжээч, судлаач нарт насан өндөр өвгөн буурал бичээч талархлаа илэрхийлж өгөхийг хүссэн юм.

	 

	Редактор Ш. Цамбажав

"МИНИЙ ТӨРСӨН НУТАГ МОНГОЛЫН САЙХАН ОРОН"

	 

	«Эр хүний жаргал 

	Эзгүй хээр» 

	(Эртний хууч үг)

	 

	Дэлхийн зураг дээр уул ус, хангай говь, хээр тал, уур амьсгал харилцан ялгаатай, эртний түүхт нэгэн орон байдаг билээ. Энэ нь ан агнуурын эх орон гэж алдаршсан, эрт эдүгээгийн ховор сонин ан гөрөөс өөр өөрийн зохицсон газар нутагт төрөл төрлөөрөө зэрлэг, соргог хэвээрээ идээшин бэлчиж байдаг. Баялаг энэ орны хүн бүхэн ангийн сонирхолтой. Тиймээс ч монгол хүн эрийн цээнд хүрмэгц эмээлт морио сойж, зэр зэвсгээ агсан уулын шил, талын тэнүүн, говь цөлийн тэртээ тийм ан гөрөөсөнд явдаг билээ.

	Монгол орон гэж ийм сайхан баялгийн сан хөмрөг мэт бахтай сайхан орон байдгийг алс холын тивүүдэд, үлгэр домог мэт хэлэлцэж, үзэх сэн гэж мөрөөсөж байдаг нь манай Ардчилсан Бүгд Найрамдах энэ засгийн үед тус орны нэр төр өсөн бэхжиж, дэлхийн олон орны сонирхлыг улам ч их татах болжээ. Энэ Монгол орон бол миний эх орон, миний Монгол!

	Магтаж дурсаад баршгүй уужим баян орныг миний монгол орон гэж омог бардам нэрлэх бүрэн эрхт иргэн нь болж төрсөн жирийн анчин би энэ дэлхийд хамгийн азтай хүний нэг нь билээ.

	Миний ижил эрх чөлөө, жаргал цэнгэл төгс монгол хүн бүхэн бүрэн эрхт Бүгд Найрамдах Монгол Ард Улс, түүний үзэсгэлэн төгс дэлгэр их нутгийг, үгээр хэлж, үсгээр бичиж баршгүй эрдэнэ баялаг бүхнийг «Миний баян монгол» гэж аргагүй зүй ёсоор бахархан хайрладаг билээ.

	Миний баян монголыг нүдээр үзээгүй ч гэсэн чихээрээ сонсож, сэтгэлээрээ бахдаж гайхдаггүй хүн ардыг хаанаас ч олохгүй ээ!

	Дэлхийн газрын зургийг харахад Ази тивийн элгэн дээр уужим тэнүүн, тусгаар тогтносон орон маань цэлийнхэн харагдана. Хэрвээ газрын зураг дээрээс биш, газар дээрээс нь харвал, жирийн хүний байтугай жигүүртний хүсэл дурыг булаасан онгон баян нутаг, оюун цэнхэр тэнгэр маань үзэгднэм билээ.

	Монгол орны энэ сайхан цэнхэр номин тэнгэрт дайны тоос, дарийн утаа байхгүй, арчсан толь мэт цэв цэлмэг байх нь юу юунаас илүү бахархал мөн.

	«Нуур амар бол нугас амар» гэгчээр улс орон, ард түмэн амгалан бол ан гөрөөс хүртэл амар жимэр оршино. Амгалан цэнхэр тэнгэрээ баганадсан Алтайн цаст өндөр оргилууд, хөхрөн дуниартсан хангай хөвчийн өндрүүд, будан манан татсан арвин их тал, эрт эдүгээгийн түүхт зүйлсийг агуулсан өргөн их говиуд нь алагланхан зохилдсон нэг сая таван зуун мянган ам дөрвөлжин километр нутагтай бил ээ!

	Монголд ирсэн хүн дэлхийн бөмбөрцгийн нэртэй цуутай газар орныг нэгэн дор байрлуулсан юм шиг үзэсгэлэнт сайхан байгалийг маань сэтгэл догдлон үзэж хараад олон сайхан ном, тэмдэглэл бичиж үлдээсэн нь эртнээс эдүгээ хүртэл арвин билээ.

	Манайд их их цавчим хадан уулс бүхий Алтай, хад мод нь тэгширсэн Хангай, өргөн тал хөндийнүүд, зах нь үл үзэгдэн цэнхэртэх их говиудад тус тус аялан жуулчилбаас таны өмнө цахиур, манан хүрэмтэй, боржин гантиг, занар, жонш, утаат ба усан болор, хаш, сүйжин, маргад, номин, очир алмаас, бадмаараг, биндэрьяа, оюу зэрэг эрдэнийн чулуу болон алт, зэс, төмөр, тугалга, гянт болд, хөнгөн цагаан, мангаан, дэц, уран, герман, титан, литий, анзан болоод нүүрс, нефть, рашаан зэрэг нандин эрдэнэс арвин их ээ.

	Бас хангай хөвчийн уулархаг мужид нарс, царс, хуш, хус, гачуур, жодоо, улиас, хар мод, харгай, яргай, бургас, торлог, монос, бүйлс, гүйлс, яшил, гандгарь тэргүүтэн мод ширэнгэ өтгөн агаад түүний хөхрөн дүнсийх ой хөвч дунд нь зүйл зүйлийн цэцэг жимс алагланхан найгана.

	Зуны дэлгэр сайхан цагт нь вансэмбэрүү, бэр, хонхон, намуу, цээнэ, сарнай, башир цэцэг, дамар хунлин, удвал, жамьянсэрэв, жамьянмядаг, дэгд, алтан, мөнгөн гагнуур, хүн орхоодой зэрэг эмийн ургамал, үзэсгэлэн сайхан цэцгүүд, мөн агь, ганга, арц, сургар, бамбай зэрэг тансаг сайхан үнэртэн ургамал, өрөл, мойл, гүзээлзгэнэ, бүрэлзгэнэ, аньс, нэрс, тошлой, хад, улаалзгана, үхрийн нүд, чацаргана, цэнгэс, нохойн хошуу, самар зэрэг үр жимс нь иш мөчиртөө багтаж ядан бөнжгөнөж байдаг.

	Баялаг дэлгэр хээр талд нь малын сайхан бэлчээр, мангир, гогод, таана, хөмүүл, зээргэнэ, ерхөг халиуранхан найгаж, эрдэнэ шиш, арвай будааны арвин тариалан цэлийж, асар уужим говьд нь багалуур, бударгана, цулхир, гоёо, хармаг, улаан сухай, заг, тоорой зэрэг гайхамшгийн сонин мод, ургамлууд гандирсны балгас хэмээх цуут зэргэлээн дунд торолзон хүн нийгмийн өнийн түүхийг дурсуулсан хүрэл, чулуун зэвсэг, эрт галбын хүний ул мөр зэрэг эрдэнэ мэт нандин зүйл аварга том үлэг гүрвэл, арслан зааны яснаас аваад судлаач шинжигчдийн сонирхлыг татсан элдэв хорхой шавж, дун хясаа хүртэл цөм бий.

	Энэ сайхан орны маань ундраа нь болсон Эг, Байдраг, Идэр, Чулуут, Сэлэнгэ, Хараа, Ерөө, Онон, Хэрлэн, Орхон, Туул, Завхан, Улз, Балж, Тэс, Булган, Шишигт, Үүр, Нөмрөг, Халх, Түйн, Онгийн, Ховдын гол зэрэг үй олон судас мэт мөрөн гол мэлтэлзэнхэн урсаж, Хөвсгөл, Увс, Хар ус, Буйр, Толбо, Дөрөө, Ачит, Өгий, Орог, Бөөн цагаан, Даян зэрэг гүн цэнхэр нуур цэлэлзэнхэн мяралзаад усны шувууд нь зүс зүсээрээ алаглан бүрхэж, загас жараахай сүрэг сүргээрээ шумбан сэлгүүцэж байгааг харахад үнэхээр сэтгэлд зохис билээ.

	Анчин мэргэн эрчүүдийн нь алтан шар зам нь монгол орны минь байгалийн уран хээнцэр хивс мэт аглаг хөдөө уул, усыг бие цогцсын судас, шөрмөс мэт сүлжин одсон байдаг. Тэдгээр жим налархайнуудыг анчин хүнээс бус хүн үл ажиглана. Хээрийн өвсийг налуулалгүй уран нарийн мяраан явсан тэр жим бүхэнд ан агнуурын өвөрмөц заншил, өндөр дадлага, өв их түүх үлдсэн бий.

	Миний баян монгол уул ус, уурхай баялаг, ургамал ногоо алив бүхнээрээ төгс төгөлдөр шигээ ан гөрөөсний баялгаар арвин билээ. Монгол орны дөрвөн зүг найман зовхисын хаана нь ч ямар ч антай тохиолдох нь анчин, жуулчин хэн бүхэнд ерийн үзэгдэл байдаг.

	Цэнхэр будан татсан ногоон хөвч нь дүнхийсэн Хангайн өндөр уулсаар хүчирхэг хүрэн баавгайнаас эхлэн хандгай, буга, халиу, булга, бодон гахай, бор гөрөөс, цаа буга, чандага, туулай, нохой зээх, минж, суусар, хүдэр, дорго, хүрнэ, үен, солонго, илбэнх, шилүүс, заарт харх, чоно, зурам, жирх, үнэг, хэрэм зэрэг өөх мах, үс сорын ан амьтан цөм бий.

	Мөн ой хөвчит хангайн цэнхэр уулс төдийгүй, зах хязгаар нь үл үзэгдэх ангам цангам, арвин тэнэгэр говь нутгийн хаанаас нь ч хаа хүртэл явахад ан амьтан тохиолдохгүй газар гэж бараг байхгүй, тэр ч байтугай хул тахь, хурдан хулан, тэмээн гөрөөс - хавтгай, бөхөн зэрэг өөр орон нутагт онц ховордсон амьтад дархан цаазтай үржин өсөж байна.

	Энэ асар уужим говийг бойв юугаараа туланхан өндийж агаар тэнгэрийг мөс цасан оройгоороо мөргөн сүмбэрлэсэн Алтайн өндөр уулс дундуур аргаль, угалз, янгир ямаа, алаг ирвэс, цоохондой, цөөвөр чононоос эхлээд олон орны шинжээчдийн хайсаар байгаа ховор сонин амьтад их байдаг.

	Энэхүү өндөр сарьдаг уулсаар ч зогсохгүй эх захгүй уудам цэлгэр хээр талын маань цэцэг алаглаж, нарийн униар татсан дов толгод дундуур хаана нь боловч тарвага, бозлог, хярс, мануул, цагаан зээр зэрэг ан гөрөөс элбэг дэлбэг тохиолдоно.

	Хэдийгээр газар орны онцлог дөрвөн бүсэнд байдаг боловч аль ч бүсэнд аль ч ан нь үзэгддэг бөгөөд хангайн уулс дунд цагаан зээр, халуун говьд гахай, баавгай тэр ч байтугай буга согоо ч шивээлэнхэн явна. Дулаахан гоёмсог үстэй дээл, духан дээрх өдөн малгай, европ хувцасны хээнцэр чамин эдлэлд гоёлол чимэглэл болдог тэр бүхний нэг хэсгийг ан агнуураас олзворлодог.

	Энэ бүхнийг эрийн сайн, морины хурдаар намнан цуглуулж явах залуу насанд хөх ногооны хөөнгө манан татаж, хөндий тал цэцэглэж байх идэрхэн зуны эхэн өдрүүдэд үүр шөнийн зааг огтлолцохын үеэр үзэсгэлэнт өндөр уулын оргил дээр гарч ангийн гүйдэл отож, алсын бараа харж суухад юутай сайхан бил ээ! Тэртээ доор үзэмжит хөндий, будан мананд хучигдаад хот айлууд бүүдийн үзэгдэж, адуу мал нь налайн харагдаж, урин зөөлөн салхиар нь тийм гэхийн тэмдэггүй тааламжтай сайхан үнэр анхилах нь монгол орны минь түм түмэн төрлийн арвин тансаг ургамал цэцгийн үнэр билээ.

	Тийм сайхан агаар, ийм сайхан цагаар ингэж явсан анчин хүн хэзээ ямагт эрүүл чийрэг, цовоо сэргэлэн байдаг.

	Ангийн ид цаг намар, өвлийн саруудад гөрөөс бүхэн сүрэглэж, сүрэг бүхэн таргалж, үс сор нь гүйцэж, уужим эх орны минь уулаас талд, талаас говьд, захаас захад анчин эрсийг дуудсан ан гөрөөний дуудлага сонстох шиг болдог.

	Хэдэн арваас хэдэн мянгаараа сүрэглэн явдаг цагаан зээрийн сүрэг шаргалтанхан жирэлзэж, ооны эвэр тачигнан, хоолой хүхээ нь дуугарч байх нь бас л сонин. Ууланд бол зэрлэг гахай хоёр гурваас эхлэн хорь гуч, бүр зуу хүртэл ч сүрэглэн явдаг. Аварга биет хандгай, анхил тарган буга цөм сүрэглэн явах бөгөөд арав хорь, зуугаадаараа ч үзэгдэнэ. Тэр дундаа арав шахмаараа сүрэглэсэн шилүүс, чоно зэрэг араатан амьтан нь анчин хүний үнэт олзны нэгэн билээ. Түүгээр ч барахгүй дэлхийд ховор хулан зуу гаруйгаараа, бөхөн гөрөөс хорь гучаараа, тэмээн гөрөөс дал наяараа, аргаль угалз гуч дөчөөрөө, янгир ямаа зуугаадаараа сүрэглэн явааг одоо ч гэсэн үзэж болно. Сүрэглэсэн эдгээр ан гөрөөс бүхнийг эх орны маань аль тааралдсан ам сархиаг, нуга, хөндий, жалга, хоолой бүхэнд үзэж болно. Ан гөрөөсний ийнхүү элбэг баян байгаа явдал бол түүнийг зохистой цагтаа зохих хэрэгцээнийхээ дагуу агнаж, хорвоод ховор заримыг нь дархлан үржүүлдэгтэй шууд холбоотой юм.

	Манай нам засгаас ан агнуурын ажлыг шинжлэх ухааны үндэстэй явуулах талаар чухал чухал арга хэмжээ авсаар байгаагийн үрээр зарим ховор амьтдын тоо толгой өсөж, нийт агнуурын амьтдын байгалийн нөөц нэмэгдсээр байна.

	Социалист нийгмийн харьцаа бүрэн ялж, хүн бүхэн хүч чадлаа нийгмийн тустай хөдөлмөрт зориулах болсон одоо үед улсын сайн сайн анчид төрөн гарч, эртний монгол гөрөөчдийн алтан шар замаар эдүгээгийн нүүрэндээ галтай, нүдэндээ цогтой залуу анчид замнан замнасаар байгаа нь манай оронд хүн бүхэн өөрийн дур сонирхолт хөдөлмөр - мэргэжлээ чөлөөтэй сонгон олж, эзэмшин хийж чаддагийн наад захын жишээ мөн.

	Ан гөрөө бол аж амьдралын чухал зүйл, эдийн засгийн томхон нөөц, эр зоригийн өвөрмөц нэгэн шалгуур болж иржээ. Нэгээсээ нөгөө захаа хүртэл хоёр мянга гаруй километр уужим тэнүүн энэ орны эрс тэс уур амьсгалт дөрвөн бүсийн хаана нь ч гэсэн маш эрт цагаас одоо хүрч ирсэн ан гөрөөсний тухай их түүх үе улиран хадгалагдсан бөгөөд монгол анчдын яруу сайхан, баатарлаг домог айл бүхэнд яригдаж байдаг.

	Ан гөрөө хэмээх маш дуулиантай намтар түүхтэй, дур сонирхолтой энэ нэгэн төрөл ажил үйлс нь бараг хүн төрөлхтөнтэй зэрэг үүсэж, хүй балрын цаг хүрэл чулуун зэвсгийн бүхэл бүтэн түүхийн үеийг туулсаар эдүгээ хүрч ирсэн ажээ! Ан гөрөөний хорхой тусаж яваагүй идэр нас гэж ховор бол ан гөрөөний махыг амтлан үзээгүй хүн гэж бүр ч ховор, ан гөрөөсний нэрийг сонсоогүй чих гэвэл нэн ховор бил ээ! Ингэж ан гөрөө гэгч хүн ардын дур сонирхол, эр зориг, хичээл, тэвчээрийн их сорилт, аж төрөхийн нэмэр хандив болсоор орон нутаг, тив бүхнээ түгэн тархжээ. Хэдий тийм боловч хүн бүхэн адилгүй, хүлэг бүхэн жороогүй гэгчээр хүн бүхэн гөрөөчин болчхоогүй нь бас сонин. Үүний учир юундаа байна вэ гэдгийг гагцхүү ан гөрөөний ажлыг өөрийн хамгийн дуртай, хайртай ажил үйлс болгож, олон он жилээр төрөлх нутгийнхаа гоо сайхан байгаль дунд хэрэн хэсэж өнгөрөөсөн хүн л сайн хариулж чадна.

	Наагуур жирийн бодлоор бол хүн хүнээс онцгой хүч чадалтай, тэр дундаа хосгүй тэвчээр зоригтой, моринд эрэмгий, зэвсэгт мэргэн, ов самбаа ихтэй тийм хүн л гөрөөчин болдог мэт санагддаг. Гэтэл үнэн чанартаа тийм бус бөгөөд хэн зорьсондоо хүрдэг, хүнд сурахгүй зүйл хүрэхгүй газар гэж үгүй хэмээн сурган хэлсэнчлэн ямар нэг хүн гөрөөчин болж болдог ажээ. Гагцхүү ан агнах сайхан гэдэг ойлголттой болж чадаагүй дээрээс тийм хүн гөрөөчин болдоггүй байж болох юм. Юу гэвэл, гөрөөчин хүний үзэж туулж өнгөрүүлэх намтар түүх элбэгтэй, алдар гавьяа, гоо сайхнаар баян тийм амьдралыг гагцхүү гөрөөчин болж, өөрөө амсаж үзэж байж сая мэднэ. Үүнийг амсан мэдсэн хүн гөрөөчний амьдралаа солихыг хэзээ ч хүсдэггүй билээ. Чухам яагаад тэр вэ? гэдэгт зарим хүн эргэлзэж гайхах нь аргагүй. Гөрөөчний амьдрал гэдэг, сэмбийтэл барьсан гэр, цэмцийтэл зассан ор дэвсгэр, ярайтал өрсөн хоол унд, ханатал унтах нойр, цадтал наргих найр наадам биш нь мэдээж. Гөрөөчний амьдрал гэдэг халуунд халж, хүйтэнд хөрж, хээрийн зэлүүд, цагийн бэрхэд хоолтой хоолгүй явж, эцэж мацаж, алдаж онож явдаг нь хэн бүхэнд илэрхий. Нэг үгээр хэлэхэд ан гөрөө хийх гэдэг нь гэртээ тоотойхон орж, дотно нөхөдтэйгөө тоотойхон учирч дан морийг гундтал, даавуу дээлийг гандтал явж байж сая бүтээдэг тийм ажил шүү дээ. Гэтэл гөрөөчин хүн яагаад энэ амьдралд бусад юу юунаас илүү, ид залуу цагаасаа өтлөх насаа болтол тэгж дурлан тэмүүлдэг юм бэ гэдгийг хүмүүс тэр болгон бодож үздэггүй байж болох юм. Хэн бүхэнтэй адилхан төрж, адилхан адилхан өссөн тэдгээр хүмүүс яагаад тэгж дурлан тэмүүлдгийг хэрвээ зориглон туулж үзсэн хүнд гөрөөчний амьдрал өөрөө хэлээд өгнө.

	Биднийг дуг нойрон дундаа байхад гөрөөчин хүн очих гэсэн газартаа хүрчхээд орчин тойрныг алган дээрээ тавьсан мэт тольдож суудаг билээ. Чухамхүү энэ үед хэн бүхний олж үздэггүй байгалийн үй түмэн гоо сайхныг гөрөөчин хүн өөрийн нүдээр үзэж, өөрийн биеэр амсдаг юм. Хангай сайхан нутгийн үй түмэн хээнцэр цэцгийн торгон дэлбээн дээр үүрээр хуран цогцолсон шүүдрийн дуслыг эрт урьдын үлгэр туульст насан уртатгах шидэт ус, үхлийг холдуулах мөнхийн ус хэмээн магтан дурссан байдаг бол анчин хүн чухамхүү үүр цүүрийн онгон цагаар, тэр цэцэгсийн дундуур мацан явж, тэрхүү гайхамшигт шүүдрийн усыг сорон амсдаг. Цээж дүүрэн сэнгэнэх эрүүл хээрийн эрт өглөөний агаарын хэчнээн сайхныг хэлээд барах уу! Амьдруулагч мөнхийн рашаан болсон тэр агаараар амьсгалж хөдөө хээрийн аль анхилуун үнэртэй аль цэвэр содон бүхний үнэрийн сайхан дээжийг хүртнэм биш үү. Бидний төрж өссөн нутгийн энэ гоо сайхан үзэмж гөрөөчин хүнийг өдрөөс өдөрт, сараас сард, жилээс жилд дуудан даллаж, ан агнах сайхан гэдэг нэгэн бодолд хөтөлдөг билээ. Нөгөөтээгүүр хурдан морио унаж, хурц зэвсгээ агсаад, ан гөрөөний аль баян газраар, жинхэнэ эзэн хүний эрх зориг мэдэн явах гэгч эр хүний эрхэм жаргал мөнийг чухам тэр үед л хүн ойлгодог билээ.

	Хээрийн салхинаас бусдыг хамартаа үнэрлээгүй, орох бороо, ойчих цаснаас өөр юмыг нуруундаа хүргээгүй онгон зэрлэг гөрөөсийг морины хурдан, бууны цэцнээр намнаж, ганзага дүүрэн зүүж байхад сэтгэл хэрхэн догдлохгүй байх билээ.

	Баян хээнцэр байгалийн аль үзэсгэлэнтэй, аль амар тайван зэлүүд хөвчийн сүрлэг ойн дунд ганзага нийлсэн нөхөдтэйгөө гөрөөчний нөөлөг гал тойрон сууж, уран хошин яриа дэлгэж, инээж цэнгэж байж, шинэ ангийн сайхан шөл амсаж суухад хүний сэтгэл сэргэн сайхан байдаг билээ.

	Жил бүр гадаадад гаргадаг ангийн үс, махны эрхэм үнэт баялгийг гөрөөчин хүн хөлсөө гаргаж, хөлөө цуцаан явж хуримтлуулдаг юм. Анчин гөрөөчин байх нь эрүүл чийрэг, сэргэлэн цовоо явахын нэг чухал нөхцөл мөнийг эрхэм дүү нартаа захисуу!

	Хаврын цэцэг шиг өсөн дэлгэрч яваа ид залуу гөрөөчин хөвгүүдийн алтан шар замыг монгол гөрөөчний баялаг туршлага гийгүүлэх болтугай!

	
«ГӨРӨӨС АРААТАН ШИВЭЭЛСЭН 
УРТ УРТ ШИЛҮҮД...»

	 

	«Өгөөмөр баян 

	Алтай, Хангай минь

	Өвөртөө оршигч 

	Өлгийдөө бэлчигч 

	Буга согоо, булга шилүүс, 

	Хөх чоно, хөндийн зээр

	Хадны ирвэс, модны хэрэм 

	Хамаг ан гөрөөсний хишгийг 

	Өгөн соёрх оо...»

	(Эртний ангийн сангаас)

	 

	Манай Монгол оронд эрт дээр үеэс эхлэн олон зуугаар нэгдэн ав хоморго хийж, хурдан морин дээрээс нум сумаар харван намнаж байх үед ан гөрөөс, уул талыг бүрхэн бужигнаж байсан гэдэг. Түүний баримт нь одоо ч хэдэн зуугаараа сүрэглэсэн зэрлэг онгон ан, монгол нутгийн хаана ч явсан зам гудас бишгүй тохиолдох бөгөөд ан гөрөөсний нэртэй уул овоо, ус булаг, тал говь олон бий.

	Бугант, Бугын год, Зоргол хайрхан (Зоргол гэж бага насны эр бугын нэр), тэр энэ ухнат, ямаат (янгирыг хэлжээ), аргалант, Хулангийн ус, Хулан хараат, Тахийн усны говь, Тахийн шар нуруу, Тахийн хөх өндөр, Тахийн улаан чулуу, Хүдэр харуул, Минж харуул, Минжийн гол, Хандгайт, Булган уул, Булган гол, Халиуны хоолой, Халиут, Үнэгт, Шилүүстэй, Чоно гол, Чонон ус, Чонот, Шувууны ухаа, Загаст нуур, Хунт, Галуут гэх мэтээр эрт дээр цагаас ямар газар ямар ан амьтан элбэг байснаар нь буюу гэнэт үзэгдсэнээр нь онцлон нэрлэсэн уул, ус, говь тал манай улсад элбэг.

	Монгол орон маань ан агнуураар аль эрт цагаас баялаг дэлгэр болохыг манай түүхийн тулгар бичгүүдэд тусгагдсаар иржээ. Манай эриний (буюу аргын он тооллын) эхэн үед оршин тогтнож байсан Хүннү улсын үед морьтон эрс үй олноороо нийлж их ав хоморго үе үе хийж байсан мэдээ бий. Хүннү улсын Моодон шаньюйн үед зэвсэгт цэрэг эрс эгнээлэн явж, ан гөрөөс намнах, тэжээсэн харцаганууд авч явж ан бариулах зэрэг цэргийн эрдэм боловсруулах, цэнгэл наргиан болгох давхар давхар ач холбогдолтой ав хоморго их хийж байжээ. Энэ тухай доктор профессор Б. Ринчений "Их нүүдэл" номд тодорхой өгүүлсэн буй.

	Хэзээнээсээ хүн ард нь агт моринд талын салхин мэт чөлөөтэй давхиж, сүрэг сүргээр алагласан ан гөрөөснөөс дуртайгаа харван намнаж ирсэн монголын баялаг сайхан оронд ан гөрөөний ажил аль эрт цагаас үүссэн ажээ.

	«Монголын нууц товчоо» хэмээх түүхийн алдарт тулгуур бичгийн нэгдүгээр бүлгийн 9-р хэсэгт:

	 

	«Хорилардай мэргэн, хорь түмдийн газарт булга, хэрэм зэрэг ан гөрөөс агнахаа хориглон булаалдаж харилцан муудалцаад салж, хорилар овогтон болоод, Бурхан Халдун ууланд ан гөрөөс элбэг гэж сонсож ... нүүж ирсэн ажээ» 

	 

	гэж тодорхой өгүүлсэн баримт үүнийг нотолно. Энэ бол Чингисээс нэлээд өмнийн явдал юм.

	Мөн «Нууц товчооны» 1-р бүлгийн 25-р хэсэгт:

	 

	«Тэгж байтал хар хур шувууг бор харцага барьж идэхийг үзэж, гол даарьт годил сүүлт орог морины хялгасаар урхи хийж тэр бор харцагыг барьж авчрав» 

	 

	гэж Добу мэргэний гэргий, хорь буриадын Ариг ус гэдэг газар төрсөн Алун гоо гэгчээс гарсан хүүхдийн хамгийн бага Бутанцар мунхаг, ах дүүдээ гадуурхагдан, Ононы «Балжийн арал» гэдэг газар ганц морьтой очоод өвсөн эмбүүл барин сууж байхдаа харцага барьж тэжээснийг өгүүлжээ.

	Дараах хэсгүүдэд нь Бутанцар өлсөхийн эрхэнд гуунд чонын хорьсон гөрөөсийг мярааж харван алж идэх зэргээр амьдарч, харцагаа тэжээсээр ирэх хавар нь шувуу буцаж ирэх цагт харцагаараа шувуу зөнд нь бариулж өөрөө идэж үл баран:

	 

	«Мөчир бүрээс 

	Мөч гуя өлгөж

	Хожуул бүрээс 

	Хоёр гурван шувуу өлгөсөн нь 

	Ялзрахад хүрчээ»

	 

	гэж дурдсан байдаг. Энэ бол Чингисээс аль өмнө Монгол нутгийн ядуу зүдүү отог омгийнхон буюу жинхэнэ харц ардын амьдралд ан гөрөө хэрхэн гол суурь эзэлж, ангийн багаж зэвсэг, унаа зэрэг ховор дутмаг тул харцага мэт чадварлаг шувууг тэжээж, түүгээр олз бариулан ашиглаж байсныг өгүүлсэн түүхэн баримт юм.

	Монголын олон бутархай омгийг хүчээр нэгтгэж, ард түмнийг олон жилийн их дайнд чирэгдүүлэн байсан Тэмүүжин балчир бага насандаа эцгээс өнчирч, түүний эх нь хэдийгээр язгууртны хатан хүн боловч арга буюу амь зуухын тул монгол нутгийн баялгийг ашиглан шор мод барин явж газар малтан сөд, гичгэнийн үндэс, мангир, гогод, төмс болон мойл, алирс түүж үр хүүхдээ тэжээж өсгөсөн тухай түүхэнд тодорхой үлдсэн бөгөөд Тэмүүжин багадаа:

	 

	«... Замагтай усыг шүүрдэн байж 

	Загас жараахайг гохдон барьж 

	Заяат эхээ тэжээх болов» 

	 

	гэж Онон мөрөнд загасчилж эхээ тэжээж, эрийн цээнд хүрсэн тухай «Нууц товчооны» 2-р бүлгийн 75-р хэсэгт дурдсан байдаг.

	Хожим Чингис хаан болоод өөрийн ойр дотно сайд, түшмэдээ дагуулан:

	 

	«Чархай ханыг арлаж, Зэлмэн ханыг өлгийлж явтал, 

	Халтар тэх

	Харайн гүйхэд эзэн 

	Толбот бор мориороо 

	Довтлон гүйцэж 

	Агссан нумаа 

	Ангайлган татаж 

	Алтан сумаа 

	Алдлан тэлж 

	Алаг тэхийг 

	Атиртал харваж»

	 

	алсан тухай «Нууц товчооны» 5-р бүлгийн 149-р зүйлд «Алтан товчийн» нэгдүгээр дэвтрийн 97-гоос эш татаж өгүүлсэн бий.

	Энэ нь монголын феодал, язгууртан, дээд ангийнхны зугаа цэнгэл, дайн байлдаанд бэлэн байдлыг тусгасан боловч, нөгөөтээгүүр монголын ард түмний өөрснөө бүтээсэн нум сум, өөрсдийн нь аж төрөх, ан агнах ёсон заншлыг зураглан үзүүлсэн түүхэн баримт юм. Ер нь монголын эрт цагийн домог туульст феодалын дотоод гадаадын хямрал тэмцлийг дүрслэн үзүүлэхийн зэрэгцээ, заавал ан гөрөө, ав хоморгыг зэрэгцүүлэн өгүүлсэн байдаг нэгэн түгээмэл ёс бий.

	Халхчуудын дотор ихэд дэлгэрсэн «Хатан бүүвэй баатар» гэдэг аман ба бичгийн домогт, тэрхүү Хатан бүүвэй баатар залуудаа нум саадаг агсаж, сайхан морь унаж, ан хийж яваад нэг талын ганзагандаа зүр гур ганзагалж, нөгөө талын ганзагандаа цоохор ирвэс бөгтрөн ирж байгаагаар дүрсэлсэн байдаг. Энэ нь монгол анчид зөвхөн идэх гөрөөсөө агнаад зогсдоггүй бас үнэт үсний ан, махчин араатныг ч намнадаг байсан гэдгийг 1600-гаад оны үеийн Сэцэн ханы нэгэн язгууртан Бүүвэйгээр дүрслэн үзүүлсэн нийтлэг дүр юм. Ер нь монголчуудын ав хоморгын нэгэн онцлог нь эрт дээр үеэс эхлэн зэрлэг догшин ан араатныг эр бяр зааж намнах нь нэгэн төрлийн ид бах, нөгөө талаар гөрөөс амьтдыг хэтэрхий цөөрөх явдлаас болгоомжлон, юуны өмнө махчин араатнуудыг устгах гэсэн эрмэлзэл юм. Тиймээс ч ирвэс, шилүүс, чоно мэтийг нийтээр устгасаар ирсэн байна. Гэвч үржил сайтай, хурдан хөлтэй, арга зальтайгаараа чоно одоо хүртэл нэлээд тархмал хэвээр үлджээ.

	Монголчууд чоно авлах эртний уламжлалт заншилтай бөгөөд эрийн чадал, морины хурд сорьсон энэ агнуурт монгол хүн бүхэн дуртай. Монголчуудын тухайд мал сүргийн дайсан болсон чонотой тэмцэх явдал ийнхүү эрт цагаас эхэлжээ. Энэ нь нэг ёсны өвөрмөц зугаа цэнгэл буюу сорилт тэмцээн болж байлаа. Агт мориноосоо шилдэг сайныг эмээллэн унаж, бөх сайн ташуур барьсан эрчүүл нутаг усныхаа ойроор нэгдэн нийлж хэвшин заншсан нарийн зохион байгуулалтаар уул талыг самнан үргээж, чоныг илрүүлэн хөөх бөгөөд хагсраан сойсон морины хурдаар газрын уужимд хөөн гүйцэж давхиа дунд нь том ташуураар толгойг нь ганц цохиж унаган агнадаг билээ. Чоно хөөж цохих нь анчны зориг самбаа, морины хурд, сургуулийг шалгах нэг ёсны тэмцээн юм. Монголчууд ганц чоныг ч биш бүх төрлийн ан гөрөөнд мориор явдаг бөгөөд газар нутгийн нөхцөл байдал, ан гөрөөсний байршилтад морь шиг сайн зохицсон унаа ховор биз. Эр зориг тэсвэр хатуужил шалгах уул хөвчийн ан агнуурыг шилийн ан гэж нэрлэх бөгөөд ан гөрөөсний үс сор, тарга хүч бүрэн цогцолсон цагаар анчин хүн тохилог орон гэрээ орхин гарч, жирийн хайгуулчин хүний нэвтрэн гарахуйяа нэн бэрх аглаг их хөвч, эгц цавчим уулсаар олон арван хоног буюу бүтэн сараар нойр хоолоо хугаслан явж, баялаг олзтой эргэн ирдэг билээ. Монгол ангийн нэгэн онцлог нь угаас цэвэр зэрлэг, онгон соргог тул хүний бараа харах буюу үнэр авмагц үргэн цойлох тул анчин хүнээс олон төрлийн арга туршлага, сум гарздахгүй мэргэн буудах, агнах болон газар орныг уйгагүй нарийн судлах зэрэг зайлшгүй дадлага шаардана.

	Ан бүхэн агнах өвөрмөц арга барил шаардахаас гадна монгол анчдын нэг сонин тал нь нэгэн төрлийн анг дагнан гөрөөлөх хүн ховор, нэг суурин дээр хэд хэдэн төрлийн антай тохиолдох тул аргагүй тийнхүү хослон агнаж сурсан байдаг. Энэ нь монгол нутгийн ан гөрөөсний төрөл зүйл элбэг олон, байршилт нь түгээмэл байдагтай холбоотой юм. Монгол нутгийн анг зөвхөн гол мөрөн буюу нуур цөөрмийн бүх төрлийн загас, янз бүрийн шувуудыг оролцуулахгүйгээр бүдүүвчлэн үзэхэд хагас зуугаас доошгүй нэр төрлийн үнэт ан байдаг.

	Дэлхийн олон оронд дулаан хувцсанд арьсыг нь хэрэглэх буюу амьд үзмэр, гэрийн тэжээмэл амьтны хувьд ховор чухагт тооцогддог янз бүрийн туулай, монгол нутгийн аль ч бүсэд элбэг тохиолдох бөгөөд монголчууд түүнийг эртнээс нааш тэр болгон ан агнуурт хэрэгсэн тооцож заншаагүй юм. Эмэгтэйчүүдийн орчин үеийн шинэ загварын хувцасны үнэт материал болсон сахлаг сорт үс бүхий улаан, халтар, хар үнэг манай уудам нутгийн бүс бүхэнд элбэг тохиолддог бөгөөд манай аль ч нутгийн ан гөрөө сонирхдог хүмүүсээс үнэг агнаагүй хүн байхгүй гэж хэлж болно.

	Харин эртний задгай чөлөөт агнуурт хэрэглэж байсан тухайн үеийн хоцрогдонгуй багаж зэвсэг орхигдон галт зэвсэг гарч ирсэн явдал гол мөрний загас жараахайг гох, гувчуураар барих явдлыг орхиход хүргэж, хүн бүхнийг хээрийн урт хөлийн буюу тураг анд зорих болгосон байна. Галт зэвсэг, улмаар хурдан буу зэрэгтэй холбогдолтой эсэхийг бүү мэд, ямар боловч эрт дээр цагийн уламжлалт, харцага, шонхор зэргийг тэжээн ан ав хийх, ялангуяа шувуу агнах явдал монгол анчдын дунд нэлээд дээхэн үеэс эхлэн бүрмөсөн үгүй болсон байна. Гагцхүү казах анчид одоо болтол бүргэд тэжээж ан гөрөө хийсээр байна. Ан гөрөөсний элбэг баянаар эрт дээр цагаас дөрвөн зүг, найман зовхистоо алдаршин цуурайтаж ирсэн монгол орон маань хэзээ ч дундаршгүй баялгаа үеийн үед хадгалан, ард түмэн нь ховор нандин өв уламж, баялаг бүхий уул усаа дархлан хамгаалсаар байх тул монгол нутгийн бүх төрлийн ан гөрөөс, өрөвлөг, хайрстан цөм амар тайван, атар зэрлэг, дур тааваараа өсөж үржин, байгалийн сайхан шим ертөнцийн баян чинээлэгт умбанхан байдаг билээ.

	Энэ их өгөөмөр баялаг анг эртнээс ан гөрөө эрхэлсэн анчдын ажиглалт, туршлагын дагуу монгол нутгийн эрс тэс бүсийн байршлаар хангай хөвчийн, хээр талын, Алтайн нурууны, говь цөлийн гэж дөрвөн үндсэн бүсэнд хувааж болно. Гэхдээ энэ дөрвөн бүсийн алинд ч өөх махны, эмчилгээ - үзмэрийн болон үнэт үсний ан цөм бий. Ерөнхийдөө хангай хөвчийн бүс ан гөрөөсний төрөл болон тураг (том) ангаар бусад бүсээс давуу боловч зугаа цэнгэлийн агнуураар хээр тал, үзмэр эмчилгээний ангаар Алтай, дэлхийд ховор сонин ангаар говь цөлийн бүс тус тусдаа онцлогтой билээ. Тэр онцлогийн дагуу төрөл тус бүрээс гол гол ангийн тухай, түүний оршин идээшдэг нутаг усны онцлогийн хамт нийтэд сонирхуулахын ялдамд шинэ тутам тодорч гарч байгаа залуу халуун анчин дүү нарт зориулан хойно товч өгүүлсүгэй.

	 

	 

	
АЛТАН ГОВИЙН ҮНЭТ ӨВ

	Монгол орны нэр цуутай их говь нь баруун хязгаар Алтайн чанадах Байтаг богдоос алс дорнод, Буйр нуур хүртэл уудам орны өмнөд хормойг эмжсэн өргөн их нутаг газар билээ. Харь орны аянчин, жуулчдын нүд булааж, сэтгэл татсаар ирсэн домог түүхт энэ их говь өөрийн өвөрмөц сонин амьдралтай өсөн төлжих амьд байгаль, идээшин дассан ан гөрөөтэй.

	Хангай хөвч аажмаар холдом уужим цэнхэр хээр тал болж газрын хөрс хатуужин ургамал зэрэг нь солигдож ирэх үес илбэ үзэгдэл мэт сонин гайхамшигт зэрэглээ татсан их говьд хөл тавих бөгөөд шүд хага ташим тэндхийн хүйтэн уст булаг, ногоон зүлэг, сухай заг модны ширэнгэ шугуй, хонхот харгана, гоёо, хармаг зэрэг ургамал хараа булаан сэтгэл татах ажээ. Ингэж явахдаа эрт галбын хайрст амьтдын уг угсаа болох хонин гүрвэл, могой гүрвэл, замба гүрвэл болон янз бүрийн шавж, үл танигдах амьтны мөр, улмаар чулуужин үлдсэн эрт галбын ан амьтад, эдүгээгийн манай агуу баялаг ан гөрөөсний өв их сан хөмрөг болсон говь руу одох болно. Хэдэн мянган хавтгай дөрвөлжин километр их газрыг эзлэн цэлийсэн монголын их говь маш эрт цагаас ариун хэвэлдээ агуулан хадгалсан түүхийн ховор үнэт өв баялгаараа алдар их нэр нь арван зүгтээ тархан мандсаар байна. Говь нутагт байдаг Нэмэгт, Алтан уул, Цагаан хонгил, Бүгийн цав, Ногоон цавын хоолой зэрэг олон газар хатуужин тогтсон өндөр улаан хясаанууд анчин, хайгуулчин хүний харцыг булаан сүндэрлэн байдаг. Хот балгас мэт энэхүү сүрлэг өндөр цохионуудыг ойртон ажиглаваас асар том үлэг гүрвэлийн толгой, сээр нуруу, үе мөчний яс, элс шороотой холилдон чулуужин хэвтэх ажээ.

	Манай улсын Шинжлэх Ухааны Академиас 1948 онд зөвлөлтийн нэрт хайгуулчин, зохиолч, доктор профессор И. А. Ефремовын удирдлагаар явуулсан палеонтологийн экспедиц нь аварга гүрвэлийн бүхэл бүтэн хэлхээ яс олж эвлүүлэн Улсын төв музейд тавьсан нь эдүгээ олон орны аянчин гийчин болон ард нийтийнхээ сонирхлыг татсан сайхан үзмэр болж байгаа билээ. Энэ мэт палеонтологийн ан - хайгуул хийвэл эрт галбын ховор амьтдыг хэчнээн олноор нь монголын их говийн барагдашгүй алтан сангаас олж авч болно. Газар хотойлгом хүнд нүсэр тэр амьтдын амьдран байсан олон сая жилийн тэртээгээс эхлэн одоогийн хөгжилт ертөнцийн энх төвшин өдрүүд хүртэлх ертөнцийн түүхийн урт удаан үеийн турш монголын говь дэлхийн ховор сонин амьтдын үнэт нөөцийг ийнхүү агуулсаар ирсэн юм. Тэр агуулан байгаа ховор нандин өв - баялгийг хойч үеийн залуу сэхээтэн, мэргэжилтэн, эрдэмтэд судлан эзэмшиж ард түмэндээ хүртээн сонирхуулсаар байх нь дамжиггүй.

	Одоо тус улсын Шинжлэх Ухааны Академийн Геологийн Хүрээлэн палеонтологийн тасгийн залуу эрдэмтэн Р. Барсболд, Дашзэгвэ, X. Пэрэнлэй нараар удирдуулсан шинжилгээний ангийнхан Өмнөговь аймгийн Гурван тэс сумын нутаг Хэцүү хэрэм, Хайч уул, Наран булаг, Увс аймгийн Их нууруудын хотгор, Өмнө говийн Алгуй улаан цав, Хан богд сумын Байшин цав, Амтгай, Өрөлбийн худаг, Дорноговь аймгийн Сүмбэр сумын нутаг Хүрэн дух зэрэг газраас цэрдийн галбын хожуу үеийн хөхтөн амьтдын яс, дэлхийд анх удаа ясажсан өндөг зэргийг олсон бөгөөд терезинозавр гэдэг үлэг гүрвэлийн бүтэн хэлхээ яс цогцлуулж байна. Энэ аварга амьтны хөлийн хумс нь 70 см урт бөгөөд судлал шинжлэлд шинэ язгуур бүлэг болох ажээ. Мөн гуравдагч галбын хирс гэгч хөхтөн амьтны яс, эртний туурайтан амьтны яс, маш эрт цагийн адууны төрөл зэргийг олж нээсэн байна. Эдгээр залуу судлаачид яст мэлхий, аварга махчин, нугас хошуут үлэг гүрвэл, доод цэрдийн үеийн өвсөн тэжээлт үлэг гүрвэл - игуанодоны хэдэн яс зэрэг үнэт олдвор олж эх орныхоо шинжлэл судлалын санд үнэт хувь нэмрээ оруулжээ.

	Манай орны хангай нутгаас 200 сая жилийн өмнөх эртний тэнгисийн сээр нуруугүй амьтад, эмгэн хумс далайн шүр зэргийг олж, говь нутгаас сээр нуруугүй амьтад, үлэг гүрвэл, хөхтөн зэрэг амьтдын үлдэц олж нээсээр байна. Ийнхүү хойчийн шинэ залуу эрдэмтэн мэргэжилтэн нараас эх орныхоо хур их баялгийг эзэмшин нээж, ард түмэндээ болон дэлхий дахинаа сонирхуулан толилуулж хүн төрөлхтний шинжлэхүй их ухаанд өөрсдийн хувь нэмрийг оруулсаар байх нь дамжиггүй.

	Агуу их говийн алтанхан сан, нөөц их баялаг зөвхөн энэ төдий биш, харин энэ эрт галбын асар ховор хадгаламжаас эхлээд өнөөгийн онгон хөрсөнд нь хөл тавин зогсож буй өдий төдий ховор ан амьтныг хүртэл тоочивч баршгүй арвин билээ.

	Зуу илүү жилийн тэртээгээс дэлхийн олон орны ан, амьтан сонирхогчдын анхаарлыг татаж эрт балар цагаас монгол хүн эс андах болсон хул хонгор тахь хэмээх адуун гөрөөсний тухай хойно гарах тул энд үл өгүүлэн, өөр улс оронд үзэгддэггүй хавтгай нэрт тэмээн гөрөөс, дэлхийд ховор бөхөн гөрөөс зэргийг товч төдий танилцуулъя.

	Дэлхийд нэн ховордсон бөхөн гөрөөс хэмээх сонин ан монгол Алтайн зарим говиор элбэг тохиолддог. Алтайн цаад, наад говиудад их байсан энэ гөрөөсийг соргог бөхөн, могой бөхөн гэж хоёр ангилдаг. Соргог бөхөн бол бараг дөчин сантиметр урт эвэртэй, бие томтой; могой бөхөн нь ерийн бөхөн гөрөөс бөгөөд Хүйсийн говь, Хар ус нуурын өмнөд тал, Дөрөө нуур, Шаргын говийн баруун энгэр, Хар азаргын нурууны зүүн биеэр голчлон нутагшин үзэгдэнэ. Бөхөн гөрөөсний нэгэн онцлог гэвэл түүний эврийг дорно дахиныхан эртнээс эхлэн өндөр үнээр авч өгөлцөж ирсэн бөгөөд хув мэт тунгалаг улбар шар өнгийн тэр эвэр янз бүрийн өвчин, түүний дотор халуунтай өвчнийг анагаахдаа гойд сайн гэлцдэг. Иймээс монгол анчин дээр үед бөхөн гөрөөс агнаж эврийг нь мөнх цаст Тэнгэр уулыг давуулан арилжаа наймаа хийж байсан билээ.

	 Бөхөн гөрөөсний махыг ч гэсэн халуунтай хүнд сайн гэж ярьдаг. Сэрүүн чанарын маханд тооцогддог бөхөнгийн амтлаг бөгөөд арвин энэ махыг идшинд өргөн хэрэглэнэ. Бөхөн гөрөөс бол дов толгод бүхий говь тал газарт идээшилтэй амьдрах бөгөөд хандгайн хамар мэт монхор хөндий хамартай, анх ургасан эврээ сэлгэж гээдэггүй, маш хурдан амьтан. Хөнгөн тэрэгний ная, ерэн милийн хурдтай эн тэнцүүлэн хатирдаг бөхөн гөрөөсийг жирийн унаагаар хөөж гүйцэхэд бэрх.

	Говийн бас нэгэн ховор сонин амьтан бол хавтгай хэмээх тэмээн гөрөөс юм. Ерийн тэжээмэл тэмээний өвөг гэлцдэг энэхүү зэрлэг тэмээг монголчууд тэмээн гөрөөс гэдэг. Бие галбир нь гэрийн тэмээтэй яг адилхан, хөл нь арай нарийн урт, бөх нь бага, бие нь ерөнхийдөө цэмцгэр, маш сонор соргог тул ойртоход бэрх, үргэж хулжих нь их хурдан амьтан юм. Эдүгээ тэмээн гөрөөс тус орны баруун өмнөд хилийн Элст Мянганы урдуур залгаа орших Цэнхэр Номины говь, Цагаан дэрсний ус, Атас Чингисийн нуруу, Нарийн хөхийн говь болон ялангуяа Хар хайрхан, Шивээт улаан Балгантай, Онь, Отгоны хоолой, Идрэнгийн нуруунаас Сэгс цагаан богд хүртэл уудам говьд нутагшин оршиж байна. XIII зууны эхэн үеэс ном сударт нэр нь гарсан монголын их говийн тэмээн гөрөөс ерийн тэмээтэй нийлж эрлийз үр төл гаргах явдал үзэгдсээр ирсэн баримт бий. Говь-Алтай аймгийн Цээл сумын ард Бадамцэрэн, Баянхонгор аймгийн Шинэ жинст сумын Цагааны Лувсан зэрэг айлын тэмээнд хавтгайн үр төл гарч тэднийхэн үс зогдор тачир, дуу чанга, догшин хурц авиртай, хурдан тэмээтэй болж байжээ. Тэмээн гөрөөс он цагийн эргэлтэд цөөрч эдүгээ анчин шинжээч нарын улам хорхойтон эрдэг амьтны нэг болжээ. Гэвч дээр нэр хэлсэн газруудад заримдаа жар далаараа сүрэглэн яваа нь тохиолдоно.

	Монголын их говь энэ мэт ховор нандин үзмэр болсон ижилгүй сонин амьтдын их антай тул харь хол нутгийн аянчин гийчин, анчин хайгуулчин, өсвөр үеийнхэн маань говь цөлийн аялалд үлэмж дурлах болжээ. Үлгэр домог төдий сонссон зүйлийг тэнд үнэн биеэр нь олж үзэхээс гадна, шинжлэх ухааны дуран авайд өртөөгүй шинэ нээлт ч хүлээж байж болшгүй учир ийнхүү дурлан шохоорхох нь аргагүй биз ээ.

	 

	 

	
АЛТАЙН АН

	Монгол орны баруун захаар ханаран үргэлжлэх Алтай бол Тагна-саяаны баруун залгаа сүрлэг их уулсаас салбарлан зүүн өмнө зүг монголын нүд алдам их говь дундуур шурган орж хоёр мянга шахам километр үргэлжлэн цуварч тогтсон асар урт нуруу билээ. Энэ сүрлэг их нуруу байгалийн элдэв үзэгдэл, аливаа эрдэнэс баялаг, төрөл бүрийн ан амьтнаар хэзээнээс алдартай. Эртний сан уншлага болон домог дуунуудад нэр алдраа бахдуулсаар ирсэн юм. Энд Алтайн хар тарвага гэж нэр цуунд гарсан том биетэй үс сор сайтай үнэт ангаас эхлэн дэлхийд ховордсон цөөвөр чоно, хадны цоохор ирвэс зэрэг догшин махчин, дорно дахины эмийн үнэт ховор ургамал болох вансэмбэрүү цэцэг элбэг байдаг. Монголчууд эртнээс вансэмбэрүү цэцгийг элдэв эмгэг өвчин шарх сорви анагаахад хэрэглэхийн хамт зэрлэг догшин ирвэсийг агнасаар ирсэн түүхтэй.

	Ирвэс бол ууртай, хортой амьтан бөгөөд сүүлэндээ их тэнхээтэй учир байдсан гүүг сүүлээрээ шарваж унагадаг гэж хуучны анчид ярьдаг. Ирвэс амьтныг дарж авмагц гүрээний нь судсыг таслан цусыг нь сороод бие нь салгалан унах буюу согтуу мэт болдог тул туршлагатай анчид тэр үед нь хялбархан агнадаг ажээ. Ирвэсийн гоёмсог цоохор арьс ордон байшингийн хана туургыг чимэх, гоёлын дэвсгэр хийхэд өргөн хэрэглэнэ.

	Алтайн уул хадны онгон догшин ангийн нэг бол янгир ямаа буюу ямаан гөрөөс билээ. Энэ нь Монгол нутгийн баруунаас зүүн зах хүртэл ихэвчлэн төв, өмнөд бүсээр тархсан эртний элбэг ан бөгөөд манай тэжээвэр ямаан сүргийн өвөг гэлцдэг билээ. Энэ ангийн онцлог нь өндөр эгц хясаа, ханан хаданд авиран дүүлэхдээ онц чадмаг, зуу хүртэл олноороо сүрэглэн явах нь хааяа үзэгддэг. Эм янгирын намар цагийн арьс монгол дээл доторлоход сайн бөгөөд цусыг нь элдэв бэртэнгэ, ясны гэмтэлд хэрэглэсээр ирсэн заншилтай. Ясны хугарсан хэсэгт цус хурж хавдар үүсэн халуурч өвдөхөд янгирын цус хэрэглэн эдгэрүүлдэг байжээ. Иймээс монгол анчид янгир агнаж аж ахуй, эмчилuээ сувилгаандаа хэрэглэсээр ирсэн түүхтэй.

	Монгол нутгаас өөр газарт ховор үзэгддэг буюу зарим нь огт байдаггүй эдгээр ан амьтад дэлхийн олон нийтийн анхаарал сонирхлыг ихэд татах болжээ.

	Дэлхий дахины ан агнуурын үзэсгэлэнд монголын ховор чухал ан амьтдаас тавьж үзүүлсээр удаагүй боловч хөвч хангайн ан, ялангуяа Алтайн содон соргог ан гөрөөсийг дэлхийн олон газар оронд сайн мэдэх болжээ.

	1967 онд Югославын Ново-сад хотноо болсон дэлхийн олон улсын ан агнуурын үзэсгэлэнд Монгол орон ан гөрөөсөөр үлэмж баян болохыг дэлхий дахинаа илтгэн харуулсан билээ. Тэнд хуран цугларсан гадаадын янз бүрийн орны ан сонирхогчид манай янгир ямааны ганц ясан толгойг гучин доллароор авъя хэмээн гуйж байсан гэдэг. Бас манай говийн тэмээн гөрөөсний арьс ясанд хоёр мянган долларын үнэ өгч байжээ. Энэ үзэсгэлэнд ялангуяа Монгол Алтайн аргалийг дэлхийн өнцөг булан бүрээс ирсэн ангийн хорхойтон асар өндөр үнэлсэн бөгөөд «Аргаль гэдэг энэ амьтан дуу хөгжим мэт уянгалаг ажээ. Шижир алттай дүйх монголын аргаль чиний амрыг эрье! Чиний үзэсгэлэн үнэхээр гойд сайхан аа!» гэж бичиж байлаа.

	Ан агнуурын баялгаараа тус үзэсгэлэнд оролцсон дэлхийн дөчин дөрвөн орны төлөөлөгчөөс гадна ан сонирхон судлагчид үзэгчдээс Монгол Алтайн жирийн нэгэн аргаль гөрөөс, янгир ямааг тийнхүү шагшин гайхаж, тэр чихмэл дүрсийн дэргэд зураг татуулан дурсгал болгон хадгалахыг хүсэгчид маш олон байсан нь Монгол орны Алтай хэмээх их уулс чухам ямар арвин их үнэт ховор баялагтайн гэрч билээ.

	1967 оны 9-р сарын 22-оос 10-р сарын 5 хүртэл Югослав улсын Ново-сад хотноо ажиллаж, олон улсын ан агнуурын баялгийг харуулсан үзэсгэлэнд хоёр зуун ам дөрвөлжин метр талбай эзэлж байсан манай ангийн баялгийг илтгэн харуулах үзмэрийг сонирхсон хэн бүхний сэтгэлд «Чөлөөт агнуурын эх орон» болсон уул талын энэ орны тухай гүн сэтгэгдэл үлдсэн буй заа! Тэр үзмэрт манайх ан агнуурынхаа эртний уламжлалт олон мянган төрөл зүйл дотроос зөвхөн нэг зуун арван хоёр зүйлийг тавьж үзүүлсэн юм. Үзэсгэлэнгийн тухай зарлан мэдэгдэх радио хоолойгоор:

	— Олон дахин тохиолдохгүй чухаг үзэсгэлэнг хүн бүхэн үзэцгээ! Монголын үзэсгэлэнд морилцгоо! хэмээн үргэлжлэн цуурайтуулж байсан нь манай үзэсгэлэн үзэгчдийн сэтгэлийг ихэд хөдөлгөн татаж байсны гэрч.

	Үзмэрийн дүн шалгаруулах үес, үзэсгэлэнгийн аварга хэмээх өндөр үнэлэлтийг манай Алтайн ан - угалз, ирвэс, чоно, янгир ямаа дөрөвт олгосны дээр нөгөө олон төрөл ангаас 90 нь алт, хорь нь мөнгө, хоёр нь хүрэл медаль авсан юм. Дэлхийн ийм том үзэсгэлэнгийн аварга цол дөрвийг өчнөөн төчнөөн медалийн хамт авсан манай төлөөлөгчид эх орондоо сэтгэл дүүрэн баяртай ирсэн билээ. Ялангуяа манай атар баян Алтайн агуу сүрлэг аргаль гөрөөсөнд дэлхийн аварга цол хүртээж, медаль зүүлгэсэнд сэтгэл зүрхнээ зүй ёсны бахархал төрүүлсэн юм.

	Энэ үзэсгэлэнд үй олон сонирхогчдыг шагшуулан гайхуулсан манай угалз бол Алтайн аргаль угалзны дунд зэргийнх нь билээ. Түүнийг 1962 оны 11-р сарын 9-нд Тахийн шар нурууны Ямаан Усны хавцлаас агнасан юм. Гэтэл монгол Алтай хэмээх тэр асар уудам нутагт дэлгэр баян байдаг аргаль гөрөөсөн сүргийн дотор түүнээс том сүрлэг угалз маш олон тохиолдоно.

	Монголчууд аргаль гөрөөсний эрийг угалз, эмийг аргаль гэдэг. Аргаль гөрөөс асар элбэг байсан эрт цагт монгол анчид нум сумаар агнасаар ирсэн олон зуун жилийн түүхтэй бөгөөд аргаль гөрөөсийг агнаж явсан тухай монгол ардын уянгат сайхан дуу ч байдаг. Энэ дууг сайхан дуулахад өндөр настнууд уяран хайлах нь цөөнгүй. Монголчууд угалзын эврийг дуурайлган маш эрт цагаас элдэв эд хэрэглэлээ хээлж чимж байсан эртний уламжлалтай бөгөөд дэлхийн урлагт хосгүй өвөрмөц зүйл болох монгол үндэсний тэрхүү хээ угалзыг эвэр угалз гэж нэрлэсээр иржээ. Угалзын эвэр мэт мушгирсан тэрхүү монгол үндэсний эвэр угалзыг урьдын урчуудын модон сийлбэр, мөнгөн цоолбор, шаглалт, ширмэл, чулуун цохимол, зураг чимэглэлд хаана л бол хаана үзэж болно.

	Угалзын эврээр айргийн утгуур хийж байсан эрт дээр үеийн заншил бий бөгөөд энэ тухай бидний үе хүртэл уламжилж ирсэн айргийн ерөөлд ч тодорхой гардаг. Монголчууд аргаль угалзыг агнаж хониныхоос өөрцгүй амтлаг тарган махыг нь төрөл бүрийн хоолонд хэрэглэн, арьсаар нь эд хэрэглэл хийдэг байжээ.

	Одоо, аргаль гөрөөс Алтайн нуруу, түүний наад цаад салбар уулс хийгээд Хачиг, Хөрх уул, түүнээс зүүн тийш үргэлжилсэн хадан уулсаар заримдаа тавь жараараа сүрэглэн явах нь ч цөөнгүй тааралдана. Аргаль угалзын дундаж хэмжээ 210 кг татах бөгөөд туураас сэрвээ хүртэл 114 см, биеийн урт нь 163, эвэр нь 176 см байдаг. Ан гөрөөний ийм сонин сайхан баялгийг агуулсан Монгол Алтай хэмээх бүхэл бүтэн нэгэн бүс бол ан амьтдын ховор сонины хувьд «Дэлхийн аваргуудын бүс» гэж нэрлэгдсэн орон дэлхий юм.

	1971 онд, Бүгд Найрамдах Унгар Ард Улсын нийслэл хотноо болсон дэлхий дахины ан агнуурын «Будапешт—1971» гэдэг үзэсгэлэнд монголын нэлээд ан амьтдыг тавьж үзүүлсэн юм. Тэр үзэсгэлэнгийн том танхимын зүүн хойд буланд тавьсан манай Алтайн нурууны аргаль угалзын мушгирсан эвэртэй толгойг үзэсгэлэнд орсон бүхэн сонирхон шагшиж, бөөн бөөнөөрөө шахцалдан байсан бөгөөд тэр аргаль угалзын толгойг өргөж байгаад зургаа авхуулах хүсэлтэн олон байжээ. Гэвч зургаа авхуулахаар уг толгойг өргөх цагтаа даахгүй сандрах, чичгэнэх, дамжлан зогсох зэргээр инээдэм шуугиан болж байсан тухай хэвлэлүүдэд бичиж байлаа. Энэ үзэсгэлэнгийн тэргүүн шагнал байр суурийг тогтоон үнэлэхэд монголын ан амьтдаас гурав нь нэмж дэлхийн аварга болсон байна.

	Хөвсгөл аймгийн Түнэл сумын анчин Баадайн агнасан хүдрийн толгойн ясыг соёотой нь аваачин уг үзэсгэлэнд тавьсан нь 36,23 баллын үнэлэлт авч дэлхийн аварга болсон юм.

	Алтайн уулсаас агнасан угалзын толгойг үзээд Австри улсын доктор Толитзек «Монголын угалзын эвэртэй толгойг харуутаа сэтгэл минь ихэд догдолсон билээ. Энэ бол үнэхээрийн гайхамшиг гэгч мөн байна. Энэ амьтан, амьдадаа чухам ямар байдгийг нүдэнд харагдтал зүйрлэж, сайхан үгээр хэлж өгөхгүй юу» гэж монголын төлөөлөгчдөөс гуйж байжээ. Энэхүү угалзын эвэрт толгой урьд (1967) дэлхийн аваргын алдар олсон манай орны ууган «дэлхийн аварга» билээ.

	Манай Ховд аймгийн анчин Мангалын агнасан янгирын тэх 270,15 баллын үнэлгээ авч дэлхийн аварга болсон бөгөөд тэгэхэд бас манай тал нутгийн цагаан зээр дэлхийн аваргын үнэлэлт авч, өөрийн эх орноос дэлхийн аварга болж, эх орондоо зүй ёсны алдар - бахархлыг авчирсан билээ.

	1971 оны Будапештын энэ үзэсгэлэн дэлхийн 36 орноос ирүүлсэн 5000 гаруй ан амьтдын дундаас монголын гурван агнуур дэлхийн аваргын үнэлэлт авч ирсэн юм.

	1973 оны 3-р сард Итали улсын Турин хотноо болсон олон улсын ан агнуурын уламжлалт үзэсгэлэнд ангийн олзвор шалгаруулах үзлэг болж, манай орны чонын арьс, хар сүүлтийн эвэр, цагаан зээр, тэхийн эвэр, хүдрийн соёо эдгээр таван олзворт цул алтан медаль олгосон байна. Үүнээс гадна манай орноос очсон ан агнуурын олзворууд алтан медаль 35, мөнгөн медаль 29, хүрэл медаль 6, нийт 70 медаль авсан билээ.

	Энэ мэтээр эх орныхоо ангийн баялгийг зөв зохистой ашиглан, олон улсын тавцан дээр монголын соргог цэвэр ангийн өндөр алдрыг өргөн цоллуулах явдал хойш хойшдын үзэсгэлэнд улмаар нэмэгдэн, илүү өндөр амжилтад хүрсээр байх болно гэдэгт анчин өвгөн би итгэл төгс байна.

	 

	 

	
ХЭЭР ТАЛЫН АН

	Хээр тал гэгч хараад хараад хараа хүршгүй уужим, хатираад хатираад морин туулшгүй тэнүүн, хүний сэтгэл сэргэм сайхан нутаг билээ. Энэ нутгийн аж төрөл, ахуй байдлыг ажиглахад эртний үлгэр домог тэр аяараа санаанд орно. Ийм сайхан тал нутагт сэлгүүцэнхэн идээшсэн ан гөрөөс асар олон төрөл буй.

	Хээр талын жижиг ан гэгч нь монголчуудын өдөр тутмын ан юм. Өдөр тутмын өргөн хэрэгцээний ангаар асар баялаг хээр тал нутаг Монгол орны газар нутгийн ихэнх хувийг эзэлдэг. Эх орны умард хэсгээр сүндэрлэн орших Хангайн нуруунаас эхлэн баруун зүг Алтайн сүрлэг уулс, зүүн тийш Буйр нуурын цэнхэр толгод, өмнө талаараа элсэн манхан говиудад хаяа нийлэн цэлийсэн олон мянган ам дөрвөлжин километр энэ их тэгш нутаг, намхан гүвээ толгод, нарийн сор өвс, үй түмэн нэр төрлийн цэцэг хуараараа хэзээний алдартай бөгөөд нүүдэлчин малчин олны үе улиран идээшсэн уугуул ус, суугуул нутаг билээ. Энд хуурай дулаан улиралтай, эм домын олон зүйл үндэс ургамалтай, үржил шимт хөрс, соргог сайхан бэлчээр, цэнгэг тунгалаг устай, ан гөрөөс элбэгтэй бөгөөд газар сайгүй оршдог нэгэн төрөл үнэт ан бол тарвага юм.

	Тарвага нь хээр талын аль ч нутаг, ямар ч гүвээ толгодын ар өвөр, өндөр нам газруудад идээшин байхаас гадна урагшаа говийн зах руу, баруун зүг Алтай, бусад зүгийн хангай хөвч рүү түгээмэл халин тархжээ. Тарвага өөрийн иддэг өвс үндэс элбэгтэй газар цэвэрхэн нүх малтаж, хүй төрлөөрөө цуг амьдардаг. Өглөө эрт буюу оройн шар нарнаар нүхнээс гарч идшилдэг.

	Тарваганы нэгэн онцлог нь ус уудаггүй тул уух усаар тасалдсан цагт монголчууд «тарвага болов» хэмээн хошигнодог. Тарвага биеэр туулайнаас арай томхон, хөл, хүзүү богино, толгой зантгар, чих хулгар, биеийн ерөнхий хэлбэр хавтгай, богиновтор, хялгасархуу сүүлтэй. Өнгө ерөнхийдөө шаргалдуу боловч улирлын байдлаар хүрэн, хөх, цайвар маяг орно. Үсний нь сор солигдож намрын саруудад их хэмжээний өөхөн тарга аваад 10-р сард нүхээ битүүлэн ичиж, хавар дөрөвдүгээр сард ичээгээ ханзлан гарч, найм хүртэл мөндөл гаргадаг. Үржлийн хувьд богино хугацаанд маш олон болон тархах чадалтай амьтан юм.

	Монголчууд эрт цагаас тарвагыг олноор агнаж махыг идэж арьсыг ашигласаар ирсэн юм. Тарвага ааг ихтэй ногоо, сайн чанарын үндэс идэж, ус хэрэглэдэггүй амьтан тул мах нь амт хурц, шим сайтай, шингэц түргэнтэй байдаг. Тарваганы тарган махыг хүйтэн усаар даруулан хэчнээн их идэвч тэр нь хүний биед хурдан шингэдгээрээ бусад амьтдын махнаас онцгой талтай билээ.

	Тарвага барьж сурсан нохой, дов толгодоор далдлан явсаар гэнэт тарваганы хурц үнэрийг авч салхи сөрөн давхиж даваад, толгойн нөгөө талд бэлчиж явсан тарвагыг гэнэдүүлэн барих буюу гэтэж мярааж барих, сахиж нуугдан хэвтсээр нүхнээс холдуулан барих зэрэг янз бүрийн арга сурсан байдаг. Бас тарвагыг хавх, урхи зэргээр барьж заншсан бөгөөд сүүлийн үес буудаж агнах арга их дэлгэрсэн юм.

	Олонх анчин, тарвага буудахдаа түүний анхаарал татаж зэвүү хүргэх хувцас өмсөж, цагаан юмаар даллан хошхируулж гүйсээр ойртож бууддаг бөгөөд энэ нь цаг хугацааны хувьд хамгийн ашигтай арга билээ. Тарваганы өглөөний буюу оройн гарааны үеэр ийм арга хэрэглэн хэдэн арван тарвага агнаж болдог байна. Ер нь тарвага тогтмол нэгэн цагт нүхнээс гардаг бөгөөд ялангуяа ойр хавийн хэсэг нүхний тарваганууд тэр орчноороо бараг хоорондоо 1—2 минутаас илүү зөрөөгүйгээр зэрэг шахам гардаг тул нэгэн өдөр гарах цагийг харж нүх орчны газартай нь сайтар танилцаад маргааш нь очиж сахин хэвтвэл яг цагтаа гарч ирдэг билээ. Үүнд сахиж буудах зэрэг олон янзын хялбар дөхөм аргыг орон нутгийн анчид өөрснөө бодож боловсруулсаар байдаг бөгөөд тарвага буудахын нэгэн онцлог бол түүний толгойн гол, амин газар болох 4 см-ийн хэмжээний дугуй хацрыг эс оновол тарвага жижиг калибрын бууны ямар ч шархыг үл хайхран нүхэндээ орж явчихдаг тул буудагчийн цэц их шаарддаг ан болно. 8—9 сарын үед агнасан тарваганы сор сайтай, бөх чанарын арьсаар эмэгтэй хүний өвлийн гоёлын дээл, янз бүрийн малгай, зах зэргийг үйлдвэрийн аргаар өргөн хийх болсон нь тарвага агналтын ажлыг улам үнэ хүндтэй болгож байна. Манайд жилдээ хэдэн мянга хүртэл арвага агнадаг туршлагатай анчид олон бий.

	Бүх талаараа тарвагатай ав адилхан, гагцхүү биеийн хэмжээгээр жижигхэн бозлог хэмээх нэгэн төрөл амьтан хээр талд байдаг. Бозлогийн арьс үс сор сайтай тул ан агнуурт чухал хэрэгцээтэй гэж үзэн, сурагчид зуны амралтаараа агнадаг. Манай хээр тал нутаг үүнээс гадна дорго, өмхий хүрнэ зэрэг үс сор сайхантай ангаар баян. Дорго бол хурц шүд соёотой, догшин ааштай махчин амьтан боловч бас өвсний үндэс ухаж иддэг. Өвөл ичих бөгөөд бие жижиг боловч зэрлэг гахайтай тун төстэй. Доргоны арьс усанд удтал үл дэвтэх тул түүгээр монголчууд дээр үеэс элдэв сав зэргийг хийж ашигладаг байсан юм.

	Өмхий хүрнэ бол хээр талд элбэг тархаж бусдын нүхэнд орогнон явдаг нэгэн төрөл жижигхэн амьтан юм. Үс сайхантай тул сүүлийн үеэс өргөн агнаж байна.

	 

	 

	
ХЭЭР ТАЛЫН ТОМРУУН АН

	Хээр талын томруун анд юуны өмнө цагаан зээр орно. Манай оронд байдаг гурван төрөл бэсрэгхэн гөрөөсний нэг цагаан зээр хангай нутгийн өргөн хөндий хоолойнуудаар үзэгдэх боловч ихэвчлэн хээр талд оршино.

	Хөвч хангай, ой мод захалж амьдрах бор гөрөөс говь хээрт амьдардаг хар сүүлт гөрөөс, хээр талын цагаан зээр энэ гурав нь үс зүс болон чанарын хувьд эрс тэс боловч биеийн хувьд адил билээ. Дээр цагт цагаан зээр хээр талаар үл барам хангайн өргөн хөндий нутгаар хэдэн мянгаар сүрэглэн бэлчиж явдаг байв. Ерөөс энэ мэт гөрөөс нь зохих цаг үедээ тарга хүч сайн авахаас гадна амтлаг зөөлөн сайн чанарын махтай тул олон зуун жилийн өмнөөс монгол анчид нь зээр гөрөөсийг зохих цаг улиралд нь агнасаар иржээ. Цагаан зээр бол уужим тал, ухаа толгодоор сүрэглэн явдаг. Ялангуяа намар өвс хатах үеэр газрын өнгөнөөс ер ялгарахгүй онцлогтой. Цагаан зээр хорь гучаараа явах нь ерийн үзэгдэл бөгөөд зуу буюу хэдэн зуу мянгаараа сүрэглэн явдаг амьтан билээ. Гэвч энэ нь дээр үеийг бодвол ихээхэн цөөрөөд байгаа бөгөөд одоогоос хорь гучаад жилийн өмнө цагаан зээрийн сүрэг бүхэл бүтэн хөндий буюу нэгэн гөвөө толгодыг битүү бүрхэн бэлчээрлэж байх нь олонтоо тохиолддог байв. Дөчөөд оны зуд турхан, дайны жилүүдийн үргээлт цочоолтоор нэлээд хэмжээгээр цөөрсөн боловч эдүгээ монголын зүүн өмнөд хээр талын аль ч замд цагаан зээр зуу буюу хэдэн зуугаараа сүрэглэн явахыг үзэж болно.

	Цагаан зээр боровтор нуруутай, шар хул бөөртэй, өехий гэдэс, омруу нь цагаан тул намар цагийн өвсний сортой өнгө зохицон тэр болгон үзэгдэж харагдалгүй байж дайснаа таниад даруй зугтан давхих бөгөөд нэгэнт хурдлан давхивал түүнийг гүйцэн агнах туйлын бэрхтэй. Цагаан зээр үргэсэн зүйлээсээ уралдан түрүүлж урдуур нь хөндлөн гарч байж сая амардаг хачин араншинтай амьтан бөгөөд ийм зан монгол адуу, хулан, тахь, говийн хар сүүлт гөрөөсөнд хүртэл бий. Бүх ан амьтны дотроос дээр нэрлэсэн олон төрөл гөрөөс болон адуу хурдаараа илүү тул өөрийн хурд чадалд эрддэг биз ээ.

	Монгол анчид цагаан зээрийн занг ашиглан "Гөрөөс эргүүлэх" гэгч сонин аргаар агнаж ирсэн. Үүнд: Анчин, зээр эргүүлэх нэгэн хүнийг дагуулан анд гарах бөгөөд зээрийн сүрэг байгаа газрын ойр очмогц анчин мориноосоо явуут бууж үлдэж нуугдан хэвтэнэ. Зээр эргүүлэх хүн анчныхаа эмээлтэй морийг хөтлөн зогсолтгүй алсуур тойрон явж гөрөөсний хажуу талд очмогц мэдэгдэхүйц дөтлөн гэдрэг эргэж, нуугдсан анчнаа чиглэн ширүүн давхина. Цагаан зээрийн бүх сүрэг түүнтэй өрсөлдөн мөн тэр зүгт давхих тул явдлыг нь тааруулан анчин дээрээ очуулж буудуулдаг билээ. Энэ нь монгол анчдын эрт дээр цагаас уг амьтны уралдаж хэрж давхидаг онцлог занг ашиглан хэрэглэж ирсэн арга юм. «Монголын нууц» товчооны гуравдугаар бүлгийн 123-р хэсэгт Алтан, Хачар, Сача-бэхи бүгдээр зөвлөлдөн Тэмүүжинийг хаан болгон өргөмжлөхдөө айлтгасан үгс дотор энэ тухай:

	 

	«... Ороо гөрөөсийг авлах цагт

	Отож ойртуулж өгье, бид 

	Ойн гөрөөсийг агнах цагт 

	Олж гаргаж өгье, бид 

	Хээрийн гөрөөсийг 

	Гэтэж авлахад 

	Хэвлийг нь нийлтэл 

	Шахаж өгье

	Гууны гөрөөсийг 

	Агнах цагт 

	Гуяыг нь нийлтэл 

	Шахаж өгье...»

	 

	гэсэн байдаг нь гөрөөс эргүүлэх үргээх одоогийн энэ арга арван гуравдугаар зууны үед өргөн дэлгэр байсны тодорхой баримт мөн.

	Сайн эргүүлж ойрхон авчирсан гөрөөснөөс анчин хүн аль сайныг нь сонгон хэд хэд буудаж заримыг давхар онож намнана. Энэ нь мориор гөрөөс агнах хээр талын анд хамгийн ашигтай арга болно. Сүүлийн жилүүдэд цагаан зээрийг машинаар хөөж агнадаг буруу явдлыг эцэс болгох хэрэгтэй. Зээр бол мах бэлтгэлд чухал суурийг эзэлдэг. Тарган амтлаг махаар нь төрөл бүрийн нарийн хоол хийхэд нэн тохиромжтой.

	Хээр талд мануул, хярс, илбэнх зэрэг нарийн үсний ан элбэг байдаг. Мануул бол хээрийн зэрлэг амьтан боловч гэрийн тарган мууртай яг адилхан харагддаг, хөдөлгөөн нь удаан, зүс нь хөхөвтөр саарал, голдуу хад чулууны хонгил, эрэг, судагтай газар жижиг амьтнаар хооллон амьдарна.

	Хярс үнэгнээс биеэр арай бага, маш дулаан чанарын тачир буурал сор бүхий үстэй. Хярсны арьсаар өвлийн ямар ч хувцас доторлох буюу чимэглэх зэргээр хэрэглэхэд их тохиромжтой.

	Илбэнх хээр талын бүсэд нутагшсан ан бөгөөд монголын зүүн чигийн нутгаар үлэмжхэн үржиж байгаа нохойн хэр биетэй, хар сортой, хар бор өнгийн хатуувтар үстэй ан юм. Орчин үеийн ямар ч унаагаар явж агнахад саадгүй, тэр ч байтугай явган агнаж ч болдог талаараа ан сонирхогчдод хялбар дөхөм билээ.

	 

	 

	
ХАНГАЙ ХӨВЧИЙН ӨНӨР СҮРЭГ

	Монгол нутгийн хөвч хангайн бүс бол баруун зүг Алтай Таван богд орчмоос тус орны умард талыг бүрхэн Хан Хэнтийн хөвчийг өнгөрч Онон болон Амар мөрнийг даган Уссури нутгийн их тайгатай нийлнэ. Манай хангай хөвч шилмүүст, навчит модны асар их нөөц баялагтай бөгөөд төрөл бүрийн жимс, цэцэг, эмийн болон хүнсний ургамлаар баялаг билээ. Хангай хөвчийн уулсын бараг ам бүрээс нь түргэн урсгалт сэрүүн тунгалаг гол горхи урссан, өвс ногоо сахлаг өтгөн ургасан үнэхээр жаргалын орон тул төрөл бүрийн ан гөрөөс нутаглаж, өсөж үржсээр байдаг билээ.

	Эдгээрийн дотроос зэрлэг гахайг хангай хөвчийн өнөр өтгөн сүрэг хэмээн нэрлэж болох ан юм. Гахайг таваас дээш нийлэн явбал сүрэг гэж нэрлэх бөгөөд нэгэн сүрэгт 50—60 буюу түүнээс дээш нэгэн зуу хүртэл олноороо сүрэглэдэг. Зэрлэг гахай тэжээвэр гахайг бодвол үс ноос сахлаг, сэрвээ бөгтгөр, урт соёотой бөгөөд уул хөвчийн онгон зэрлэг амьтан тул юмны үнэрийг алсаас маш соргог авч үргэж зугтан зайлдаг. Зэрлэг гахайн эрийг бодон, эмийг мэгж, зулзагыг торой, жижгийг ховс, нарийн хар гэж манайхан эртнээс нэрлэсээр ирсэн бөгөөд гахай агнах явдал хөвч хангайн анчдад дээр үеэс хамгийн гол чухаг явдал болж иржээ. Учир нь зэрлэг гахай мах, өөх арвинтайгаас гадна түүний махыг ардын эмнэлэгт хэрэглэж иржээ. Гахайн өөхийг монголчууд болон дорно зүгийн орны ардын эмнэлэгт эрт дээрээс мэнгэр өвчтэй хүнийг анагаахад хэрэглэж байсан байна.

	Гахайн өөхийг хадгалж хуучруулан хайлмагтуулж, дарь хүхрийн зүйлтэй холин нухаж арьсны элдэв загатнуур өвчинд түрхдэг эм болгон хэрэглэж байжээ. Гахайн чөмгийг чих булагтсан хүн чихэндээ дусаавал түргэн эдгэрнэ гэлцдэг байлаа. Зэрлэг гахайн ходоодыг ардын эмнэлэгт чухалчлан ашиглаж ирсэн түүхтэй. Учир нь зэрлэг гахай атар зэлүүд уул хөвчийн аль бөглүү бэрх газраас эмийн ургамлын үндэс ухаж иддэг амьтан юм. Ходоод муудсан хүн гахайн ходоодыг чанаж иддэг гэж хууччуул ярьдаг. Ер нь гахай алсан гөрөөчин тэр ангаас хаях зүйл тун цөөн тул чухаг олз болж байгаа нь тэр билээ.

	Монгол орон зэрлэг гахайгаар баян бөгөөд Хангайн уулс, Хөвсгөл, Хэнтийн их хөвчид маш олноор тохиолдоно. Өвлийн цагт гахайн сүрэг ямар нэгэн нөмөр бөглүү газар өвс, шилмүүс, холтос хөвдөөр дулаан тохилог новш ноохой засаж тохилог унтдаг бөгөөд хэрэв ноохой засаж эс амжвал хамгийн жижгээ дундаа хийж, бүдүүн том нь салхин тал болон дээд талаар нь нөмөрлөн хэвтэж хонодог билээ.

	Гахайн ид тарган үе нь 11, 12-р сар бөгөөд хавар тавдугаар сарын үеэр зулзагалдаг. Нэгэн мэгж арав гаруй торой гаргах тул гахайг ахархан хугацаанд өсөж үрждэг анд тооцно. Гахайг агнахад дуу чимээнээс үнэрээ мэдүүлэхийг илүү цээрлэдэг. Учир нь гахайн сүрэг, өөрснөө манай тэжээвэр гахай лугаа адил хамраа хоржигнуулан гудчиж, заримдаа чарлан, дуу чимээ ихтэй явах тул холоос чимээ авах нь гайгүй. Харин хамар нь маш соргог нарийн үнэрч амьтан билээ. Гахайг гэтэж буудах нь хамгийн тохиромжтой арга бөгөөд нэгэн сүрэг гахайд аль ашигтай талаас нь дөхөж очсон анчин хэдэн арав буудаж ч амжих удаа байдаг. Харин онох эсэх нь тэр анчны чадвар, зэвсэг хоёроос хамаарна. Бодон гахайг шархдуулбал уурсан өөдөөс дайрах явдал хааяа үзэгддэг бөгөөд тийнхүү дайрсан бодон урт том асар хурц соёогоороо барагтай зүйлийг тас хяргах тул хүн сэрэмжтэй явах нь чухал.

	Манай улс жил бүр олон мянган гахай агнаж улсын бэлтгэлд нийлүүлдэг тул гахай агнахад гойд мэргэжсэн анчид олон бий. Тэдний зарим нь жилд дунджаар 120 хүртэл гахай агнаж улсын бэлтгэлд тушаах ч удаа бий. Эцэнхий гахайн арьс маш зузаан, бөх тул эмээлийн гөлөм, дэвс хийдэг байв. Мөн үс хялгасаар нь элдэв сойз, багс бийр зэргийг хийж гар урлалын ажилд ашиглаж байсан. Тарга тэвээрэг гүйцсэн үедээ бодон гахай 150—180 орчим кг, мэгж 90—100 кг татах удаа олонтоо билээ.

	Ер нь гахай бол хоол хүнс, эмийн зүйл, түүхий эд материалын талаар ихээхэн ашигтайгаас гадна ангийн урлаг сонирхогч хэн бүхэнд хамгийн зугаатай, сорилт шалгалт бүхий сонин сайхан ан билээ.

	 

	 

	
ХАНГАЙН АВАРГА ТУРАГ

	Хангайн бөглүү хөвчид ихэмсгээр алхан явдаг аварга биет тураг сайхан анг хандгай гэдэг. Хандгай бол хүн амьтан ховор очих аглаг зэлүүд ой ширэнгэд ганц хоёроор сэлүүн чөлөөтэй амьдрах бөгөөд зуны ид халуун үеэр уул хөвчийн нуур цөөрөмд орох дуртай, чадвал бүр биеэ далд орох усанд сэрүүцэн цэнгэхийг боддог нэгэн өвөрмөц амьтан юм.

	Хандгай ой хөвчөөс бууж цагаан газар гарах нь маш ховор, үржилт нь төдийлөн хурдан бус, жилдээ хаврын цагаар ганц буюу сайндаа ихэр тугал гаргах тул ерөнхийдөө цөөвтөр амьтан бөгөөд олноороо сүрэглэн явах нь тэр бүр үзэгддэггүй, эврээ бугын адил жилдээ нэг сольдог, урт чийрэг хөлтэй, далбагар юм эвэртэй, сул хөндий монхор хамартай, эрүүндээ сахал зогдортой, хүзүүндээ молцогтой, бие том, сүүл маш богино амьтан билээ.

	Монголчууд, ялангуяа хангай хөвчийн гөрөөчид эрт дээр үеэс эхлэн хандгай агнаж аж ахуйдаа чухал хэрэгцээтэй сайн чанарын арьсыг авч шилдэг сайн чанарын арвин их махыг хоол хүнсэнд өргөн хэрэглэж иржээ. Хандгай ихэвчлэн Хангайн нуруу, Хэнтийн их хөвч, Хөвсгөл, Саяаны уулсаар оршдог бөгөөд хус, бургас модны навч, торлог, сургар болон бусад хатуу нарийн модлог ургамлаар хооллоно. Хандгайн нэгэн сонин тал нь дээгүүр алсыг харж явах тул өөрт нь мэдэгдэлгүй ойртсон хүнийг тэр болгон анзаардаггүй, юмыг олж харлаа ч гэсэн юу болохыг сайтар ялган таниагүй цагтаа яаран үргэн зугтаадаггүй удаан ажиглан зогсдог юм. Дунд зэргийн биетэй эр хандгай гавлын овгор (дагз)-аас уруулын үзүүр хүртэл ная орчим см, хүзүүний нь угийн бүдүүн 90 гаруй см. Сэрвээний овгороос сүүлийн уг хүртэл 1 м 95 см, сүүл нь 16 см болж байсан. Ер нь хандгай бол Монгол орны бүх ан гөрөөсний дотроос хамгийн том тэнхлүүн ан билээ. Нас гүйцсэн дунд зэргийн эр хандгайг агнаад тэр хэвээр нь жинлэж үзэхэд бохирын хамт хагас тонн хүрч байсан нь тохиолдлын хэрэг биш, хандгайн ерийн дундаж жин юм.

	Манай хөвчийн анчид хандгайн арьсыг элдэж хөм хийж, үсээр нь нарийн бийр үсэлж, годоор нь ан агнуурт маш тохиромжтой ус үл халдах урт түрийт хөнгөн маягийн бөх бойтог гутал хийж өмсдөг уламжлалтай тул энэ тухай хөвч хангайн ардын хуучны сонин дуу байдаг билээ.

	Цэврээрээ гурван зуу гаруй кило татах тураг сайхан махаар нь ямар ч төрлийн хоол хийхэд нэн тохиромжтой бөгөөд ялангуяа хандгайн уруул сайхан амттай тул урьд язгууртан ихсийн нарийн зоогт хэрэглэж байсан түүхтэй. Хандгайн хамгийн тарган цаг нь наймдугаар сарын үе бөгөөд энэ үед эр хандгай сүүлийнхээ уг дээр 7—8 см зузаан өөхөлсөн байдаг, ер нь тарга сайн авдаг ариг онгон ан болно.

	Хандгай, харлаг халиун буюу бор халтар зүстэй, хөлийн хэсэг нь бор саарал, хүзүүндээ молцогтой, сэрвээ мундаан талаар маш өндөр, нуруу нь хотгор, хондлой нь төвгөр харагддаг. Хянуур удаан хөдөлгөөнтэй, тогтуун тайван боловч хэрэв ямар нэгэн юмнаас үргэвэл маш хурдан хатирч, ойр орчимд тогтохгүй хэд хэдэн нуруу дамнан арилж өгдөг амьтан.

	Хандгай агнахад халуун дулаан цагт бол ус цөөрөмд орох замыг отож, өвөл бол хөвчийн их зоонд зэлүүд амны мөс тошин бүхий булаг харзтай газраар мөрийг хайн тосож гөрөөлнө. Хандгайг агнахдаа ихэвчлэн үргээлгээр буудах, гэтэж ойртож буудах, зам мөрийг хайж отож буудах, өндөрлөг газраар өнгийн буудах зэрэг арга хэрэглэнэ.

	Хандгай, үнэрлэх сонсохдоо бүх зэрлэг амьтны адил сүрхий, ялангуяа нүдний нь харц тун соргог. Өвлийн улиралд уул хөвчид их цас унавч хандгай улам их цастай өөд нь дурлах бөгөөд өвөлд уул хөвчийн аль зузаан цастай зоогоор орогнодог билээ. Хандгай нас урт, хүч тэнхээ ихтэй, ууландаа тун хурдан амьтан бөгөөд хэрэв буудаж шархдуулбал анчин өөд довтлох буюу гахай мэт мөрөө эргэж отон хойноос мөшгөж ирэх хүнийг анаж хэвтдэг аюул бий. Ер нь хандгайг агнахад холч сайн буу хэрэгтэй.

	Хандгай агнахаар явахад хөвчийн бараг бүх ан замд тохиолдоно. Ялангуяа бор гөрөөс бол хангай хөвчийн элбэг ангийн нэг байсан юм. Мах нь гойд амтлаг бөгөөд цагийн дөрвөн улиралд шим шөл алддаггүй тул монгол анчид бор гөрөөсийг хамгийн түгээмэл агнасаар ирсэн түүхтэй. Бор гөрөөс, Хангай, Хэнтий, Хөвсгөлийн их нурууд, түүний салбар ой хөвчит уулсаар орших бөгөөд таг цармаас доош цэцэг навч бүхий ус хужиртай газрыг дагаж уулын бэл, модны захаар голдуу идээшлэн явна.

	Бор гөрөөсний эрийг гур, эмийг зүр, нялхыг янзага гэдэг. Зүр нь эвэргүй бөгөөд, гур нь талын 2—4 салаа хос богиновтор эвэртэй. Гэвч хэд хэдэн эвэртэй гур, духандаа ганц эвэртэй зүр тохиолдох удаа байдаг. Бор гөрөөс юмны барааг холоос харах бөгөөд маш сонор соргог, хурдан, хол хол дэгдэн харайх учир агнахад ерөнхийдөө ороо ан билээ. Зун цагт эрт босож идшилээд өдөр хэвтэж орой дахин идээшилнэ. Өвөл бол цас малтан хэвтдэг бөгөөд цас зуд ихтэй жил талд бууж явах нь ч үзэгддэг. Намрын улиралд сөл, хаврын улиралд яргуй хөөдөг. Гол хоол нь цэцэг (яргуй) навч, нарийн өвс иддэг, хужир ус хэрэглэдэг амьтан. Өвлийн цагт цайвар бор, зун бол гүн улаан, намар бор, хавар цайруу өнгөтэй харагдана.

	Бор гөрөөсний хөөцөлдөө 8-9-р сард эхлэх бөгөөд энэ үеэр гур мөргөлдөн тэмцэлдэх нь их байдаг. Заримдаа хоёр гур мөргөлдсөөр салахаа мэдэхгүй улайрч, модноос гарч цагаан газар буугаад мөргөлдөж байдаг. Эврээ бугын адил жилд нэг солино. Гурын арьсаар бойтог гутал хийнэ. Хаврын гурын хүзүүгээр уургын хуйв, ногт хийх бөгөөд бор гөрөөсний хүзүүгээр хийсэн сур туйлын бөх тул монголчууд аж ахуйдаа бор гөрөөсийг эртнээс хэрэглэж ашигласаар ирсэн юм. Бор гөрөөсийг үргээж, гэтэж, өнгийх зэрэг арга хэрэглэн агнана. Хангай хөвчийн аварга биетэй хандгай, сэргэлэн цовоо ан - бор гөрөөсний тухай товч өгүүлбэл ийм буюу.

	 

	 

	
ХАНГАЙН НАРИЙН ҮСТ АН

	Хангай хөвчид тураг том ангаас гадна өөр хоорондоо болон харь хол орнуудад арилжаа худалдаа, бэлэг дурсгалд гаргасаар ирсэн шилдэг сортой нарийн үстэй ан элбэг билээ. Урьдын монголчууд сая төрсөн хүүхдийг асуухдаа:

	 

	Буга намнаач уу! 

	Булга зүйгээч үү?

	 

	гэж асуудаг нь эрэгтэй хүүхэд үү? Эмэгтэй хүүхэд үү? гэсэн утга юм. Хэрэв хүү бол буга агнаач.. Охин бол булганы үс сор нийлүүлэн зүйж урлах оёдолчин болно гэсэн санааг илэрхийлжээ.

	Булганы арьсаар хийсэн хувцасны тухай үлгэр, дуу оньсого таавар, ерөөл магтаал элбэг байдаг нь монгол анчид эрт урьдаас булга агнах, арьсыг нь эрхэмлэн үзэж, өргөн дэлгэр эдлэх уламжлалтай байсны гэрч юм.

	Булга бол жижиг биетэй, нарийн хүзүүтэй хар буюу цагаан зүстэй, хадны завсар, модны хонгил буюу заримдаа нүхэнд ч оршдог хөнгөн цовоо амьтан юм. Булга нь хүн амьтангүй зэлүүд газар оготно, хулгана зэргээр хооллон амьдрах бөгөөд хурц шүдтэй, идэмхий, саваагүй амьтан юм. Гүйхдээ хурдан, хад модонд харайж дүүлэхдээ маш чадмаг, зугтвал ойр орчимд тогтдоггүй хол явдаг. Булгыг, тохиолдлоор буудаж агнах бөгөөд янз бүрийн арга хэрэглэн барьж болдог.

	Эдүгээ тус улсын нийслэлийн ойролцоо халтар буюу хар, цагаан булга үржүүлэх аж ахуй нэлээд үр ашигтай ажиллаж байна. Булганы нарийн чамин арьсаар орчин үеийн ямар ч хувцас дулаалан чимэглэж болно. Хөвсгөл, Хэнтий, Хангайн уулсаар булга агнаж явах замд суусар гэдэг амьтан бас тохиолдоно.

	Суусар бол хангай хөвч, Алтай болон говь талын уулсаар хүртэл тархсан элбэг ан байсан боловч сүүлийн жилүүдэд хөвч тийш хунигдан суурьшжээ. Суусар уулын хад асга буюу гол мөрний модны хонгил зэргээр үзэгддэг, амьдрал байдал, ааш зангаар булгатай тун төстэй, дийлж чадах амьтдыг барьж иддэг махчин амьтан. Биеэр булгатай ойролцоо, үсний чанар үнийн хувьд түүнээс дутуу, тус орны үнэт үслэгийн тоонд дээгүүр байр эзэлнэ.

	Манай хөвч хангайн аль ч хэсэгт шилүүс гэгч соргог, хурц араншинтай махчин амьтан оршино. Гадаад байдлаараа мануул буюу мууртай их төстэй, нүд шүд хумс хурц гагцхүү содон ялгаа нь гэвэл чихний үзүүрт урт цацаг - үстэй, сүүл богиновтор, тавхай зөөлөнтэй бөгөөд уландаа үстэй учир маш чимээгүй гэтэж мяраах буюу модонд авирахдаа туйлын чадмаг, үсрэн дүүлэхдээ шалмаг, юмнаас зугтаж яваад гэнэт бултах, хярахдаа гарамгай зальтай амьтан. Шилүүс, амьтныг голдуу өндөрлөг юман дээрээс үсрэн дайрч дарж авах бөгөөд юуны өмнө гүрээний нь судсыг ханаж цусыг сорж сэгийг түр орхин явж, удахгүй эргэн ирж иднэ. Харин хүний агнаад хаясан ангийн махыг идэх тун дургүй байдаг нь түүний хянуур муу санаатайн гэрч билээ.

	Шилүүсийг монгол анчид морин шилүүс, хонин шилүүс гэж ялгах бөгөөд морин шилүүс нь биеэр том, соргүй, улбар өнгийн ноолуур үстэй байдаг. Хонин шилүүс нь цайвар зүстэй, багавтар биетэй, нарийн сортой сайхан үстэй. Монгол анчид хэдийнээс нааш шилүүсний арьсаар дээл, хүрэм зэрэг хувцас хийж, годоор нь урт чихтэй малгай хийж ирсэн заншилтай билээ. Шилүүс бол бор гөрөөсийг их сүйтгэдэг, мөн хүнд ч халдаж болзошгүй. Амьтантай ноцолдохдоо хурц хумст дөрвөн хөлөөрөө дөрвөн мөчийг сунган дарж хурц соёогоороо хүзүүг нь зууран гүрээний нь судсыг сорох зэргээр түргэн чадмаг эд бад хийнэ. Биеэ нуун далдлахдаа туйлын чадмаг тул харсаар явахад өчүүхэн юмны цаагуур ормогц хол, ойрт байхгүй алга болдог.

	Шилүүсийг гэнэт тохиолдож буудан агнах явдал олонтоо боловч анч нохойгоор туслуулах арга монгол анчдад асар их дэлгэрчээ. Анч нохой шилүүсийг хөөж мод өөд авируулан гаргаад дор нь боргоон зогсооход анчин хүн ойртон очиж модон дээр байгаа шилүүсийг буудна. Энэ нь хамгийн хялбар, найдвартай арга юм. Хөвч хангайн монгол анчдаас шилүүс агнасан бүх хугацаандаа 300 гаруйг хүртэл алсан сайн анчин олон бий.

	Хөвч хангайн ан гөрөөнд явах замд зээх хэмээх сүрхий тэнэмэл амьтан тохиолдоно. Энэ амьтан хадны хонгилд буюу малтсан нүхэнд хэд хэдээрээ сүрэглэн өдөржин хэвтэх бөгөөд орой болмогц хоол эрэн тэнэж, бүхэл шөнийн турш уул хөвч сүлжин хэсэх тул зээх агнаж сурсан монголчууд тэнэмхий хүнийг «Зээх мэт» гэж зүйрлэдэг билээ. Зээхийг манай анчид нохой зээх, булган зээх гэж хоёр ангилан үздэг. Булган зээх нь биеэр жижгэвтэр, хөл маш том, үс нарийн, зүрхний тус газраа бүдэг цагаантай байдаг. Нохой зээхийн хөл багавтар, бие том байна. Нохойг бодвол жижиг, нам, толгой жижиг, хүзүү бүдүүн, гэдэс нарийн, сүүл урт, үс бор шаргал өнгөтэй бөгөөд нохой мэт улин хуцдаг амьтан.

	Зээх биеэр бага атлаа тун хүчтэй. Ерөнхий галбираараа баавгайтай их төстэй амьтан. Зээхийн арьсаар малгай, дээлийн нударга зэргийг хийдэг бөгөөд эдүгээ малгай, гоёлын зах зэргийг хийвэл нэн тохиромжтой.

	Хангай хөвчийн үслэг ангийн тоонд хэрэм хэмээх элбэг ан ордог. Голдуу хуш хар модонд байдаг, ой хөвчийн өндөр моддын мөчир дамжиж үсэрч дүүлэн, заримдаа газраар ч гүйдэг, жижигхэн биетэй сагсгар сүүлтэй, саарал зүстэй. Энэ бяцхан амьтан Монгол оронд түгээмэл оршино.

	Хэрмийн арьсаар голдуу эмэгтэй хүний хөнгөн дулаан хувцас хийдэг. Одоо үеэс европ маягийн хувцсанд их хэрэглэх болжээ.

	 

	 

	
УУЛ САРЬДГИЙН УРАН ГОО ДУУЧИН

	Намрын шар наран гийгүүлж сэрүүн тунгалаг өдрүүд эхлэхэд уул сарьдгийн гүн ойд уянгат дуугаа цуурайтууланхан урамддаг уран гоо биетэй, сүрлэг сайхан гөрөөсийг маш эрт цагаас монголчууд «Буга» гэж нэрлэж иржээ. Буга бол монголын умард нутгийн их ой хөвчөөр нэлээд элбэг оршдог бор - ухаа, халтар халиун зүсмийн гөрөөс бөгөөд жилийн дөрвөн улиралд өнгө хувиран байгаль орчинтойгоо зохицож явдаг атар зэрлэг ан билээ. Энэ ан уул хөвчийн гүнд бөглүү зоов нурууг голчлон дагаж, нарийн хусны шилмүүс, даль, нүрвус мод, нарийн зөөлөн навчирхаг өвсөөр хооллон, хужир мараанд орж, ус ууж амьдарна.

	Бугын ороо 9-10-р сарын үед эхлэн дуусах бөгөөд энэ үедээ буга урамддаг. Бугын урамдах уянгатай бөгөөд сүрлэг сайхан дуу ой хөвчийн гүнээс цуурайлан сонстох нь үнэхээрийн сонин сайхан билээ.

	Буга агнах явдал маш эрт балар цагаас үүссэн бөгөөд эдүгээ манай орны хөвч уулсын хад хавцал, агуйн хана, үхэр адуун чулуун дээр байдаг хүй нэгдэл, чулуун зэвсгийн үеийн бугын дүрс зургууд нь буга агнаж эхэлсэн үетэй холбогдох чухал баримт биз ээ.

	Монголчууд бугын арьсаар хөм хийж, шөрмөсөөр нь юм оёдог байснаас гадна хүүхдийн хүйг бугын шандсаар боовол сайн гэлцдэг билээ. Бугын хүзүүний арьсаар сур татлага, аргамж хийж, арьсыг бүтнээр нь элдэж том богц буюу ангийн тэгнүүр хэмээх холбоотой ачмаг хөм зэргийг хийж аж ахуйдаа өргөн хэрэглэсээр иржээ.

	Бугын мах маш сайхан амттай, тослог бөгөөд ерөнхий чанар байдлын хувьд үхрийн махтай адил тул монгол заншлаараа борц хийж, зун идэхэд их тохиромжтой. Буга 9-р сард хуруу зузаан сэмжтэй, өөх ихтэй байдаг тул нэгэн, томхон бугаас бүтэн шуудай өөх авдаг удаа олон бий. Дунд зэргийн буга агнаад хэмжиж үзэхэд цэвэр мах нь 204 кг татдаг. Буга агнахад «биеийг нь харахаас, халуун мөрийг нь ол» гэж монголын эртний үг байдаг нь маш мэргэн үг.

	Бугатай гэнэт тулгарвал тэр даруйд түүнийг завдаж буудахад бэрх бөгөөд гэнэт үргэж одвол дахин олж харахад туйлын бэрхтэй. Буга бол нүд соргог, чих сонор, маш сайн үнэрч амьтан тул түүнийг агнах анчид нэлээд арвин туршлагатай байх хэрэгтэй болдог. Бугыг гэтэх, отох, үргээх үндсэн гурван арга хэрэглэн агнадаг юм. Бугаас арьс, махыг авч аж ахуйд хэрэглэхээс гадна эрт урьдаас уламжилсан ардын эмнэлэгт гол чухал зүйлсийг гаргаж өгдөг байв.

	Бугын чив - сүүлийг ардын эмнэлэгт хүч тамир сэлбэх, цус сэргээх гэж хэрэглэж байсан бөгөөд түүнийг хатааж, хамгийн сайн чанарын архинд хийж архийг уусаж дууссан цагт дахин хатааж нүдээд эмийн ёсоор уудаг байжээ. Бас бугын хээлийг энэ мэтчилэн эмэгтэйчүүдийн өвчинд хэрэглэж иржээ.

	Бугын цусаар одоо үед ч чухал сайн чанарын сайн эм бэлтгэдэг бөгөөд бугын цусан эврийг авах гэж монгол анчид эртнээс их анхаарал тавьж цуцалтгүй хөөцөлдсөөр ирсэн түүхтэй. Монголчууд бугын цусан эврийг халуурсан хүн, ялангуяа эх нялхсын халуунд их хэрэглэж байсны гадна мал сүргийг ч нэгэн адил эмнэж байсан юм. Мөн бугын ясжиж яваа эврийн хэмийг нүдэж хамарт татсанаар шүдний өвчин намддаг гэлцэнэ. Бугын цусан эврийн үе нь тавдугаар сард боловч тэр үеийн дулаан хүйтэн, газрын өндөр нам бугын тарга тэвээргийн байдлаас болж хойно урьд янз бүр байдаг.

	Ид цусаараа байгаа эвэртэй бугыг нарийн болгоомжтой ажиллах хэрэгтэй. Хэрэв үргээж цочоовол тэр буга айхдаа хурдан дүүлж хад асга, ургаа модонд эврээ хага татуулж цусаа асгах явдал гарна. Иймд одоо манай улс бугын зөвхөн цусан эвэр ашиглах аж ахуйг Төв, Булган аймагт байгуулан ажиллаж байна.

	Буга бол аж ахуй, хоол хүнс, ардын болон орчин үеийн эмнэлэгт олон талын чухал ашигтай үнэт сайхан ан. Тиймээс ч эрт эдүгээгийн аль ч улс оронд бугын гоолиг сайхан дүрсийг гар урлалын олон төрөлд дэлгэрэнгүй хөгжүүлжээ. Тэр ч байтугай монголчууд эрт дээр цагаас бугыг хайрлан хямгадаж, хамаа бусаар хядах явдлыг цээрлэн, монгол үндэстэн «марал бугыг» эрхэмлэн үзэж үлгэр домогтоо оруулан, ёслол тайлгадаа хэрэглэж байсан бөгөөд түүний ул мөр нь бугын зураг дүрс сийлсэн эртний хөшөө чулуунууд манай орны энд тэнд үзэгддэг. Үүнийг монголчууд хожим «бугын чулуу» «буган хөшөө» гэж нэрлэх болсон билээ.

	1890 оны үес монголын Дорнод тал нутагт амьдарч байсан Галсандаш гэгч хүн өөрийн санаачилга, хүчин зүтгэлээр Хянган нуруу орчмоос 20—30 орчим буга авчирч зүүн Араатын Хөндлөн хэмээх газарт тавьсан нь одоо Сүхбаатар аймгийн нутаг, баруун зүүн Араат гэдэг газар нутагшин өсөж үржин тэндхийн уугуул амьтан болжээ. Харин энэ нь чухам хаанахын ямар төрөл зүйлийн буга болохыг эрдэмтэн мэргэжилтэн нар тодорхой тогтоох биз ээ. Энгийн нүдээр харахад тэдгээр буга нь манай хөвч хангайн бугыг бодвол биеийн галбир өөр, цэгц бага шиг биетэй, нарийхан олон салаа эвэртэй билээ.

	Монголын ард түмэн төрөлх байгаль, ан амьтдаа хайрлан хямгадаж байсан нь ганц энэ төдий биш, мөнхүү Галсандашийн санаачилснаар нутгийн Найдангийн Өлзийхутаг зэрэг хэдэн анчид хамт явж, тарвагатай газарт уйгагүй отож зүтгэж байж эр эм нийлсэн 20 орчим нялх мөндөл барьж аваад өөрийн нутаг Эрдэнэ цагаан уулын баруун хойд үргэлжлэл болох Хуран хэмээх огт тарвагагүй жижиг дов толгод бүхий газарт аваачин тус бүрд нь өөрснөө бяцхан нүх малтаж өгөөд тавьсан гэдэг.

	Одоо тэр газар нь манай орны тарвага элбэгтэй бусад ямар ч нутгаас дутахгүй, жил жилийн агнуураар улсын бэлтгэлд өдий төдий сайн чанарын тарваганы арьс бэлтгэн нийлүүлдэг, элбэг их тарвагатай нутаг болсон байна. Ер нь Галсандаш бол элдэвт сонирхон оролцдог аж ахуйч сүрхий хүн байсан гэдэг.

	Тэр хүн одоогоос 70 орчим жилийн өмнө гадаадын чухам аль газраас яаж олж ирснийг бүү мэд урьд богд хаанд жижиг хөлөг гэж бараг хониноос томгүй олон хөөрхөн адуу байсан шиг буюу одоогийн циркт тоглодог жижиг хар морь шиг хоёр бяцхан одой (жижиг) үүлдрийн морь олж авчраад, түүндээ таарсан өчүүхэн хөөрхөн тэрэг хийж хөллөчхөөд өөрөө суугаад явдаг байсан гэж тэр үед 10-аад настай байхдаа өөрийн нүдээр үзэж байсан 85 настай партизан Пунцагийн Тогтох гуай одоо дурсан ярьдаг юм.

	 

	 

	
ЦАСНЫ БУГА

	Цаа бол цасны буга юм. Үүгээрээ манай Хэнтий, Хангайн их ногоон хөвчид амьдран байдаг буга согооноос онцгой ялгаатай бөгөөд зөвхөн монгол нутгийн баруун хойд хязгаар Хөвсгөлийн хойд хэсэг, Тагнын их нуруунаас нааш салбарласан цаст сарьдгаар цаа буга гэр ахуйн мал сүрэг болж үлэмж хэмжээгээр оршино.

	Эрт урьдаас цаа буга нь умар зүгийн их цаст сарьдаг, хүйтэн тайгаар зэрлэг онгон орших нь элбэг, нэгэн төрлийн ан болж байжээ. Одоо зэрлэг цаа нь Тагнын нурууны үргэлжлэл, цаст сарьдгийн ууланд, мөн түүнээс нэлээд хойхон орших Хивэн, Залуу Эг, Үүр гол, Эг үүрүүдийн зангилгаа уулст үзэгдэнэ. Эрт дээр цагийн элбэг олон байсан зэрлэг цаа нь одоо ихэвчлэн гэрийн тэжээмэл болсон бөгөөд эдүгээ дээд тал нь хориос гучаар сүрэглэн явах нь үзэгдэнэ. Ерийн бугыг бодвол бие нь жижиг, зүс нь цайвар саарал, эвэр нь олон салаа байна.

	Цаа буга ой тайгын хөвдөөр хооллоно. Зэрлэг цаа бугын оршдог их ууланд өвлийн улиралд цас үлэмжхэн хэмжээгээр унах тул хавцал ганга, ам гууг тэгшлэн дарсан сэвсгэр их цасанд цаа буга шурган орж, цасан доогуур үзэгдэхгүй явсаар нэгэн газраар цоолон гэнэт гарч ирдэг сонин амьдралтай амьтан юм. Иймд зэрлэг цааг барьж авахад, тэрхүү цасанд шумбан орсон нүхний нь амсарт хужир шүүний зүйл тавьж барин авах буюу эсвэл аль нэгэн газраар цоолон гарахыг нь тааралдуулан отож барьж авдаг байна.

	Цаа бугыг тэжээж, уулын өндөр, ойн гүнд амьдран суудаг монгол (урианхай) омогтныг цаатан гэж монголчууд нэрлэдэг бөгөөд тэд аж амьдралынхаа хэрэгцээг цаа бугын арьс үс, мах сүү зэргээр хангасаар манай энэ үеийг хүрч ирсэн байна. Харин ардын засгийн жилүүдэд цаатны амьдралыг нам, засгаас анхааран үзэж, бараа таваар, хоол хүнс, сургууль соёл, хот тосгон, орчин үеийн бүх зүйлээр хангаж өгсөн билээ. Тэжээвэр цаа буга маш олон талын ашигтай юм. Цааны сүүг ууж, ааруул, ээзгий хийдэг бөгөөд цааны сүү маш өтгөн тослог тул данх цайнд хоолны халбагаар нэг сүү хийхэд сайхан сүлэгддэг. Мөн цаа буга мах өөх алагласан зөөлөн тослог бөгөөд амт шим сайтай махтай ажээ.

	Цааны арьсаар дээл, дэвсгэр, сууцны бүрээс, малгай, гутал, сур татлага хийх бөгөөд цааны сураар хийсэн татлага маш бөх учир ачаа бараа баглах, татахад тун тохиромжтой. Бас хатахдаа удаан, ус бороонд норовч мууддаггүй юм.

	Цаа хужир мараанд их дуртай тул үргэлж хужирсан байдаг амьтан юм. Цааг унах ачих зэргээр хэрэглэнэ. Унахад явдал нь зөөлөн, ан гөрөөнд хөл хөнгөнтэй, жижигхэн завсраар шурган гарч чаддаг, хад, мөс, цасан хөр зэрэгт халтирдаггүй, голдуу сажлан явах ба түргэн хатирдаг. Цаа бугад тохдог жижиг эмээлийг «эрвээлж», том эмээлийг «янгирцаг» гэдэг. Эмээл дээр тусгай зөөлөвч тавьж унах бөгөөд тохмыг урьд цагт арьсаар хийж байсан, одоо эсгийгээр хийх болжээ. Газрын уруу, өөд явахад тогтвортойг бодож цааны эмээлийг хударга, хөмөлдрөгтэй хэрэглэдэг бөгөөд ганц оломтой байна. Цааг унахад урт мод барьж, түүнээ тулж мордох, ширэнгийн цасыг унагаах, газрын хэвгийд тулж явах зэрэгт хэрэглэнэ. Ер нь цааг унаж үзээгүй хүн анх мордоход ийш тийш холбирч унамаар эвгүй санагдаад байдаг нэгэн төрөл сонин унаа юм. Цаатнууд тэжээвэр цаа бугаа манайхны малаа нэрлэдэг шиг сонин нэрлэнэ. Цааны бухыг «Этэр», хөнгөлсөн цаа (шар) болон соёолонг «зорь», эр хязааланг «гуудай», эр шүдлэнг «донгор» эр, эм бярууг «давсан», нас гүйцсэн эм цааг «манжиг», эм шүдлэн буюу гунжийг «жоон манжиг» буюу хязаалан дунгуй, шүдлэн дунгуй, эр эм тугалыг «хугаш» гэнэ.

	Харин зэрлэг цааг ерөнхийд нь «дасванан» гэж нэрлэнэ. Цаатан ардын уянгалаг сайхан сайхан дуу радиогоор цуурайтан дуулж цаатны амьдрал кино дэлгэц дээр гарч нийтийн сонирхол татан, цаатан ард, манай улсын олон ястны нэгэн адил тэгш эрхтэй аж төрж, хөгжин дэвжсээр байна. 

	Дашрамд өгүүлэхэд манай хөвч хангайд яг буга шиг эвэртэй хандгай, эсвэл яг хандгай шиг эвэртэй буга үзэгддэг гэж хуучны хашир гөрөөчид өгүүлдэг. Энэ нь тусгай тийм амьтан биш, хандгай, буга хоёрын эрлийз мөн гэж хашир анчид нотолдог юм.

	Манай уудам дэлгэр орны адгуус амьтнаас эхлээд алаг цэцэг, ашигт малтмал, рашаан ус бүхнийг нарийн тодорхой судлах тутам шинэ шинэ сонин зүйл гарч ирсээр байх ажээ. Монгол орон бол шинжлэл судлалын хувьд хамгийн залуу орнуудын нэг юм.

	 

	 

	
АНХИЛУУН ГӨРӨӨС

	Манай орны умард хэсгийн ой хөвчид хүдэр гэж нэгэн төрөл сонин ан оршдог билээ. Монголчууд эртнээс агнасан энэ сонин ан уул хөвчийн их царам, бөглүү гүнд, хадны хаг, уулын нарийн соргог өвс идэж амьдардаг бэсрэгхэн биетэй бор зүсмийн амьтан, чих сэртэн, нүд бүлтгэр, толгой төвгөрдүү, бөгсөн тал нь өндөр, цээж намхан. Хүдрийн махыг идшинд, арьсыг орны дэвсгэрт хэрэглэж байв.

	Хүдрийн заарыг эм болгон элдэв ариутгал, үнэртний зүйлд эртнээс хэрэглэсээр ирсэн тул:

	 

	«Хөлөрсөн хөлсийг чинь 

	Үнэрлээд үзвээс

	Хүдрийн заараас юуны нь өөр вэ, хө»

	 

	гэж ардын дуунд магтан дуулдаг байна. Хүдрийг угтах, өнгийх гэтэх, үргээх зэрэг аргаар голлон агнадаг бөгөөд хүдэр, исгэчих хачин чимээ гаргах удаа бий. Энэ нь голдуу хавар цагт тохиолдоно.

	Хангайд солонго гэж багахан шаргал амьтан байдаг. Хад асгад голдуу орогнон байх том биетэйг нь морин солонго, гол горхины орчмоор байдгийг нь жирийн солонго гэлцдэг. Солонго махчин амьтан тул хулгана, зурам, жижиг шувуу зэргийг барьж идэхээс гадна самар, жимс ч иддэг явдал бий. Солонго ялангуяа маханд туйлын дуртай шунаг амьтан тул гадна тавьсан махыг хулгайлан идэж байсан удаа ч бас тохиолддог. Монгол орны хөвч хангайд энэ мэт арьс үс, мах өөх болон ардын хар домын эмнэлэгт чухал хэрэглэгдэх нандин ан гөрөөс элбэг байдгаараа бусад олонх газар орноос өвөрмөц гойд билээ.

	
ХӨХ ХӨВЧИЙН ХҮЧИТ ХАР ГӨРӨӨС

	Хангай хөвчийн хамгийн сайхан дуутай, гоолиг биетэй гөрөөс нь буга, хамгийн том биетэй аварга сүрлэг нь хандгай, хамгийн хүч тэнхээтэй нь баавгай билээ. Баавгай бол биеийн зузаан, чийрэг хүч чадал, уур муйхраараа монголын бүх ан дотроос онцгой бөгөөд хүндийн жингээр хандгайтай ойр очно. Баавгайг харахад дөрвөн хөллөн явж байгаа нь сарлаг мэт, харин хойд хоёр хөл дээр босоо байгаа нь тун ч эв хавгүй, зузаан хувцсан дээр хар ямаан дах нөмөрсөн хүн мэт бөгөөд зүс нь ерөнхийдөө бараан билээ.

	Монголын баавгайн нэг онцлог нь хүрэн бор, тас хар, зүрх цагаан, бас хүзүүвч цагаан, эсвэл саарал буурал цээжтэй, цайруу хөөмийтэй зэрэг олон янзын дүрс - зүстэй байна. Хангайн хамгийн том баавгайн зөвхөн толгойг таслан авч, арьсыг өвчиж дэлгэхэд, түүн дээр том биетэй хүн завилан тухалж элбэг суугаад бага зэрэг илүү гардаг билээ.

	Монголын баавгай бол хангай хөвчийн, Алтайн, говийн гэж хэдэн бүсэд ялгаран орших тул газар орны нөхцөл байдал, уур амьсгал зэргээс хамаарч хэдийгээр ерөнхийдөө цөм адил боловч хоорондоо том жижиг, өнгө зүс зэргээр харилцан адилгүй байдаг. Баавгай гэдэг ерөнхий нэрийн дотор нас бие гүйцсэн том эрийг нь өтөг, залуу эрийг нь шар маахай, эмийг нь эвш буюу мазаалай, зулзагыг бамбарууш гэж эрт дээр үеэс монгол анчид нэрлэсээр иржээ.

	Хангай хөвчийн баавгай бол Хантийн нуруу, Хөвсгөлийн уулс, Хэнтийн их хөвчид элбэг бөгөөд алтайн баавгай, Алтайн Таван Богдоос Хуримт хүртэл 300 гаруй километр үргэлжилсэн ой мод бүхий их хадан уулст, говийн баавгай бол тэндээс мянга шахам километрийн урагш, Сэгс цагаан богдоос баруун тал нь Атас Чингисийн нуруу, умард зах нь Шивээт улаан, Хатан буюу Ээж хайрхан, зүүн тийш Идрэнгийн нуруу хүртэлх говь уул хадаар дамжин оршдог билээ. Говийн баавгай бол хангай хөвчийн баавгайг бодвол арай шаравтар өнгөтэй, бие хөнгөн, ов зальтай, бараг зэвсэг хэрэглэхдээ шахсан мэт боловч биеэр маш жижиг, бяр тэнхээ муутай байдаг нь цөл говийн нөхцөлд хоол унд олж амь зуух явдалтай холбогдсон хэрэг биз ээ. Харин хөвч хангайн баавгай бол хоол тэжээл элбэг, хоргодон шивээлэх газар ихтэй тул үргэлжлэн гүйж тэнэх шаардлага багатай, наранд бага шарагдах тул үс нь сор сайтай хар бараан, бие нь нүсэр болхи байдаг. Хөвчийн баавгайг тэгш цагаан газар бол хашин мориор ч хөөгөөд дорхон нь гүйцэж болно. Гэвч баавгай хүч чадал ихтэй амьтан тул эцэж цуцалтгүй хол газар нэгэн хэмээр явж чаддаг сүрхий зоригтой амьтан билээ. Баавгай, янз бүрийн үндэс, хушны самар, төрөл бүрийн жимс, бажууна, халиар, жууцай зэрэг аль амтлаг, цэвэр зүйлээр хооллох бөгөөд хааяа мах иддэг явдал бий. Гэвч өөрөө амьтан бариад идэж байхыг нь үзсэн хүн ховор, харин энд тэнд булж, юмаар дарж орхисон нь бишгүйдээ үзэгддэг. Харин түүн дээр эргэж очихоо мартдаг туйлын салан мартамхай амьтан билээ. Баавгайн нэгэн онцлог нь модны алаг шоргоолжны том том үүрийг онгилон хаяж, үй түмэн шоргоолжийг долоож иддэг бөгөөд тийнхүү шоргоолж их идсэн баавгай дотор нь эвгүй болж үүгээр түүгээр хамаагүй гүйж, согтуу мэт явдаг. Үүнийг монголчууд «хорхойтсон баавгай» гэлцэнэ.

	Баавгайн хүч тэнхээ их тул хэдий хүнд биетэй боловч ургаа мод өөд маш чадмаг шаламгай авиран гардаг. Баавгай самар идэхийн тул аль самар ихтэй хуш модонд авиран гараад өөрийн нь биеийг даахгүй нарийн хэсэгт хүрмэгц модыг хоёр талаас нь хазаад үзүүрийн самар ихтэй хэсгийг хуга татан авч хол хаясан байдаг. Модноос бууж хугалж хаясан модныхоо самрыг түүж идээд дахин модонд гарна. Хэрэв уур нь хүрэх аваас бэсрэг модыг булга, нарийн модыг хуга татан хаялсан буюу унанги мод бүдүүн дархийг өргөн зайлуулж хаясан үзэгдэнэ. Айлын ойролцоо ирж буудуулан уурлаж зугтсан баавгай замдаа тохиолдсон тэмээнд уураа гаргаж хүзүүг нь хуга мушгин, толгойг нь агшин зуур таслан авч хүзүүн дээгүүрээ хөндлөн хаяж амандаа зууж зугтсан нэгэн тохиолдол Товхон ханы баруунтай хол бус орших Нарийн Шүрэн хэмээх голын Улаан толгой гэдэг газар дөчөөд жилийн өмнө болсон билээ.

	Нэгэн том бодон гахай, баавгай хоёр тулалдсаныг сүүлд анчин очиж үзсэн удаа бий. Бодон гахайн соёонуудыг хуга татан хаяж, эрүүг нь заагаад орхисон байж. Тэр баавгай, гахайг эд бад болгохын өмнө гэдсээ хага яруулсан учир цус сэвс хоёроо гоожуулан одсон байхыг 30 гаруй жилийн өмнө хэсэг анчин үзсэн ажээ.

	Баавгай агнах гэж хөнгөн хуумгай оролдоод эндэж амь үрэгдсэн анчид болон саваагүй хүн хааяа байдаг. Баавгайд цочмог ойрхон тулгарч орхивол шууд өөдөөс дайран ирдэг юм. Монгол анчид баавгайг эрт урьдаас агнасаар ирсэн бөгөөд түүний гайхалтай сайхан үс - арьс болон өөх мах, домти зэргийг ардын эмнэлэгт хэрэглэж ирсэн янз бүрийн туршлага, уламжлал ихтэй билээ. Баавгайн арьс шигүү зөөлөн үстэй маш дулаан чанарын эд тул өвлийн шөнө ой хөвчийн гүнд хөр цасан дээр дэвсэн унтахад ер дааруулдаггүй, харин өглөө босоод үзэхэд доорх цасыг хайлуулсан байдаг. Гэтэл тэр арьс өөрөө огт норж нэвтрээгүй байх нь гайхалтай. Энэ ер бусын үнэт арьсыг монголчууд дах дэгтий, дулаан гутал, хээр гадаа хэрэглэх дэвсгэр, сүүлийн үед оронд аравч хийх зэрэгт хэрэглэсээр иржээ.

	Баавгайн өөх маш чанарлаг, арвин, арьсны нь дотуур битүү зузаан өөх бүрхсэн байх тул түүнийг шахахад 80-аад литр тос гардаг. Энэ өөхийг элдэв шарх сорви, ялангуяа түлэнхийд буюу хуян шар ус зэрэг өвчинд түрхдэг. Бас толгойн үс халцарсан газар түрхэх, уушги муутай хүнд эмийн журмаар уулгах зэргээр хэрэглэнэ. Баавгайн домти олж авах гэж голчлон өвлийн ид хүйтнээр асар хол зэлүүд ой хөвчийг туулан олон хоног сараар эрж хайж ядарч зүдэрч явсаар арайхийж сая нэг ичээ олж амь дүйсэн тэмцэл хийх явдал хөвчийн сайн анчдад тохиолдоно.

	Ичээний баавгайн домти ерийн ил явах үеийнхээсээ хэмжээгээр том, чанараар хол давуу байдаг бөгөөд элдэв архаг, хурц өвчнийг анагаах чадлын хувьд сайн гэж тооцдог байна. Баавгайн сайн домти яг марганц мэт гялтганасан хар ногоон бөгөөд бутран гялалзсан зүйл болж хатсан байдаг. Түүнээс аягатай цэвэр усанд өчүүхэн хэсгийг хиймэгц дороо задран уусаж усыг ногоон болгодог тул жинхэнэ цэвэр домтийг шалгах энгийн арга тэр билээ.

	Ичээний уурласан баавгайн домти атгасан гарын чинээ шахам байдаг. Баавгайг ичээнд нь агнах нь задгай газар агнахаас аюул ихтэй боловч монгол анчид түүнийг ичээнээс гаргаж алах олон арга боловсруулж иржээ. Ичээний баавгайг нүх рүү нь жижиг чулуу мэтийг хаях зэргээр өдөж гаргаж, арзгар үндэс түлхэж оруулаад түүнийг уурлан түлхэн гарч ирэхэд нь буудах, эсвэл чимээ өгч гаргах, урт нарийн шургааг модыг зөрүүлэн хөшиж саатуулан буудах зэргээр агнана. Ичээний нүхэн дээр амь тулсан тэмцэл болох тул эхний сумаар амь алдаж оновол аюулд учрах нь тэр! Ичээнээсээ уурсан гарч ирсэн баавгай юуг ч үл өршөөх тул түүнийг мэргэн буудаж алсан анчин тэр үедээ их баяр бахдал байдаг билээ. Монголын нэртэй хашир анчид баавгайн ичээн дээр ганцаараа очоод бүдүүн баавгайг сандралгүй алж сурсан байдаг. 

	Баавгай бол манай нэгэн үнэт ан бөгөөд анчин хүний зориг самбааг шалгах сайхан агнуур даа!

	
ЦЭНХЭР ЗАМЫН ЦЭНГЭГ АН

	Манай орон цэвэр тунамал ус, цэнхэр тунгалаг тэнгисийн ангаар маш баялаг билээ. Эх газрын гүн цэнгэг нуурууд, тэрчлэн урсах элбэг уст мөрөн голуудад бие том, чанар сайт олон төрлийн загас жараахай элбэг байдаг.

	Буйр, Дархадын цагаан, Хөвсгөл, Өгий нуурын аварга тулаас эхлээд цурхай, булуу цагаан, хэлтэг, цулбуурт, балиус, зэвэг, алгана зэрэг төрөл бүрийн загасаар манай гол мөрөн, нуур элбэг баян. Ялангуяа загасны үйлдвэр бүхий Буйр, Өгий, Дархадын цагаан нуур, хүнсний гол загастайгаараа алдаршжээ.

	Орхон, Сэлэнгэ, Хэрлэн, Туул, Шишгэд, Эгийн гол загасаар хэзээ ямагт баялаг байдаг. Загас агнуур болон шувууны ан сүүлийн жилүүдээс хөгжиж байгаа боловч хөвч хангай нутгийн «ойн иргэд» хэмээх отог овгууд олон зуун жилийн өмнөөс загас, шувууны агнуур эрхэлж байсан мэдээ түүхийн тулгар бичгүүдэд бий.

	Алив амьтны амь хороохыг цээрлэдэг лам хувраг хүн хүртэл загасны мах идэхдээ цээрлэдэггүй байсан бөгөөд тэд:

	— Загас бол мах цусанд төрдөг бусад халуун цуст амьтантай адилгүй амьтан юм. Тэр амьтан эр эмээрээ хоорондоо ойртон үр төл бүтээдэггүй өөрийн үрийг хэвэлдээ тээдэггүй, үүл манангаас бүтсэн үр төл нь зоргодоо бүтдэг амьтад тул ураг элгэн салгах, мах цусны нүгэл байдаггүй гэж ярьж байхыг багадаа сонссон маань санагдана. Энэ тухай ном үзэж сургууль хийсэн хүмүүсээс сонсож байвал загас нь үнэхээр үр төлөө хэвэлдээ тээдэггүй, уураг сүүгээр тэжээдэггүй, усны замган дор түрсээ шахаж орхичхоод эргэж харах ч үгүй явчихдаг амьтан ажээ. Үүгээр үзвэл монголчууд ан амьтны амьдралын онцлогуудыг эрт дээр үеэс ажиглан мэдэж байсан байна.

	Монголын цэнхэр тэнгэрт эрх дураар нисэгч цэнгэг уснаа шумбагч төрөл бүрийн шувуу дотроос нийтийн агнуурын нугас, олон төрлийн галуу, тоодог, сойр, хур, ятуу, хөтүү, хахилаг, хойлог, гургуул зэрэг идэшний зэрлэг шувууд элбэг бөгөөд бас дээр үеэс монголчууд нуурт хэрэглэж аж ахуй ба ардын эмнэлэгт өргөн ашиглаж заншсан бүргэд, харцага, тас, ёл, хотон, хун, ятга шаазгай зэрэг шувууд бий. Шувуугаар алдартай баян Ховдын Хар усан нуур зэрэг газрыг аялагч, зорчигчид гайхан шагшин байдаг билээ. Үүнээс гадна манай орны цэнгэг сайхан нуур усанд үнэт ховор үслэг ан байдаг. Эдний дотроос минж хаана ч гайхагддаг хохор үстэй ан бөгөөд монголчууд аль эрт цагаас минжин малгай, минжин хүрэм, минжин нударга зэрэг үнэт үс бүхий хувцас өргөн дэлгэр хэрэглэж ирсэн заншилтай.

	Ховдын Булган голд минж байдаг учраас «Минжит булган» гэж нэршжээ. Минж ерөнхий хэлбэрээр тарвагатай адил, гагцхүү сүүл нь хавтгай хайрслаг бөгөөд хойд хоёр хөл нь усны шувууны хөл мэт сарьсан салаатай. Өнгө нь хар хүрэн, сор маш сайхантай, хөрс бөх байдаг. Минж бол мэрэгч амьтан юм. Навчирхаг өвс, бор бургасны мөчир хальс зэргийг идэх бөгөөд бургас мод зэргийг шөнийн цагаар голдуу мэрж таслан унагаад олуулан элбэн өнхрүүлэх буюу чирсээр усанд оруулж урсган аваачдаг билээ. Ийнхүү мод бургас мөчир нахиаг усаар дамжуулан, мөнхүү усаар дамждаг олон салбар нүхэндээ төрлөөр нь агуулж нөөц болгон хадгалахын гадна хуурай газар нөгөө нүхнүүд дээр овоохой барьж хий салхи авах буюу харуул манаа байх зэрэгт хэрэглэнэ.

	Минж их ажилсаг сонин амьтан бөгөөд нүх усны эргээс хуурай газар өөд явахдаа дээш улам улам өгсүүр болж эргээс нэлээд хол очоод ийш тийш салаалан янз бүрийн идэшний зүйл хадгалсан том жижиг «агуулах» (бургасны мөчрийнх, навчных, холтосных, богино богиноор мэрж хэрчсэн модных гэх зэрэг) болдог. Минж бол туйлын сэргэг амьтан билээ. Уснаас зөвхөн нүд чихээ цухуйлган удтал туршин чагнаж зогсдог. Тэгээд сэжиггүй бол эрэг дээр гарч баахан чагнаад, чимээ авиагүй бол цааш явна. Модон дотор явахад нь ямар нэгэн чимээ гарвал дуу чимээг байгалийн буюу амьтны алин болохыг андахгүй тул даруй ухасхийн гүйж эрчээрээ очин усанд цүлхийн орж, сэлэн усан доогоор явсаар нүхэндээ сэм орно. Минжийн шүд тарваганых шиг хурц тул модыг сүхээр цавчсан мэт ахархан хугацаанд мэрж унагана.

	Монгол орны гол мөрөнд сайхан үст халиу хэмээх үнэт ан байдаг. Энэ нь Сэлэнгэ, Шишгэд, Нөмрөг зэрэг гол мөрний сав газар оршиж байна. Халиу бол махчин амьтан бөгөөд цагаан ноолууртай, хар бор өнгийн нарийн үстэй, урт сүүлтэй, уртавтар биетэй, толгой нь гадас шиг хэлбэртэй, чих хув, хөл богино ажээ.

	Өвлийн цагт халиуг мөсний цоорхойгоор уснаас гарсан байхыг анчид болон ардууд бишгүй үзсэн байдаг. Халиуны арьс үнэтэй, үс нь чанар сайтай тул ёслолын хувцсанд хэрэглэж байснаас гадна малгай, нударга хийсээр ирсэн билээ. Бас тэмээн халиу гэж нэгэн төрөл халиу байдаг гэлцэнэ. Халиунаас хожуу манай оронд нутагшин дэлгэрсэн нэгэн сонин бөгөөд чухаг ан бол заарт харх билээ. Энэ амьтан Монгол орны умард хэсгийн гол мөрөнд ус, намаг бүхий газар бүхнээр түгэн тархаж одоо Ерөөгийн Энх тал, Алтанбулаг зэрэг хуурай газраар үзэгддэг болжээ.

	Заарт харх маш түргэн үрждэг, нэгэн удаад 5—6 зулзага гаргадаг амьтан юм. Ус болон хуурай газарт сэлгэж амьдарна. Заарт харх бол биеэсээ хэтэрсэн их ууртай амьтан тул бэлчээрт яваа малын хөлийг ноцож шархдуулсан үзэгдэнэ. Хэлбэрийн хувьд минжтэй ойролцоо, бодон гахайн сүүл шиг урт нарийхан сайран сүүлтэй, бие нь үхэр хулганаас арай том, үс нь зөөлөн, нарийн ширхэгтэй, гоёлын хувцсанд сайхан зохицно. Заарт харх өвлийн улиралд бор, зуны цагт улаан хүрэн өнгөтэй.

	Дээр нэр дурдсан хэдэн арван ан гөрөөснөөс гадна, маш ховор сонин амьтны ул мөр, домог сураг хүртэл мэдэгдсээр байдаг манай орон олон галбын нөөцийг хадгалсан эртний үлгэр үзмэрийн баялаг орон юм.

	Миний сайхан Монгол орны ан баялгийг, дотно нөхрийн ёсоор ирж бахархан сонирхох хэн бүхэнд болон монголынхоо өсвөрийн залуу анчид, хойч үеийн судлаач эрдэмтдэд алтан шар замын өлзий хутгийг ерөөж, Алтайн хязгаарт аялан явах зуур, буурал анчинд тохиолдсон зарим нэг явдлын тухай тэмдэглэлээ сонирхуулъя.

	
АЛТАЙН ХЯЗГААРТ АЯЛСАН ЗАМЫН ТЭМДЭГЛЭЛЭЭС

	1. Дуут шөнө 

	1965 оны намар цаг юм сан.

	Баруун хил, Байтаг богдын харуулын цэргийн дарга ахмад Цэдэв гэгч нэгэн бүдүүн, томоотой хүн өөрийн харьяаны хэдэн цэргийн хамтаар мөн хяруулын газраас аравдугаар сарын гуравны өглөө үүр гийхтэй булаалдан хөдөлж, бартаа ихтэй замыг морьдоор, болохуйц замыг машинаар тус тус сэлгэн туулж явлаа.

	Энэ замд, Тахийн ус, Тахийн улаан хад, Тахийн Хөх өндөр, Тахийн Шар нуруу гэх зэрэг эрт урьдаас тахь гөрөөс элбэг олноороо оршиж байсан бэрх өндөр уулс, гүн цавчим нугачаа, урт урт хоолой хуудаснуудыг хөндлөн гулд хэдрэн туулан мацаж явахад хар сүүлт гөрөөс, хадны янгир хамар толгод дээгүүр уран баримал мэт үзэгддэг аргаль, угалз, хурц туурт хурдан хулан тэргүүтэн аль сонин хачин ан гөрөөс асар олон сүргээрээ бэлчин орших нь төв музейн байгаль ба ан амьтны үзмэрийг даруй санагдуулна. Ингэж явсан бидний зам гудаст Бага хавтаг хэмээх нэгэн сонин уул тааралдав. Алсаас харахад нимгэн орсон шинэхэн цасаар бүрхэгдсэн мэт цайранхан үзэгдэх бөгөөд энэ уул өөд авиран мацахад тээрэмдэн асгаж бүрсэн мэт жижигхэн цагаан чулуун хайргаар битүү хучаастай тас хар уул ажээ. Энэ уул өвч бүхэлдээ чулуун нүүрс бололтой гэж тэндхийн хилийн хайчаар зорчин явдаг хуучин цэргүүд өгүүлнэ. Учир нь өвлийн жин хүйтний үеэр хил эргэж явахад хүчтэй цасан шуурга тохиолдсон үед тэр хар чулуунаас түүж асаахад тун сайхан илчтэй асдаг юм гэлцэнэ.

	Миний баян Монгол орон зөвхөн амьтан, араатан гөрөөс, ус ургамал, цэцэг жимсээр баян төдийгүй, олон зууны түүхийг улирааж, олон галбын хүрдийг эргүүлсэн буурал хөрсөн дороо уурхай баялаг, есөн эрдэнээр нэн баян орон билээ.

	Дэлхийн зарим оронд эрээд үл олдох эрдэнэ миний Монгол орны ариун хөрсөнд ил гарсан хэвтэж байх нь олонтоо тохиолдоно. Зөвхөн энэ Хавтаг уулын чулуун нүүрсийг үзэхэд эх орны маань эрдэнэ баялаг торгон хил дээрээ ч ил задгай оршин байгаа нь эртний буурал энэ орны минь энгүй баяны нэгэн гэрч болж байна. Бас тийнхүү бүрхэн асгасан юм шиг цагаан чулууд нь мэдэх мэдэхгүй том жижиг олон төрлийн усны амьтны чулуужсан дүрс хэлбэрүүд байдаг. Ялангуяа Байтаг богдын олон булгийн цэргийн харуулын орхигдсон хуучин байрын орчин газар дахь хад, цохио бүхэн нь цөм бөөгнөсөн том жижиг загас жараахай дүрс байх бөгөөд тэндхийн нэгэн жижиг агуулах байрын хадан туурганд алдлан тэврэхэд үл хүрэлцэх тийм том загасны цээжин талын хэсэг нь ил цухуйж байхыг 1952 онд ШУА-ийн эрдэм шинжилгээний ажилтан О. Намнандорж бид нар аяллаар явахад үзэж, зургийг татан авч байсан билээ. Үүнчлэн энэ урт нурууны том том ханан цохионоос эхлэн энгийн сул хэвтээ жижиг чулуу хүртэл цөм усны ямар нэгэн амьтны хэлбэр дүрс байхыг үзэхэд:

	Энэ Байтаг богд, Их бага Хавтагаас Элст мянган, Цагаан дэрсний ус (Аюушийн довон) хүртэл үргэлжилсэн энэ их урт нуруу бол эрт нэгэн цагт энэ хавийг эзлэн цэлэлзэж байсан хязгааргүй их далайн ёроол ямар нэгэн шалтгаанаар нэгэнт өргөгдөн тогтсон уулс ажээ гэж хэнд ч шууд санагдахаар юм. Эндэхийн ямар нэгэн хад чулуун дээр эртний хүмүүсийн зурсан элдэв сүг зураг тун элбэг тохиолдоно. Тэр нь голцуу амьтны элэг цусаар будчихсан юм шиг тийм бор хүрэн өнгөтэй том жижиг элгэн чулуун дээр ихэвчлэн байдаг юм. Үүгээр явахад басхүү зам гудаст ихэд тохиолдох том жижиг элгэн чулуу, эртний балар цагийн чулуун зэвсэг буюу өөр ямар нэгэн зүйлийг хайлж хийсэн бололтой төмөрлөг зүйлийн баас мэт зүйлс энд тэнд үлэмжхэн тохиолдоно. Энэ нь тухайлбал Уушгины ус, Холбоо бууц хэмээх газраар үргэлжлэн байдаг билээ.

	Олон сая жилийн өмнө энд хүн төрөлхтний эцэг өвөг болсон хүн гөрөөс мэт зэрлэг шахам хүмүүс чулуун сүх, шийдэм бороохой зэргийг барьж асар том арслан заан, аюулт догшин махчин гүрвүүл болон зэрлэг бух гөрөөс, тэмээн гөрөөс, хулан, тахь, аргаль, янгирын олон сүрэгтэй тулалдан амь зууж байсан болов уу гэж бодмоор санагдана Энэ олон сайхан уулсаар замнан явахад айхтар эгц уруу тийш машинаа онхолдуулах шахам сандарна.

	Ингэж сандран явтал 105 дугаар баганын орчимд хоёр зуу шахам метрийн тэртээд 100 орчим хулан нэгэн нарийвтар амны нууц газраа бөөгнөн зогсож ширтэн байхад бид нэгэнт тулгарч бие биеэ маш сонирхон цааш өнгөрөв. Түүгээр хулангийн зогсоол зам дагуу мэр сэр үзэгдэж байх нь их сонин байв. Хээрийн тэр онгон соргог амьтад тийнхүү нуугдан, удтал зогсож амардаг ажээ. Мөн нэгэн бэрх газарт 40-өөд угалзтай 30 орчим метрийн зайнд нэгэнт тулгарч орхиод цочихдоо бид дуу алдаж, тэдгээр угалз бас балмагдан сандарч хэсэг зуур бие биеэ харан зогсож билээ.

	Зээгийн усан дээр маш олон хар сүүлт гөрөөстэй тохиолдож явлаа. Энэ олон төрлийн ховор ан амьтадтай ийнхүү дахин дахин тулгарах нь эзгүй зэлүүд газрын шинж бөгөөд энд хүний мөр маш цөөн гарчээ. Тийм ч учраас энэ хахир хатуу хязгаарт ус унд олоход бэрхтэй. Хааяа нэг ус байвч тэр нь эрдэнэ мэт ховор нуугдан орших бөгөөд тэр устай булагт орж гарсан зам улбаа байхгүй маш нууцгай байна.

	Бид эндээс Хөгшин ингэтийн сайр гэгчээс Их Хавтагийн урд үзүүр болох газар дэрсээр хүрээлэгдсэн Наран булаг гэгчээс гарч нэгэн өргөн хөндийг туулж асар өтгөн шигүү нохойн хошууны ойд туллаа. Тэрхүү нохойн хошууны моддын ерөнхий байдал нь том бөгөөд түүнийг хэмжвээс хамгийн өндөр нь 5 метр 43 см, бүдүүн нь хөндлөн огтлолоор 13 см, өргөс нь оёдлын машины зүү мэт том, үр жимс грек самрын дайтай байлаа. Энэ их шигүү ширэнгийн заагийг даган явсаар тэнгэр тулам өндөр хадан хананы завсраар машинаа арай хийж багтаан арав гаруй км зүтгүүлсний эцэст нэгэн сайхан цэнгэг булаг усан дээр орлоо.

	Үүнийг бүгдээрээ «Нууц ус» хэмээн нэрийдэж ханатлаа ууж, хоол унд хийж амраад тэндээ машин зэрэг хөсөг хөтлөө хэдэн цэргийн хамтаар хойноос тойруу замаар очиж Яргайтын усан дээр нийлэхээр болзоолон ахмад Цэдэв, Чоймпиг, Мөнхжаргал хэмээх нэгэн цэрэг бид дөрөв морьдоос шилэн унаж Тахийн өндрөөр дамжин Яргайтын ус хүрч хонохоор гавшгайлан мордсон боловч бидний санаснаар болсонгүй. Зам холын дээр, өндөр өндөр хадан уулс, гүн гүн хавцал, нугачаануудыг хэдрэн туулж Хар морьтын хөндий хэмээх 20 орчим км урт хоолойг өгсөн маш өндөр бэрх даваагаар арай гэж давахад цангаж үхэх шахсан хүн, морь энэ өдөртөө хүрэхээр зорьсон Яргайтын ус байтугай маргаашдаа ч үл хүрэх ийм хол газрыг хүүхэд мэт хөнгөн бодож гарсандаа ихэд гэмшин явлаа.

	Ингэж будилан явтал нэгэн бэрх хадан хавцал үзэгдсэнд түүнийг ажиглаваас ам талаар нь ургасан бут бургаснаас усанд налж хэвтсэн мэт байх тул энэ хавцлын дотор ус байж магадгүй гэж горьдон түүн рүү орохоор шийдлээ. Тэрхүү хадан хавцал маш давчуу бөгөөд тэнгэр тулам өндөр чулуун хана мэт түүний завсраар ганц морьтой хүн явахад зарим газар морио хөтлөн завсар зайтай цувран явлаа. Хамгийн түрүүнд Цэдэв, Чоймпиг хоёр явах бөгөөд орой болж бүхий тул угаасаа нар хэзээ ч үл тусах тэр гүн хавцлын ёроолд бүрэнхий болж бас уг хавцал махир тахир байх тул урагш хойшоо 3 метрээс цааших юм огт үзэгдэхгүй ажээ. Би тэр хоёрын морины хөлийн тачигнах чимээг чагнан, амандаа шүлсгүй болтол цангаад арай гэж урагш зүтгүүлэн явлаа. Миний ард явах цэрэг Мөнхжаргал мөн л дув дуугүй хөмсөг зангидан цангаж зүдэрчээ. Ус гэгч энгийн нэгэн цагт хүн огт анзаарахгүй асгаж цутгаж байдаг тэр агуу чухаг рашаан хэчнээн их үнэтэй, юугаар ч сольшгүй эх булаг байдгийг энэ үед бидний хэн боловч ойлгосон байх аа! Ямар ч гэсэн нэгэн аяга тунгалаг сайхан уснаас өөр хэрэгтэй юм санагдахгүй явлаа. Ам цангаж шүлс дуусаад нүд бүрэлзэж, чих дүнгэнэн, дотор хатаж явахад энэ орчинд хааш хаашаа устай газар ойр байхгүй гэж бодохоос гагцхүү уснаас өөр юу ч хэрэггүй мэт бодогдон явж билээ. Энэ үед хэн нэгэн хүн усны оронд дэлхийд ховор нандин ямар нэгэн зүйл өгсөн бол түүнийг тэр дор нь хад асга руу чулуудахад бэлхэн байв.

	Монголчууд хэзээнээс нааш цайныхаа шавхрууг хүртэл асгахыг тун ихэд цээрлэдэг байснаар үл барам усыг хамгийн дээд идээ гэж архи сүүнээс илүү хүндэтгэн байсан нь аргагүй билээ. Ер нь монголын алдарт их говь гэгч хэзээнээс нааш хатуухан тоглоомтой газар билээ. Гэвч манай энэ говь юугаар ч сольшгүй ховор их баялгийн сан уурхай юм. Бид тэр хавцлаар шүд зуун өгссөөр явахдаа дээш харвал хадны завсраар үзэгдэх тэнгэр тэртээ дээр тахир мухир хөх цэнхэр зураас болон үзэгдэх нь бид энэ биеэрээ эх газрын гаваар шурган орсон мэт тун аягүй сэтгэгдэл төрүүлнэ.

	Цангаж ядрахын эрхэнд толгойлон яваа Цэдэвтээ ч уур хүрч энэ л бүдүүн нөхрөөс болж элс чулуун дунд ингэж үйлээ үзэн хатаж үхэх цаг иржээ хэмээн дотроо бухимдан явлаа. Гэвч уур хүрсэн ч загнах тэнхэлгүй гэлдэрнэ. Морьд маань ч мөн л цангаж ядарч яваа бололтой, хөл нь солбиж хүндрэн арай гэж дөрвөн хөлөө урагш зөөн гэлдэрсээр арван хэдэн километр орчим тэр урт хонгилыг туулан явав. Хэрэв энэ хонгил тэр чигтээ явсаар байгаад мухардвал бид үүний дотор хүнтэй, морьтой цөмөөрөө байгалийн нууцад ясаа тавихаас өөр аргагүй болох билээ. Учир нь унасан морьд эргэж үл чадах бөгөөд ундгүй туйлдсан хүмүүс явган гарч чадахгүй, хэрэв гарсан ч гэсэн цаашаа усанд хүрч чадахгүй нь мэдээж. Ингээд дүүрсэн хэрэг гэж нэгэнт шийдсэн дөрвөн хүн, дөрвөн хөөрхий мориныхоо хүчээр арай гэж зүтгэсээр яваад гэнэт тэр хадан хавцлын мухарт хүрлээ шүү.

	Түүний мухар нь хааш хаашаа хориод метр зайтай бөгөөд эргэн тойрондоо дээшээ үелсэн хүнхэр эгц өндөр элгэн ханатай тул тэнгэр тэртээ дээр нэгэн нуур мэт биндэрьяа өнгөөр гэгээрэн сүүмийнэ. Энэ үе үдшийн бүрий болж байсан тул бид ус горьдон хэчнээн эрэн бэдэрсэн боловч юу ч алга. Гэтэл морьд маань чихээ соотойлгон, хамраа сэртэлзүүлэн хэсэг цагаан бургасны зүг сүрхий чимээрхэн үнэр авч байгаа үзэгдэнэ. Бид ч чих тавин чагнавал ямар нэгэн усны дуслах чимээ бүдэгхэн сонсогдсонд дөрвүүл ухасхийн буугаа бэлтгэн тэр бургас дундуур зүсэн орж нэлээд дээш өгссөн чинь жинхэнэ ангалын эх мухарт хадны үе завсраас доош дуслах усан дуслын дор том хавтгай тогоо мэт хонхор хадан дээр тунгалагхан ус мэлтийж байлаа. Бид ч ус гэж нэгэн зэрэг дуу алдаж гүйлдэн очиж гараа дүрж золтой л тэнгэрт өргөн залбирах нь холгүй баясаж бараг хүүхэд шиг дэгдэн дэрвэх шахам байж шүд хага ташим тэр сайхан цэвэр ус ханатлаа залгилж сая нэг амь орж, уртаар амьсгал авч бие биеэ баясан харж инээлдээд сая л ухаан орж, ус тогтсон хадаа үзвэл олон зуун жилд ийнхүү ус дусалсаар элэгдэж тогоо мэт хонхор болсон тэр хаданд сархад мэт тув тунгалаг ус мэлтийтэл дүүрэн байлаа. Харин устай хадан тогооны дэргэд янгир ямааны мөр нэлээд байхаас гадна ахиулан ажиглаваас эгц хадны үе дээр хэд хэдэн янгирын шинэ хуучин сэгнүүд энд тэнд харагдахад харин дотор эвгүй оргих шиг боллоо.

	"Энд ер нь нэг л ёозгүй зэвүүн амьтан байна даа" гэж дотроо бодсон боловч хэн маань ч тэр тухай үг цухуйлгасангүй. Бид гал түлж зэлүүд байгалийн өгөөмөр сайхан бэлэг болсон ариун тунгалаг усаар цай, хоол болгон ууж идээд намрын шөнийн гүн харанхуйн дунд галаа тойрон суух, хажуулах зэргээр энэ тэрийг хүүрнэн амарч байтал толгой дээр шахам гэнэт аймшигт муухай дуун зүрх шимширмээр гарлаа. Тэр дуу маш их уур цухалтай тун их хүчтэй хүрхрэн заналхийлэх нь хад чулуу доргин оволзож нурах мэт ажээ. Бид ч тэр дороо ухасхийн буунуудаа шүүрэн авч бэлхэн болж галаасаа холхон, морьдынхоо дэргэд цөм нуруугаа нийлүүлэн дөрвөн тийш хараад урт богино буунуудаа зэхэн, нүхэн харанхуй руу нүд цавчилгүй ширтэн суулаа. Энэ архирах мэт сүрт дуу баруун хойд зүгт өндөр хадны үе дээрээс сонсогдож байгаа юм уу? гэмээр боловч чухам нарийн баримжаа нь мэдэгдэхгүй бөгөөд аймшигтай ажээ. Хэд хэд дуугарснаа чимээгүй болсон боловч бид хөдөлсөнгүй, дөрвөн морь ч бас айж байгаа шинж илэрхий, огт хөдлөхгүй чив чимээгүй зогсоно. Гал маань ч сүүмэлзэн байсаар унтарлаа. Намрын шөнө хэдий жихүүн хүйтэн боловч, бид ихэд айж сандарсандаа болоод хэн маань ч босож хөдөлсөнгүй, хоорондоо ч үг дуугарсангүй гагцхүү аль зүгээс ямар нэгэн аймшигт амьтай довтлон ирэхийг нүд цавчилгүй ширтэн хүлээж суув.

	Энэ явдал 1965 оны 10-р сарын 5-ны шөнө болсон хэрэг билээ. Бид дөрвөн хүний сандран хүлцэн өнгөрүүлсэн тэр, дуут шөнийн «нууцыг» асар удахгүй аялан явах шинжээч залуус нотлон тайлах нь магад биз ээ.

	 

	 

	2. Алсын бараа

	Маргааш өглөө нь үүр гиймэгц бидний санаа сая нэг амсхийж, даарч хөшсөн биеийн чилээг гаргахаар цөм нэгэн зэрэг босон харайж биеэ тэнийлгэн хөдлөнгүүт баруун хойдох ханан хадны үе завсар өөд хэд дахин буудаж туршив. Битүү шахам тэрхүү хадан цүнхэг дотор бууны дуу тэнгэрийн дуу мэт чих дөжрүүлэн нижигнэвч морьд маань үргэж цочсон шинжгүй харин ч болж гэсэн маяг гарган, дуртай байгаа мэт тэр зүг дүрлийн харцгааж байх нь нэн сонин. Бид тэндээс ямар ч аймшигт амьтан олж үзсэнгүй. Нар гарч өдөр болоход шөнийн дорой байдал арилж, цөм баатар зориг гарган, үүгээр түүгээр явж тэр хачин задгай агуйн бүх байдалтай сайн танилцсан боловч тэндээс гойд юм мэдэгдсэнгүй. Урьд шөнийн аймшигт дуу бол магад ирвэсийн хүрхрэлт байсан болов уу гэж ярилцан тэр сүрхий хадан нүхнээс буцаж гарахаар урьд оройн ирсэн мөрөө дагаж цувран хөдөллөө. Эргэн тойрон хадан ханын өндөр нь 70—80-аад метр орчим бөгөөд ёроолд нь нар тусдаггүй ажээ.

	Тэр өдөртөө бид Шаазгайн хөндийг өгсөж, Уртын шар хөтлийг давж, Тахийн Хөх өндрийг арлан хэжиж хэдэн хүрэн толгодыг дамжин явсаар урьд жил нь явж байхдаа түр буудалласан Яргайтынхаа усан дээр буув. Гэтэл уржигдар тойруу замаар салж одсон машин зэрэг хөсөг хөтөл маань гүйцэн ирж хамтран буудаллав.

	Хэд хоног энд байрлан тал тал тийшээ тахь гөрөөс эрэн хайн явцгаав. 10-р сарын наймны өдөр манай ахмад Цэдэв ирж, би энэ өдөр Царигийн усан дээр саяхан явсан нэлээд хэдэн тахийн шинэхэн мөр үзлээ гэв. Цэдэв, миний төрсөн нутаг энэ Царигийн ус болох тул би тахийн мөрийг тун андахгүй хэмээн нэн сайхан мэдээ олж ирэв. Тэр оройдоо тэнгэр бүрхэж цасан ширхэг ганц хоёр хаялж эхэлсэн нь улам өтгөрсөөр сүрхий хүчтэй цасан шуурга болж майхныг маань хийсгэн унагаах зэргээр их л сандарган тун ч тохь муутай хонолоо. Есний өглөө мөн л тэнгэр муухай, нүүр нүдгүй цасан шуурга тавьсан тул тийм мэдэхгүй говь газар байтугай сайн мэдэх хангай газар ч төөрчихмөөр байхад манай ахмад Цэдэв намайг майхандаа дулаан сууж бай, би Царигийн (шинэ) ус руу явж урьд өдөр үзсэн хэдэн тахийн мөрийг улам сайн үзэж ирье гээд нүдгүй цасан шамарга дундуур дажгүй гараад өгөв. Би зөвшөөрөн үлдлээ. Энэ сайхан сэтгэлт, шантаршгүй зоригт хүнийг би тэр өдөр аюулт хавчлаар анган цангаж ядран зүдэж явахдаа цухалдахын эрхэнд дотроо дургүйцэж явснаа бодон гэмших ажээ. Одоо ч гэсэн тэндхийн цэргийн хөвгүүд тэр нууц усыг Цэдэвийн ус гэх болсон биз. Тэр өдөр би майхны мухарт сууж тэмдэглэлээ бичсэн болж, зээрийн тарган махаар цэргийн хүүхдийн амтлан хийсэн хоолноос үл хожимдон хүндлүүлэн тэр өдрийг өнгөрүүлэв. Ахмад Цэдэв оройхон ирж замдаа хэд хэдэн гөрөөс агнан ганзагалж Царигийн усан дээр том жижиг нийлсэн хориод тахийн мөр үзэв гэж хэлж ирлээ. Тэр шөнө миний нойр хулжиж, шөнийн турш эргэн хургаж хэвтэхдээ тахь хэмээх энэ онгон соргог амьтан одоо манай эх оронд бүүр байхгүй болох нь энэ гэж үү? хэмээн харуусмаар завдавч, үгүй тийм биш, энүүхэн энд байна! гэдэг нэгэн хүчтэй бодлого бас төрж элдвийг бодон хэвтсээр аравны өглөө боллоо. Энэ өглөө тэнгэр тогтуухан боловч гар нүүр чимчигнүүлсэн аягүй хүйтэн, бид нүүхээр юмаа ачаалан хөдлөв.

	Тахийн Шар нурууны зүүн хуудсыг даган сайхан газраар замнан хурдлан давхиж явтал хэдэн хар сүүлт гөрөөс тохиолдов. Тийнхүү Царигийн усыг чиглэн түүний урдхан байдаг дов толгодын дундуур хэдрэн явж байтал тэртээ зүүнтээгүүр үргэлжилсэн өргөн говийн наад захад хэсэг адуу мэт амьтан бараантан харагдсанд машинаа зогсоож, бүгд явгалан дов толгод дамжин гүйж ойртоход бидний явах замд дайралдсан хэдэн хар сүүлт гөрөөс тэгэхээс тэгэх гэсэн юм шиг гэнэт үргэн учиргүй бужигнан тэр амьтдын зүг давхилаа. Том анг үргээнэ гэж тэр хар сүүлт гөрөөснүүдэд би ихэд уур хүрч хэд хэд буудаад авмаар санагдаж билээ. Тийнхүү товцог дээгүүр өнгийн харвал биднээс 2-3 километрийн зайтай газар хар бараандуу зүстэй боловч уг нь хул хонгор байрын 4-5 унагатай хориод тооны адуу шиг амьтан сэрийлцэн анирсаад зогсож байна. Цаагуур нь 40-50 орчмын хулан үүгээр түүгээр нь сэжиг аваад зогсож байснаа агшин зуур үргэн давхилаа. Би тэндээс дурандвал тэр адуу шиг амьтан маань миний өчнөөн олон жилээр эрэн хайж сураглан яваа тахь гөрөөс мөн ажээ.

	Тэр тахь, хулан адил бүгд нэг өнгөтэй биш бараан алаг ч юм шиг харагдах бөгөөд сүүл нь урт шингэн, ерөнхийдөө адууны хэвтэй сайхан амьтад байв! Энэ тахь гөрөөсийг харахад харин тэр өдрийн жихүүн хүйтэн амьсгал намдаад ирэх шиг, биндэрьяа өнгөт тэнгэрийн өнгө улам цэнхэртэн хөхөрч, нарны гэрэл илч улам нэмэн, өргөн цэлгэр их говь ч улам шаргалтан өнгө орох шиг, зүүн талаар нүүгэлтэн үргэлжилсэн Алтайн цэнхэр уулс ч өндийгөөд орж ирэх шиг санагдлаа.

	Шаргалтан хөнхийж шар хамба шиг шарлан налайж байгаа уужим энэ их говийн наад талаар бэлчээрлэн яваа тахь маань харин эрдэнийн чулуун шигтгээ мэт өнгө алаглан, товойлгож оёсон юм шиг тов тодхон бөгөөд содон сайхан харагдах нь эзгүй хээрийн эзэн, энэ их цөлийн сүр жавхлан болон авай.

	Түүний цаагуур идшилэн яваа хулангууд шүр сувд адил гялайн гялтганан тархаж харагдахад тэр дундуур бас хар сүүлт гөрөөс жижиг үлбэн мэт жирийх нь үнэхээр үзэсгэлэнтэй ажээ. Энэхүү үлэмж төгс ан гөрөөсөө өвөр хормойгоороо ярайлгасан асар уудам их говийн цаагуур сүүмэлзэн харагдах Алтайн их нурууны зөвхөн энэ хавийн ноёлох оргил болсон Бүс хайрхан, Бугат хайрхан, Цагаан хайрхан хэмээх гурван цаст уулсаар хүндэтгэлийн харуул манаа болгосон мэт байхад басхүү бидний ар талд маань тун саяхан асаасан шинэхэн цагаан хүрэм нь наад талаараа шаргалтсан хүнхэр их говьтой өнгө харшин үзэгдэгч Тахийн шар нуруу, Тахийн хөх өндөр, Их бага Хавтага, Байтаг богдын уулс өнгийн ширтнэм.

	Дэлхийд ховор энэ хул хонгор тахь гөрөөс, бор цагаан зээр болон хулан, тэмээн гөрөөс зэрэг нь сүрэг сүргээрээ бэлчээрлэж байхад тэртээ Алтай, энэтэй Байтаг, Хавтагийн уулаар шивээлэн байгаа араатан чоно, ирвэс, шилүүс, үнэг, мануул, хярс, цоохондой, аргаль, янгир, бөхөн зэрэг ан гөрөөс асар олноороо багшран буй.

	Түүнчлэн манай баруун өмнүүр үргэлжилсэн, нохой цангаж үхсэн гэдэг домогт цэлгэр их цэнхэр Номины говийг уруудан явбал хавтгай хэмээх тэмээн гөрөөстэй даруй тохиолдоно. Тэр ховор сонин амьтныг манай энэ говиос өөр газраас олоход маш бэрх! Алс тэртээ Улаанбаатар хотоос олон мянганы хол замыг урьд олон дахин туулан ирж хоосон буцсан удаа олон боловч энэхүү ес дэх удаагийн ирэлтээрээ цаст Алтайн өндөр босгыг алхан, цайдам их говийн өргөн уудмыг туулан зүтгэсээр арай гэж тахь хэмээх эрдэнэ мэт ховор гөрөөсийг олж харсандаа сэтгэл минь баясаж тэсэлгүй уяран дуулнам.

	Гүн цэнхэр говийн гүйдэл хурдан тахь гөрөөс минь уу! Дөчөөд жилийн өмнө би ид залуу насандаа, Алтайн өвөр Гүн тамга, Тамчийн араар олон зуугаадаараа алаглан бэлчиж явсан тахийн баян сүргийг харж явсан минь бодогдоно. Харин энэхэн завсар ийм ховор чухаг болсон тахь гөрөөсийг харахад эртний танил мэт нүдэнд дулаахан, сэтгэлд бахтай. 

	Алтан говийн унага, аргамаг сайхан гөрөөс - тахийг тайван байлгаж ашид мөнх өсгөн тэтгэх сэн гэхээс урд хормойгоороо унага даагыг чинь хучиж, хойд хормойгоороо хотол сүргийг чинь хамгаалан хаацайлж, өвөр түрийндээ ч болов агууланхан нутагшуулж өсгөн үржүүлэх зэргээр бөөцийлмөөр санагднам. Зэндмэн эрдэнэ мэт барааг нь хараад эгэл жирийн анчин миний хайрлан хамгаалах сэтгэл ийнхүү догдолж байхад манай эрдэмтэн сэхээтэн болон энэ хэргийг эрхлэх хүмүүс тахийг тайван чөлөөтэй нутагшуулан өсгөхийн тулд ямар сайхан зохимжтой өгөөмөр баян санал сэдэн гаргаж ямар сайхан үйлс бүтээх бол хэмээн гүн их итгэл найдвар төрж байв.

	Ийнхүү агшин зуур олон сайхан бодол сэтгэлд автагдан байтал тэдгээр тахь гөрөөс маань гэнэт үргэн хуй салхи адил алга болон одов. Тахь, саяын үргэн цойлсон хар сүүлт гөрөөснөөс сэжиг авсан бөгөөд бас ч биднийг дов толгод дээгүүр бүртийн цухуйхыг олж харсан бололтой. Ухасхийн цааш хурдлан давхиад нэлээд хол очиж гэнэт зогтусан эргэн харж зогсоцгоолоо.

	Ер нь аливаа нэгэн зэрлэг ан гөрөөс дов толгодын дээгүүр сэрвэгэр юм цухуйхыг ер андалгүй ямар ч холоос олж хардаг билээ. Бид энэ өдөр алтан говийн унага болсон онгон тахийн барааг ийнхүү олж харсандаа туйлын их баяртай явлаа. Түүний хойноос хөөсөн ч үгүй, үргээж сандраах хэрэггүй хэмээн үзэж энэ хавьд нутагшиж байгаа тэр хэсэг тахь дураараа тайван байг гэж тэнд нь шууд орхин өөрсдийн явах замаа амдан авч Царигийн усан дээр буудаллан амрав. 

	Монгол говийн унаган гөрөөс болох тахийн барааг харахад надтай хамт явсан хилийн харуулын дарга ахмад Цэдэв, жолооч Чоймпиг, цэрэг Мөнхжаргал, Өөлд, Бээжинхүү, Гончигжав, Даваа, ахмад Ширдэгжав, цэрэг жолооч Лхамсүрэн нартаа хувийн баяр талархлыг энэ ялдамд хүргэн, 1965 оны 10-р сарын 10-ны тэр нэгэн дурсгалт өдрийг одоо ч гэсэн би дурсаж суунам. 

	Маргаашийн 11-ний орой Ёлхоны хоолой хүрч тэр нутгийн ардуудаас энэхүү хэсэг тахийн тухай сурвалжилж, мэдээ баримтыг цуглуулан авсан билээ.

	 

	3. Алтан говийн унага

	Харах нүдний хараа, хатирт хүлгийн гүйдэл үл хүрэм эн захгүй цэлийх эртний далайн ёроол байсан их говиудад арвай будаа мэт алаглан бэлчиж явсан Монгол нутгийн хул хонгор тахь гөрөөсний атар баян, эмнэг онгон сүрэг өргөн говийн их зэрэглээн дунд энд тэндгүй л язганан бужигнаж наад талынх нь зам булаалдан давхихад цаад талынх нь огт мэдсэн шинжгүй налайтал бэлчээрлэн явдаг байв. Монгол орны наран мандах зүг, Дорнодын их талаас эхлэн өвөр хормойг нь эмжсээр баруун зүг үдийн наран голлох өргөн их говиуд болон цастан Алтайн цаад наад талын их их тал хөндий, говь цөлөөр үргэлжлэн оршиж байсан үй олон тахь гөрөөс дээр үеэс эхлэн бараг малтай хамт бэлчээрлэдэг байсан учир монгол хүн түүний зан араншин зэргийг одоогийн цагаан зээр мэт сайн мэдэх болсон тул адуугаа түүнтэй нийлүүлэн ороо онгон, адаар догшин, зан авир муутай болгочих буй гэж сэрэмжлэн байхаас бус тахийг тийм ховор нандин амьтан гэж төдийлөн хайхраагүй байсан цаг билээ. Гэвч халх нутгийн халуун хормойд хучигдан эрх дураараа үржин төлжиж, үймэн бужигнаж байсан тэр үй олон тахь гөрөөс нь дэлхийн бусад олон оронд төдийлөн элбэг байдаггүй гэгчийг монголчууд эрт дээр үеэс мэддэг байсан ажээ. Иймээс ч харь гүрэнд бэлэг болгон мал сүрэг өгөх далимд тахь гөрөөс оролцуулан өгч байсан баримт эртний тулгар бичгүүдэд үзэгддэг билээ. Энэ тухай 17-р зууны гучаад оны үе буюу 1630 оны орчимд Халхын Сэцэн хан Шолойгоос Манжийн эзэн хаанд явуулсан бэлгийн агт дотор тахь гөрөөс оролцуулан хүргүүлсэн тухай гадаад Монгол, хотон аймгийн ван гүнгүүдийн илтгэл шастир хэмээх бичигт тодорхой өгүүлсэн байдаг. Бас монголчууд энэхүү тахь гөрөөсийг бусад оронд ховор хэмээн мэдэж байсанчлан зарим орны эрдэмтдээс Монголд тахь хэмээх адуун гөрөөс элбэг гэгчийг аль эртнээс мэдэж бичиг сударт тэмдэглэхдээ, тахитай тун ижилхэн монгол морьдыг эндүүрэн нэрлэж байсан ч мэдээ баримт үзэгддэг.

	11-р зууны эхний хагаст цастан Төвөдийн орны Бодоваа гэгч бичгийн нэгэн хүн «Эрдэнэ цогцолсон үлгэр» хэмээх ном бүтээсний 31—32 дахь хамарт «умар зүгийн тахир гуйлгачид Тахийн нуруун дээр сууж амар жарган явна» гэх зэргээр монголын тухай бичсэн байдаг. Үүнд: Төвөд хэлэнд жан хэмээн зэрлэг адууг тэмдэглэснийг монгол хэлэнд тахь хэмээн орчуулан уншиж байсан нь тахь хэмээх нэр их л эрт үүссэний гэрч буюу! Харин их эртний үлгэр домог, хуучин судар бичигт «Хулан чихтэй» гэж гардаг нь хулан тахь гэсэн утгатай ч үг байж болно.

	Нэн эрт цагаас монголчууд адууг ихэд хүндлэн хамаг итгэл найдвар, алдар гавьяа, отог омгийн ялалт, сүр хүчийг гагцхүү сайн морь, сайн эр хоёрын хүчээр бүтээдэг байсан тул морио ихэд шүтэж байсан үеийг бид сайн мэднэ. Тийнхүү бөөгийн шашинтай байх эрт балар цагаас эхлэн адууныхаа өвөг болсон энэхүү зэрлэг адууг «Чихтэй» хэмээн тахиж явсан байж ч болох юм. Чухам тэгж тахин байснаас «тахь» гэдэг нэр үүссэн байх ч болзошгүй, ямар боловч тахь гэдэг нэр нэлээд эрт цагаас бичгийн хэлэнд орсон монгол нэр ажээ. 19-р зууны сүүлийн хагаст амьдарч байсан монголын нэгэн их бичгийн хүн, одоогийн Оргиочоор нутагтай байсан Лувсанбалдан гэгч өмнө дурдсан Бодоваагийн «Эрдэнэ цогцолсон үлгэр» гэгч бичгийг дэлгэрүүлэн орчуулж бичихдээ «Жан» гэдэг үгийг монголоор тахь гэж тодотгон баталсан байдаг. Мөн үүнээс гадна 1877 онд номтын Рэнцэн буюу «Сумадийраднаа» гэгч бичгийн хүний туурвиж бүтээсэн төвөд - монгол толь бичиг «Харанхуйг арилгагч зулын» 1-р бүлгийн 31-р хамарт төвөдөөр «Жан» гэсэн үгийг монголоор «Тахь» гэж дахин батлан тайлбарлажээ.

	Ер нь эрт үеэс монголчууд дэлхийн олон улс оронтой гадаад харилцаагаа зузаатган харь холын элч хайгуулч нарт ховор нандин бэлэг хүргэж байсан мэдээ олон байдаг.

	Халхын Сэцэн хан Шолойгоос Манжийн эзэн хаанд хоёр тахь гөрөөс оролцуулсан бэлэг явуулснаас тэртээ өмнө, 1410 оны үед Алтан ордны тэргүүн Едигейн хамт монголын эзэнт улсын нутагт ирсэн Иогани Шильтбегер гэгч герман хүний тэмдэглэлд... Алтай хэмээх их уул, тэр (монгол) нутагт буй түүний цаана тэнгэрийн хаяанд хүртэл үргэлжилсэн их цөл буй хэмээн тэд (монголчууд) ярилцана. Тэр цөлд байдаг зэрлэг араатан, хорхой, шавжаас болж тэр цөлийг хэн ч туулаагүй, харин дээрх ууланд (Алтайд) өөрийн сууцгүй зэрлэг хүмүүс амьдардаг бөгөөд тэдний гар нүүрээс бусад бүхий бие нь үстэй, бусад адгуусан амьтны адил уул хадаар тэнүүчлэн явж өвс навч буюу юу тохиолдсоноор хооллох ажээ. Энэ орны захирагч, уулнаас барьж авсан эр эм хоёр зэрлэг хүн ба мөн тэндээс барьж авсан гурван зэрлэг морийг Едигейд бэлэглэв. Тэнд бас германы нутагт тохиолддоггүй өөр олон адгуусан амьтан байх бөгөөд түүний нэрийг нь ч би хэлж чадахгүй юм1.

	Үүнээс үзэхэд Чингисийн байлдан дагуулалтын дараах Монголын эзэнт улс, Европ зүгт тогтоосон Алтан ордны улсын тэргүүндээ хүн гөрөөс болон тахь гөрөөс бэлэглэн байсан нь тодорхой ажээ. Харин тэр үед тахь гэдэг нэрийг хэдийгээр Монгол орон даяар түгээмэл мэдэх байсан боловч тэр нь гадаад зарим орнуудын бичиг сударт тэр бүр орсон эсэх нь тодорхой мэдэгдэхгүй байсан цаг билээ.

	Манж Чин улсын Тэнгэр тэтгэсний 36-р (1771) онд зохиосон «Манж үгсийн 36-гийн зүйл хуваасан тайлбар толь бичиг» гэдэг номын гөрөөсний аймгийн ангид «Тахь бол яг манай адууны адил хээрийн зэрлэг адуу болой» гэж бичсэнийг үзэхэд лавтай он удаан жил нэрлэн ирсэн нэр болох нь илэрхий. Түүнээс гадна тахь гөрөөсийг зөвхөн монголчууд өөрсдөө гадаад улс орон руу бэлэглэлд өгөөд зогсоогүй монголын тахь гөрөөсний нэр алдар гадаад олон улсад тархаж, тэдний хүсэл сонирхлыг төрүүлж чадсанаас түүнийг олж авахаар харь орноос зориуд ирж байсан удаа ч буй билээ.

	«Зарлигаар тогтоосон гадаад монгол, хотон аймгийн ван гүнгүүдийн илтгэл шастир» нэрт бичгийн 53—54-р хамар «манжийн хаан Дээд эрдэмтээс (1637) онд тэдний газарт төрдөг тахь нэрт гөрөөсийг барихаар ирэв» хэмээсэн байдаг. Энэ бүхнээс үзэхэд тахь гөрөөс нэлээд эртнээс гадаад олон улсын сонирхлыг ихэд татаж байсан нь илэрхий байна. Зөвхөн 19-р зууны сүүлийн хагаст оросын алдарт жуулчин И. М. Преживальский монгол Алтайн цаад их говиор аялан явахдаа тахийг анх үзэж зураг болон судалгааны зүйлсийг хэвлүүлэн соёлт орнуудын сонорт хүргэснээр ном бичигт «Преживальскийн адуу» хэмээн тэмдэглэх болжээ. Мөн Преживальскийн дараа амьтан судлагч Флияков Зүүн гарын говийн өмнөд хэсгээс тахь агнаж түүний арьс толгой зэргээр эрдэм шинжилгээний өгүүлэл бичсэн (1881 он) билээ. Тэр нь тахийн хязаалан насны азарга байсан бөгөөд харин түүний дараа 1901 онд жинхэнэ амьд тахийг Орос нутагт аваачсанаар европчууд тахь гөрөөсийг анх удаа нүдээр үзсэн байна.

	1890-ээд оны үед Баянтүмэн уулын орчмоор нутаглаж байсан Ламзав гэгч өвгөний гэрийн хатавчны хананд тахийн нэг туурай өлгөөтэй байдгийг нутгийнхан нь бараг цөм үзсэн бөгөөд энэ нь монголын эртний заншлаар адууны өвөг халуун хошуут тахь гөрөөс адуу малд ээлтэй хэмээн ийнхүү тахийн туурайг гэрийнхээ хатавчны хананд өлгөж байжээ. Энэ тухайн учрыг Ламзав гуайгаас асуухад «Энэ тахь гэдэг адуун гөрөөс бол урьд манай энэ нутгаар одоогийн цагаан зээрээс олноороо бэлчиж явсан юм гэж миний эцэг ярьж байдаг сан. Тэгээд энэ тахийн туурайг аав маань адуу малд өлзийтэй гэж ийнхүү хадгалан явсныг нь би уламжлан яваа юм» гэжээ.

	Үүгээр үзвэл одоогоос нэгэн зуу орчим жилийн өмнөхөн, энэ тахь гөрөөс монголын дорнод талд элбэг бэлчиж явжээ. Үүний ул мөр нь одоо зүүн хязгаарын Мэнэнгийн тал, Баянтүмэнээс Улаанбаатар орох замд тохиолддог Түмэндэлгэр сумын нутаг зэрэг газруудаар «Тахийн ус» нэртэй ус булгууд байдаг байна.

	Монголчууд эртнээс хулан элбэгтэй газар тахь байдаг гэж хэлэлцдэг нь хулан, тахитай нутагт төрсөн ардууд ба анчдын удаан жилийн ажиглалтаар нотлогдсон зүйл билээ. Гэтэл манай зүүн хязгаар нутагт их хэмжээний газраар хулан оршиж байсан баримт байдаг.

	1870-аад оны орчимд Сан бэйсийн хошуу нутаг, одоогийн Дорнод аймгийн зүүн өмнөд хэсэг Сангийн далай, Вангийн цагаан овоо, Мэнэнгийн тал түүнээс алс зүүн хойших Хулан Хараат, Загалын уул, Гурванзагал, Чоно Хараат, Салхит зэрэг газраар түгээмэл оршиж байсан гэж нутгийн хууччууд батлан өгүүлэх бөгөөд газар усны нэр нь мөн холбоотой байна. Гэтэл 1873—1875 онуудад хулангийн аюулт өвчин дэлгэрч дорнодын тал нутгийн бараг бүх хулан хиарч үхсэн гэж нутгийнхан тодорхой өгүүлдэг билээ. Тэр их аюулаас ганц хоёрхон хулан амьд үлдэж 1920 он хүртэл дээрх нэр бүхий газраар хааяа нэг үзэгдэж явсны хамгийн сүүлчийн ганц хуланг 1930 онд хуучин Сан бэйсийн хиа байсан Дамдин гэгч хүн Чонот гэдэг газраас олж алснаар зүүн хязгаарын үй олон хулангийн эцсийг тэр хүн дуусгажээ. Хулангийн тийм элбэг баян сүргээс одоо үлдсэн баримт зүйл нь гэвэл: Одоо Дорнод аймгийн орон нутгийг судлах кабинетад хулангийн ганц хоёр туурай, арьс яс зэрэг зүйл л хадгалагдан үлджээ.

	Хуучин Сэцэн ханы Сүжигт вангийн хошуу буюу одоогийн Дорнод аймгийн Халх гол сумын нутаг «Цагаан уул» хэмээх Оорцог уулын баруун өмнөд талд «Тахийн ус» гэж байдаг бөгөөд түүнд урьд тахь гөрөөс ирж ус уудаг байжээ. Тэр үед уул нутгийн анчин Жанцан хаван, Эрхэмбаатар хиа хэмээх хоёр анчин тэр усан дээр сахиж байж тахь гөрөөлж байсан гэж одоо хүртэл тэр нутгийнхан дурсан ярьдаг билээ.

	Тахь ийнхүү Зүүн хязгаар нутгаас гэнэт шахам арилсан бөгөөд энэ тухай нутгийн домог ярианд «Хулан, тахь, аргаль, янгир зэрэг олон төрлийн ан амьтдын баян сүргүүдийг Алтайн их уулсын савдаг ирээд нар шингэх зүг туугаад явчихсан. Түүний хойноос зэрлэг сүргийн эзэн болсон хэлгүй мэт том том хүмүүс хол хол алхан уул уулын оргил дээгүүр дамжин гишгэж гүйгээд хөөгөөд явчхав» хэмээн харуусан өгүүлдэг байна. Энэ ан гөрөөс төдийгүй хүн гөрөөс ч Зүүн хязгаарт Халхын голын дайны үед байсны гэрч мөн. Мөн баруун өмнөд зүгийн нутагт хязгаарын их говиос нэлээд дотогш орших нутгуудад хүртэл тахь гөрөөс идээшин оршиж байсан ул мөр одоо ч байдаг билээ. Баянхонгор аймгийн нутаг Их богдоос урагш Цагаан булгийн өмнөх Баяны нурууны хоолойд оорцог тогтсон «Тахь» нэртэй жижиг уул буй. Мөн говь болон хээрийн бусад нутгаар ч энэчлэн тахийн нэртэй уул аль олон байдаг нь тахийн тархан идээшиж байсан нутаг болохыг гэрчилж байна.

	Энэ бүхнээс үзэхэд тахь нь зүүн зүүн ба өмнөд нутгаас цааш хил хязгаар хүртэл Дорнод, Сүхбаатар, Дорноговь зэрэг аймгийн нутаг мөн Өмнөговь, Дундговь аймгийн баруун урд зах, Говь-Алтай, Ховд, аймгийн нутгаас цааш хил хязгаар хүртэл Монгол орны зүүн хязгаар, зүүн өмнө болон өмнөд хормой бие, баруун өмнөх их говь талыг дүүрэн, бас Алтайн цаад наад талаар нэлэнхийд нь тархан оршиж байсан нь тодорхой байна.

	— Тахь одоо чухам хаахнуур байна вэ? гэсэн дөрөвхөн үгтэй өгүүлбэр дөрвөн зүг найман зовхист тархаж, нэг нь нөгөөгөөс асууж сураглах боллоо. Бас саяхан болтол уул талын хормой, уужим их говиор сүрэглэн багширч явсан тэр олон тахь гөрөөс чухам яагаад гэнэт ийнхүү ховордон ховордсоор огт үзэгдэхгүй болоход хүрэв? гэж хэн хэнгүй асууж гайхах болсон билээ. Үүнд хэд хэдэн онцгой шалтгаан бий болов уу гэж жирийн нэгэн анчин хүний ажиглалтаар бодож явдгаа зүйлчлэн хэлье.

	 

	Нэг: 

	Говирхуу халуун дулаан амьсгалтай байсан дорнодын тал ба зүүн хязгаарын нутгаар хур тунадас ихсэж ургамал ногооны төрөл шим хувирч, ялаа шумуул хэтэрхий ихэдсэнээс буюу аажимдаа сэрүүн уур амьсгалтай болж эхэлсэн зэргээс болон сүүлийн үеийн өвчин, ган зудаас шалтгаалж нутаг сэлгэн нүүсэн зэрэг явдал нөлөөлсөн байж ч болох юм. Үүний баримт гэвэл Дорнод хязгаарт гагцхүү тахь, хулан төдийгүй аргаль угалз, янгир ямаа зэрэг одоогийн Алтай чигийн сонин ан гөрөөс бараг цөмөөрөө эртнээс нааш идээшин байсан түүхтэй билээ. Түүний ул мөр нь ийм хар, улаан, цагаан ямаат тийм ийм ямаатын хавцал хад, Ишигт, Уханат гэх буюу Улаан аргалант, Цагаан аргалант гэх зэрэг нэр бүхий уул толгод, хад байц Дорнод, Сүхбаатар аймаг тэр ч байтугай Хэнтий аймгийн зүүн өмнөд талаар зөндөө л их тохиолддог байлаа.

	Дээр дурдсан газраас аргаль, янгирын хувхайрсан толгой эвэр одоо ч гэсэн олдсоор байдаг бөгөөд гучаадхан жилийн өмнө тэр хавиар аргаль, янгир агнаж явсан хүмүүсээс одоо амьд мэнд байгаа баримт буй. Мөн Дорнод аймгийн орон нутгийг судлах кабинет, Баяндун сумын Тээгийн өндрөөс аргаль гөрөөсний толгой, тугалмай зэрэг зүйл олоод үзмэртээ тавьсан байна. Тэр ч байтугай 1959 онд Хэрлэн-Баян улаан хэмээх бараг монгол нутгийн төв дунд шахам байгаа хээрийн бүсийн мод, хад ихтэй нэгэн уулсаас янгир ямаа алж Хэнтий аймгийн орон нутгийг судлах кабинетын үзмэрт арьсыг нь тавьсан байна.

	Энэ нь Дорнод хязгаарт аргаль, янгир эртнээс элбэг байсны баримт бөгөөд эдгээр хонь, ямаан гөрөөсний алга болсон цаг үе хулан, тахийн ховордон нүүсэн цаг үетэй тохирч байгаа нь сонирхолтой байна. Энэ нүүдэл зуу хүрэхгүй жилийн өмнө богинохон хугацаанд болжээ.

	 

	 

	Хоёр: 

	Тахь үзэгдэхгүй болсон бас нэг шалтгаан гэвэл тахь нь цөөхөн бөгөөд их эмзэг онгон амьтан тул хулангийн өвчин гарахад түүнд өртсөн буюу зугтан зайлсан байж ч болно. Ер нь аливаа зэрлэг ан гөрөөс хэт олон болж өсөхийн хамт түүнд тахал гарч аяндаа устах байгалийн жам буй. Энэ нь өөрөөс нь өөрийгөө сөнөөх аюулт өвчин үүсэн дэлгэрдэг явдал байдаг. Зарим газрын тарвага бужигнан өсөхийн хамт тахал өвчин гарч хиаруулдаг бөгөөд түүнийг тарваган тахал гэж зориуд нэрлэдэг. Бас цагаан зээрийн шүлхий, янгир ямааны годрон, гахайн толог, тахийн сөдрөг, ям, бөгс ороох зэрэг аюулт өвчнийг сайн ажиглаад байвал хэтэрхий олширсон цаг үед тус тус зохих цаг хугацаагаар үүсэн гарч егүүтгэл болгодгийг орон нутгийн ажигч гярхай хүмүүс ба анчид андахгүй мэднэ. Бас тэжээвэр малд тусдаг өвчин бүр тэр малын удам төрөл болох зэрлэг гөрөөсөнд нэгэн адил халдварлан тусах жишээтэй билээ. Иймээс адуунд тусдаг сөдрөг ям, бөгс ороодог өвчин нь тахид бас тусдаг ажээ. Хэрэв тийм бол мөн үеэр тахийн өвчин хулангийн өвчинтэй ойрмог гарсан байж ч болох юм. Зэрлэг ан гөрөөсний өвчин нь ямар ч арчилгаа хамгаалалтгүй учраас цөмийг нь сүйтгэх аюултай байдаг. Жишээ нь: Гахайн толог өвчин нь хавь орчны бүх гахайг хиаруулан устгадаг. Ер нь ажиглан байхад гахайн өсөлт маш түргэн байдгаас ч юм уу арав гаруй жил болоод л гахайн өсөлт туйлдаа хүрмэгц толог өвчин нь эргэж тусдаг мэт үзэгддэг юм. Харин энэ 1972 оны намар Хараа, Ерөөгийн сав нутгаар гахай тун ч элбэг болж алахад ч хялбар байна гэж зарим гөрөөсөг хүн над сонин болгон хүүрнэж байв. 

	Энэ нь толог гарсан газраас зугтан ирсэн гахай юм уу эсхүл тэндхийн гахай тийм амархан өссөн ч байж болох юм. Ямар боловч толог дэлгэрч мэдэх юм гэж би урьдах бодит туршлагаас бодсоноо энд цухас тэмдэглэлээ.

	Дээрхээс үзэхэд Зүүн хязгаарын тахь гөрөөс бүрмөсөн арилж, мөн өмнөд болон Баруун хязгаарын тахь эрс ховордсон нь ямар нэгэн өвчний нөлөө байж болох юм. Нөгөөтээгүүр хулан бас бус амьтны өвчин эмгэг их дэлгэрч, үхэж үрэгдэхэд өөр болон тийш зугтан зайлсан байж ч болно.

	Ер нь монгол адуу тиймэрхүү сэжигч онгон зантай билээ. Хүүр оршуулдаг газар, малын сэг сэвстэй газар адуу ойртох нь ховор, алсаас хүүр сэгийг үзээд дахин очиж мэдэж аваад, гэнэт үргэж холдон явдаг зан заншилтай билээ.

	 

	Гурав:

	Эртнээс тахь хулан элбэг байсан тул түүнийг агнах явдал тэр нутгийн хүмүүст мэр сэр байсаар ирсэн биз. Гэвч тэд тахийн азарга буюу унага, даага зэргийг нь алахыг ихэд цээрлэдэг байсан юм. Монгол хүмүүс маш эрт цагаас эхлэн их сайн анчнаа «нүгэлт хар гөрөөчин» гэж нэрлэдэг байсан боловч тэрхүү «нүгэлт хар гөрөөчин» маань ямар нэгэн ангийн махны тарга, үсний сорыг гүйцсэн цагт нь зөвхөн хэрэгцээгээрээ мэргэн буудаж ашигладаг байсан юм. Гэтэл сүүлийн үед хурдан хүчирхэг буутай маш олон анчин гарсны дээр тэд хурдан машин, мотоцикл зэргээр хүч түрэн хөөж аль бие томтойг нь шилж буудахад тахийн азарга ч дайралдсан байж болно. Ялангуяа тахийн азаргыг алах нь түүний өсөж үржихэд асар их хор хөнөөл учруулна. Учир нь азаргаа алуулсан тэр сүрэг олон цөөн алин боловч бүхэл бүтнээрээ сөнөхөд хүрдэг аюулт явдал байдаг бөгөөд азарга үгүй болсон тэр сүргийг өөр хасаг2 азаргын сүргээс нэгэн чадалтай азарга хүрэлцэн ирж хураан эзэмшихэд хүрнэ. Тэр шинэ азарга урдын азарганы үр төл болох унага даага буюу шүдлэн цөмийг барьчихдаг тул тахийн өсөлтөд их аюултай ажээ. Урьдын хуучин анчид бол тахийн сүргийн үүр азарга алахыг бүрмөсөн тэвчдэг байсан юм.

	 

	Дөрөв:

	Дөчин хэдэн оны үед монголын баруун хязгаараар нэвтрэн орж ирсэн Шинжааны хасаг дээрэмчид хулан, тахийг идэш хоолондоо хэрэглэхээр маш олон сүргээр нь хайр найргүй хядан бүрэлгэснээс тахь гөрөөс маш ховордсон гэдэг яриа тэр нутгийн хүмүүсийн дунд бий. Тахь бол үнэндээ задгай цагаан газрын амьтан тул олон сумтай хурдан пулемётоор зэвсэглэсэн тэдгээр дээрэмчдэд айхтар хядуулж байсан гэж тэр хязгаарт алба хааж байсан хилийн цэргийн зарим хүмүүс одоо хүртэл ярьдаг билээ. Одоо ч гэсэн тахийн Шар нуруу болон тэр орчны газраар аялан явж байхад уул толгодын завсраар буюу ам жалга бүхэнд шахам том том цагаан гэр мэт овгор зүйлс харагддаг бөгөөд түүнийг зориуд очиж үзэхэд тахь, хулан ба аргаль, янгирын зэрэг гөрөөсний ясыг маш ихээр энд тэнд овоолон хураасан нь удаандаа хувхайран цайрч дүнхийн үлдсэн нь тэр билээ. Энэ бол гоминданы даалгавраар манай нутагт дураараа цөмрөн орж ирсэн Шинжааны хасаг дээрэмчдийн буудал хуарангийн ул мөр ажгуу.

	Үүнээс үзэхэд ганцхан тахь ч биш энэчлэн хэчнээн ховор сонин ан гөрөөсийг ихээр хядан сүйтгэсний эд мөрийн баримт мөн гэж үзэж болно.

	 

	 

	Тав: 

	Ховор сонин амьтан хэмээн мэдсээр бэлэг үзмэрт хэрэглэсээр олон зуун жил болсон амьтныг арчлан хамгаалж анхааран хямгадах асуудал хэдийгээр эрт үеэс уламжлалтай боловч саяхан болтол энэ асуудал эрхлэх хүмүүсийн санаанд тэр уламжлалаа сэргээх бодол бараг төрсөнгүй явсан нь тахь гөрөөсний ховордох нэгэн гол шалтгаан болсон гэхэд хилсдэх зүйлгүй биз ээ. Ийнхүү эртний элбэг түгээмэл байсан тахийн их сүрэг хурдан хугацааны дотор их говийн илбэ мэт зэрэглээнд замхран холдов. Тахь гөрөөс одоо их цөлийн нүд алдам зэлүүдэд маш цөөхнөөрөө үзэгдэх төдий явахыг тохиолдол болон олж харсан хүмүүс байх бөгөөд тэдний ганц нэгтэй нь би зориуд уулзаж асуусан ба тэдний хариулсан зэргийг доор сийрүүлье.

	1947 он Алтайн цаадах хонин усны баруун хойно байдаг Тахийн усны баруун өмнөхөн 18 тахь явж байхыг тэр үед Тайгын заставын дарга байсан Жанчив гэгч хүн үзсэн гэж тодорхой ярьдаг билээ.

	1951—1952 онд Тахийн Шар нуруунд тахийн хоёр азарга байхыг олон хүн ялангуяа тэндхийн хилчид удаа дараа үзсэн байна.

	1953 онд тэр хоёр тахь дээр бас нэг нэмэгдэж гурав болоод түүгээр нутагшин явж байсныг нь тэндэх харуул хайчийн цэргүүдээс хэн нэгэн болчимгүй этгээд үзмэгц нэгийг нь буудаж алсан гэдэг лавтай мэдээ байдаг. Гэтэл үлдсэн нөгөө хоёр тахь нь гэнэт хулжин хил давж алга болсон гэдэг мэдээ буй! Мөн дээр өгүүлсэн Тахийн Усны говиор нутагшиж байсан тахийг тийнхүү алахыг нь алж үргээхийг нь үргээж дуусгасан гэдэг яриа буй!

	1957 онд Алтайн өвөр Бижийн гол, Хонин ус, Гүн Тамга зэрэг газраар хоёр тахь өвөлжив гэж нутгийнхан хэлэлцдэг билээ.

	1962 онд Ховд аймгийн Үенч сумын дарга Муушар отрын нутаг бэлчээр эргэж үзэхээр Говь-Алтай, Ховд аймаг хоёрын уулзвар болох Хонин ус, Хагийн хоолой, Яргайтын ус хэмээх газраар жолооч Алагжавын хамт машинаар явж байтал 9-р сарын 22-ны өдөр өмнөөс нь тэмээтэй хүн ирж яваа юм шиг харагдахыг жолооч нь урьтан харж, сайн ажиглан дөхөж ирэхийг нь харахад тэмээтэй хүн биш тахь явж байжээ. Тэр тахь гэнэт зогтусан эргэж зугтаахад хойноос нь хурдалсан машин нэлээд ойрхон очсон тул тодорхой сайн харав гэж Муушар өөрөө ярьж байв. Муушарын хэлж байгаагаар тэр тахь нь ар шилээрээ нэлээд өндөрдүү бөхтрөөтэй, ерөнхий бие нь өндөр бас зүс нь хул бөгөөд бэдэртэй мэт харагдсан ажээ. Үенч, Бугат сумын нутагт тахийн цус холилдсон хул зүсний адуутай айл олон байсныг үзсэн бөгөөд тэр адууны тахийн угсаа болох сайхан морьд нь бие бялдар том, хүч тэнхээ сайтай тул нэгдлийн адуунд, тийм үүлдэр нийлүүлэх сэн гэж тахийг сонирхож, мэдэх хүмүүсээс үргэлжид асууж сурагладаг болохоор тийнхүү таних төсөөлөл ихтэй явлаа. Мөн их алсаас бараа харж явсан тул зүс төрхийг нь мэднэ гэж Ломбохүүгийн Муушар өөрөө 1965 оны 9-р сарын 26-нд надад хэлсэн юм. Мөн энэ тухайгаа бичиж надад өгсөн баримт бүхий хэрэг билээ.

	1963 онд Ховд аймгийн Алтай сумын «Хөгжил» нэгдлийн хоёрдугаар бригадын хоньчин Дамба гэгч хүн 3-р сард найман тооны тахь Хавтаг уулын орчимд бэлчээрлэн идшилж явахыг харсан байна. Мөн оны 10-р сард нэгдлийн 2-р бригадын адуучин Норов гэгч хүн Хавтаг уулын ард хорин таван тахь бэлчээрлэн явахыг сайтар ажиглан харсан баримт байгаа бөгөөд энэ тухай Алтай сумын орлогч дарга Дүгэрсүрэн 1963 оны 12-р сарын 28-ны өдөр над тодорхой ярьж өгсний дээр гарын үсэгтэй баримт өгөв.

	1963 онд Ховд аймгийн Алтай сумын дарга Баяраа мөн аймагт суугаа «Үнэн» сонины сурвалжлагч Дамдин тус аймгийн ХАА-г удирдах газрын дарга Дорлиг нар отор нүүдлийн айлуудыг эргэхээр Алтайн Хонин усны зүг явж байх замын зуур тахийн нэг азаргатай дайралджээ. Сонин сурвалжлагч Дамдин түүний зургийг авах гэсэн боловч газар нь их бартаатай байсан тул тахийн хурдыг гүйцэж ойртох нөхцөлгүй алджээ. Энэ тухайгаа 1963 оны 9-р сарын 25-ны өдөр Баяраагийн бичиж өгсөн батлах тодорхойлолт буй билээ.

	1965 онд Ховд аймгийн Алтай сумын «Хөгжил» нэгдлийн гишүүн Гомбо овогтой 62 настай Донров 10-р сарын 11-ний өглөө Ёлхоны баруун хүрийн дэнж дээр гурваас дөрвөн унагатай том жижиг нийлсэн хорь гаруй тахийн цоо шинэхэн, бүүр халуун мөртэй тохиолдон сайн анхаарч үзсэн хэмээн өөрөө батлан өгүүлж билээ. Донровоос нэмэн өгүүлэх нь «Ер нь манай үүгээр тахь үзэгдээгүй хориод жил болж байна. Тиймээс би өчигдөр, уржигдархан шинэ халуун мөр үзээд хувьдаа тун ихэд сонирхон баярлаж явлаа. Тахь, хулан, монгол адууны аль алины нь мөрийг би тун андахгүй сайн мэднэ. Бодвол энэ хэдэн тахь хуучин нутагтаа нүүж ирээд удаагүй байгаа бололтой, ингээд тогтвол хуучин манай тахь маань эргээд буй болох нь байна. Харин энд тэндээс машинтай яваа хүмүүс энэ хэдэн тахийг маань айлган хөнөөж үргээчих вий гэж айж байна хэмээн харамсан, урьд нутагт нь байж агаад сүүлдээ бараг сураг танаггүй шахам болсон тахь гөрөөсөө дахин эргэж ирсэнд нь ихэд баярласан байдалтай ярьж байв. Би энэ тахийн халуун мөрийг үзээд манай үүгээр урьд тахь гөрөөс хэдэн зуугаараа буюу бараг мянга хүртэл идээшин бэлчиж байсан тэр сайхан цаг үе санагдаж байна хэмээн ярих далимдаа тахийн тухай олон сонин зүйлийг над хэлж өгснийг хойших зохих хэсгүүдэд оруулан бичихээр үлдээлээ.

	Энэхүү Донров өвгөний халуун мөрийг нь үзсэн тахь бол өчигдрийн аравны өдөр Царигийн усны зүүн говьд бидний үзэж харсан тахь мөн байх нь шив дээ гэж би дотроо бодлоо.

	Мөн 10-р сарын 11-ний өглөө Бор цонжийн говийн адаг, Эрээн толгойн үзүүрт заг мод түүж машинаар ачиж явсан нэгдлийн жолооч Дорж том, жижиг нийлсэн хориод тахь үүгээр түүгээр идшилж явсан хуучивтар мөрүүдийг хэд дахин олж үзсэн гэж бидэнд хэрэг болгон ирж ярилаа. Манай үүгээр тахийн мөр ойрын жилүүдэд ор үзэгддэггүй байсан тул ийнхүү тохиолдсон хүмүүс нэн ихээр сонирхож, дахин сайтар ажиглан үзсэн тул бусад туурайтны мөрөөс тахийн мөр тун өөр болохыг би андахгүй ялган танина аа гэж Алтай сумын «Хөгжил» нэгдлийн гишүүн Хөвүүний овогтой 35 настай жолооч Дорж тодорхойлон хэлж байна. 

	Эдгээрээс үндэслэн бас нэр хаяг тод бус нутгийн эрэлчин, гөрөөчин буюу хил хязгаарын цэргийн зарим хүмүүсийн нэмж тодорхойлсноор бол сүүлийн үед ховор чухаг болсон тахь гөрөөс маань харин хүн амьтан тэгтлээ үл явах бараг хилийн шугам хавийн их бага Хавтаг, Тахийн Шар нуруунд хамаарах олон газар, Гүн тамга, Ёлхоны баруун этгээд болох газар нутгаар амь хамгаалахын эрхээр сэлгүүцэн оршиж байгаа цөөхөн тооны тахь гөрөөс байдаг гэж хувийн зүгээс өгүүлж байна.

	1965 оны 10-р сарын 10-ны өдөр бидний ажиглан харсан тэр хэсэг тахийн байрлан бүхий газар нутаг нь урин дулаан цагт хүн цөөхөн явдаг, онцын аюултай араатан амьтангүй, амар амгалан зэлүүд нутаг мөний тул эрт урьдын тийнхүү элбэг баян байсан тахь гөрөөсний маань ховор нандин үлдэгдэл нь одоо чухам тэрхэн хэсэг нутгаар байршин байгаа ажээ.

	Энэ мэт алсын алсад, хил хязгаарын маш эмзэг газруудаар сэлгүүцэн орших алтан шаргал говийн унага болсон аргамаг онгон тахь эрийн сайн эр сандарч хүрэх, муу эрийн мунгинаж гүйцэх тэр их говь цөлийн тэнгэрийн хаяатай нийлсэн элсэн манхан дунд буюу хахир хатуу хөрстэй Алтайн хадан уулсын бэл хаялгаар өнөө болтол арилаагүй олон зуун жилийн түүх намтрыг хадгалж бидний үед ч өөрийн ховор мөрийг алтан говийн хөрсөн дээр сийлсээр яваа ажээ.

	Гэвч, монгол нутгийн хул хонгор тахь хэзээ ч устан арилахгүй нь магад. Тахийг элбэг үед нь гөрөө хийж явсан өндөр настан хүмүүс эдүгээ амьд мэнд байдаг. Тахь гөрөөс элбэг үедээ айлын адуунд нийлж тахийн эрлийз унага гарах нь олонтоо тохиолдож байсан буй.

	Дээр үеэс улсын баяр наадамд хурдан мориороо нэр цуунд гарсан, зүүн өмнөд нутаг, Хэнтий аймгийн Галшар чигийнхнийг тахийн удамт адуутай учраас хурд сайтай гэж хүртэл хэлэлцдэг билээ.

	Хэнтий аймгийн Галшарын Дагмид-Очирынх, Говь-Алтай аймгийн Тамчаар нутаглах Хун тайжийн зэрэг айлын адуунд тахийн азарга нийлж эрлийз унага гарган, тэднийхэн ухаа хонгор зүсмийн чийрэг догшин адуутай болсныг мэдэх хүмүүс одоо ч баталж байна.

	Манайхан тахийг агнах, унагыг барьж авах эртний уламжлалт арга барилтай тул сүүлийн үед тахийн хоёр унага барьж авчран Жаргалантын сангийн аж ахуйд тэжээж шинжлэн судалсан юм. Мөн маршил Чойбалсанд баруун хязгаарын цэрэг дарга нараас удаа дараа бэлэгт ирсэн тахийн унага, даага өсөж нэлээд тооны тахь Богд уулын «Зайсан» аманд тэжээж байсан билээ.

	1950 оны орчим ойр дотно албан хаагч Бат-Очирт маршал Чойбалсангаас тахийн 8 настай гүү өгч "чи, хурдан моринд дуртай тул энэ тахийг аваачиж монгол азарганд нийлүүлэн туршиж үз. Хурдан унага гарч юу магад" гэжээ.

	Тэр тахийг Бат-Очир өөрийн нутгийн Шаравдорж, Дашдаваа хоёроор Баян сумын нутаг руу явуулсан байна. Гэтэл замдаа хөтлөөд явж өгөхгүй болохоор нь Цайдам нуурын баруун дэнж дээр, угаас адуунд эр чадалтай Дашдаваа нь эмээллэн мордоход тэр тахь нь дээр дээр ойж, тун ширүүн булгисан бөгөөд ер монгол адуунаас гарч байгаагүй ярдаг ааш гарган булгихдаа сүүлээрээ хоёр хацрыг нь хүчтэй ороолгож байсан гэдэг. Гэвч Дашдаваа хүрэх газартаа хүрээд тэр зун монгол азарганд ойртуулах гэхэд азаргыг аймшигтай мэргэнээр тангарах тул удалгүй түүнд ойртох азарга үгүй болжээ.

	Ингээд тэр тахийн гүүний угийн адаар догшин зан нь хэвээр байсаар сүүлдээ тэдний нэгэн азарганы хэдэн гүүн дунд явсаар 2 жил болж, нэгэн хавар Гэдгэр хангай гэдэг газар адууны ороох өвчнөөр өвчилж үхсэн байна. Энэ тухай одоо амьд мэнд байгаа Бат-Очир өөрөө ярьж, надад өөрийн гараар бичиж өгсөн юм. Үүгээр үзвэл тахь нь монгол адууны нэгэн адил өвчнөөр өвчилдөг байна. Зан ааш байдал нь жирийн адуунаас илүү муу зантай ажээ.

	Тэрхүү Бат-Очироос тодруулан асуухад тэр тахь хул хонгор маягийн сонин зүстэй, туурай нь дэлбэгэр, гахайн хонхор нь тун гүнзгий, хамрын нүх нь уужим, магнай нь тэнүүн, эрүүний хоорондын зай их бөгөөд гүнзгий, шүдний нь цөгц их гүн, харайх дүүлэх нь жирийн мориноос илүү хол байсан гэнэ.

	Бат-Очир өөрөө бүдүүн морь унаад тахийн гүүг хөтлөн услахаар цогиход бүдүүн морины ойр ойрхон алхаж цогих зуур тахийн гүү аажим хол харайн явсан тул бүдүүн морины явалт нь дааганы явалт мэт санагдаж байсан гэнэ. Ер нь тахитай холбоотой энэ мэт сонин баримт, эрт дээр цагийн ховор нандин домог манай орны өмнөд хэсгийн өргөн их хээр тал нутгаар бараг айл гэр бүхэнд байдаг билээ.

	Эртнээс зарим нэгэн хүмүүс хулан, тахь хоёрыг нэгэн төрөлд багтах амьтан гэж эндүүрч явсан нь аль эрт анчин хүмүүсийн ажиглалтаар буруу болох нь нотлогджээ.

	Хаана хулан элбэг байвал тэнд тахь бий гэсэн хуучны үг бий нь үнэн боловч хулан бол тахь мөн гэсэн үг биш ээ. Хулангийн бэлчээрлэдэг газраар тахийн иддэг өвс, уудаг ус бий гэсэн үг билээ. Ховд аймгийн Алтай сумын анчин өвгөн Баатар ярихдаа: «... Би хар багаасаа авхуулаад гуч гаруй жил гөрөөлөх хугацаанд хулан, тахь хоёр нэгэн сүрэгт цуг явахыг ер үзээгүй. Тэд өөр хоорондоо тэс өөр амьтад юм. Биеийн том жижиг, өнгө зүс, зан ааш, үргэж давхих байдал нь хүртэл асар их ялгаатай.

	Харин тахь бол манай монгол адуутай аль ч талаараа тун адилхан байдаг юм. Үүрсэн янцгаах, үргэж цойлоод эргэн харж зогсох, гүүгээ хураах, халуунд уулын ар шил дээр салхинд тийрэн зогсох, ус руу цувж явах, үргэхдээ хамраараа хуухиран дуугарах зэрэг монгол адуунд байдаг бүхий л ааш зан тахид бас ав адилхан байдаг юм билээ. Бас манай монгол адууны азарга шиг, тахийн азарга нь гүү шээсэн газарт очиж заавал шиншлэн үзээд тэнгэр өөд хошуу цорвойж ярвайх байдал үзүүлдэг нь хүртэл адил байдаг.

	Монгол адуунд тусдаг ям, сөдрөг, бөгсөө ороох өвчин тахид бас ижил тусдаг. Тахь яг л монгол адуу шиг ханиадаг. Мөн тахийн насыг яг монгол адууных шиг шүдээр нь тогтоож болдог бөгөөд нас шүд гүйцэх, өтөлж доройтох хугацаа нь манай адуутай ижил юм билээ. Тахийн мах манай адууны махтай ялгах юмгүй адилхан. Харин хулангийн мах бол амтаар сул, өөх нь цагаан байдаг» гэж ярьж байсан билээ. Иймээс тахь бол хулангаас тэс өөр монгол адуутай маш ойр амьтан ажээ. Үүний жишээг бид 1944 онд говиос барьж ирсэн тахийн эр, охин хоёр унагыг Жаргалантын сангийн аж ахуйн адуун заводод өсгөж байсан эхний жилийн туршлагад тулгуурлан монгол даагатай харьцуулан сонирхъё.

	Энэ дашрамд хангайн монгол адуу, говийн монгол адуу хоёрын ялгааг бас дурдах нь зүйтэй мэт санагдана. Хангай, говь хоёрт морины нас шүдийг нягтлан үзэхэд асар их зөрүү байдгийг хүн тэр болгон анзаараагүй байж болно. Үүнд нэгэн болсон явдлаас жишээ хэлэхэд:

	Миний бие 1931 онд Говь Түшээт вангийн Гэндэнрааш хэмээх нэлээд чинээлэг айлд айлчлан очсон юм сан. Тэд намайг буцахад хоёр ижилхэн хул хонгор даага бэлэглэн өгсөн билээ. Тэр хоёр даага нас чацуу бөгөөд дөрвөн шийр цагаан, дэл сүүл болон нурууны зураа нь хар байлаа. Энэ хоёрыг, энгийн хараад ер ялгах юмгүй. Харин нэг нь хатиртай, нөгөө нь хатиргүй байсан. Үүнийг би 1934 онд хоёулыг шинэ соёолон болоод байхад нь нутагтаа аваачсан билээ. Энэ хоёрыг дагуулж бас нэгэн морь над өгсөн нь дор дөрвөн зах шүдтэй байсан.

	Бас эдгээрийг хүргэж очсон хүнд би буцахад нь унааны жийрэг гэж цэл залуу хар саарал зүсмийн морь өгч явуулсан билээ. Гэтэл дараа жил нь 1935 оны хавар хоёр соёолон маань хэвээр, нөгөө дор дөрвөн зах шүдтэй ирсэн морь маань цэл залуу морь болсон байлаа. Гэтэл ирсэн хүний унаа сэлбэж миний өгч явуулсан цэл залуу хар саарал морь маань мөн 1935 онд шүд бүрдээ халдаж яваа (шинэ бүрэн шүд) морь болчихсон байж билээ. Энэ нь хангай, говь нутгийн ялгаа, юуны өмнө адуунд хэрхэн хурдан нөлөөлдгийг харуулж байгаа хэрэг бөгөөд ялангуяа адууны шүдэнд тун ялимгүй хугацааны дотор өөрчлөлт гарчээ. Говь нутгийн чулуурхаг хатуу хөрснөөс тачирхан өвс хамж хазлан идэхэд адууны шүд үргэлж эмтэрч элэгдэж байдаг бол хангайн сахлаг өвсөнд очоод даруй тэгшрэн засарсан хэрэг бөгөөд хангайн зөөлөн өвсөнд дураараа идэж сурсан морь говийн хатуу чулууг хазсаар байгаад улам ч амархан шүдэнд нь сэв суудаг байна. Бас говийн морины цэвэрхэн хомбон туурай хангай газар очоод нэг хоёр жил болоход хэв нь эвдрэн хагарч сунаж, өргөн хавтгай болдог билээ. Ерөнхийдөө говийн адуу жижиг цэгцхэн биетэй, дэл сүүл ахархан бөгөөд шингэн, хөл хүзүү богино байхад хангайн адуу өндөр том биетэй, хөл урт, дэл сүүл өтгөн байдаг. Энэ нь газар ус болон орчны байдалд зохицсон хэлбэр төдий өөрчлөлт биз ээ.

	Харин бид тахийн даагыг монгол адууны даагатай харьцуулан үзэхдээ говь чигийн даагатай харьцуулж үзвэл илүү ойлгомжтой гэж санагдана. Иймд доорх хүснэгттэй танилцъя.

	Энэ хэмжээгээр үзэхэд тахь монгол адуу хоёрын хооронд онцын зөрүү байхгүй нь тодорхой болж байна. Учир нь тахийн өсөлт монгол адууны өсөлт, шүдний нь ургалт хүртэл яг адил бөгөөд насны хэмжээ нь ч мөн адилхан билээ. Харин тахь монгол адуу хоёулыг он дараалан харьцуулан хэмжиж өсөлтийг тэмдэглэсэн зүйл олдохгүй болсон бөгөөд Жаргалантын сангийн аж ахуйд байсан эр тахь нь монгол адуунд тусдаг сөдрөг хэмээх өвчин тусаж үхжээ.

	Охин тахь өсөж гүү болоод нэлээд хэмжээний туршилтын ажилд хэрэглэгдэж, амжилттай үр дүн үзүүлсэн тухай тэр талын мэргэжил мэдлэг бүхий хүмүүс тодорхойлсон билээ. Үүнд тахийн гүүнд монгол азарганы үр таарч хээл авч гарсан эрлийз унага нь том болоод улсын баяр наадамд хурдан морьдын уралдаанд түрүүлж байсан сонин мэдээ бий. Гэтэл өөр янз бүрийн үүлдрийн азаргыг тахийн гүүтэй нийлүүлсэн боловч тэдгээрийн алины нь ч үр таараагүй өнгөрсөн байна. Энэ нь тахь, монгол адуу хоёрын үндэс чанар адил болохыг нэлээд ул үндэстэй баталсан хэрэг мөн. Түүгээр ч барахгүй, монгол адуу, тахь хоёрын дундаас төрсөн эрлийз нь зан байдал болон ялангуяа хурдны талаар тахийн сайн талыг удамшин төрдөг болох нь нэгэнт мэдэгдэж байна. Ерөөс эрт дээр үеэс уламжлан ирсэн домог яриагаар бодсон ч тахийн удмыг монгол адуунд шингээх явдал гоц сайн нөлөө үзүүлж байсан нь тодорхой бөгөөд ард түмний домоглон хадгалсан яриа бол ямар нэгэн хэмжээгээр жинхэнэ үнэнийг агуулсан байдгийг мартаж болохгүй.

	 

	4. Сонирхолтой хоёр домог 

	Манжийн дарлал ширүүсэж ард олны тэмцлийн нэгэн хэлбэр болох ганц нэгээрээ босож, шилийн хулгай хэмээх сайн эрс болоод хятадын пүүс, ноёд баядын хөрөнгө малыг тонож байсан ид үе болох 19-р зууны сүүлч үе буюу автономит төрийн өмнөхөн үед Сэцэн ханы өмнөд нутагт болсон нэгэн явдлын тухай домгийг энд товч эш татъя.

	Манж чин улсын бадаргуулт төрийн 24-р оны үе буюу 1898 оны үест бололтой, Сэцэн ханы нутагт Ажив, Готов гэж ах дүү хоёр сайн эр амьдарч байсан гэдэг. Энэ хоёр хүн угаас ядуу зүдүү учир хар багаасаа бусдад зарцлагдаж байснаа, нас бие гүйцэн эрийн цээнд хүрмэгц хоёул босож, уул хаданд орогнон хулгай хийж амь зуусаар нутаг хошуунаас гарч баян пүүс талж, энд тэндхийн адуу мал хөөсөөр нэрд гарчээ.

	Ийнхүү тэр үеэр монголын аймаг, хошуу бүхэнд шахам бий болоод байсан нэр зартай сайн эрсийн зэрэгт хүрч, удалгүй бусад аймгийн хошуу тамганаас Сэцэн ханы тамгын газарт энэ хоёр хулгайчаа татаж авч шийтгэж өг! гэсэн бичиг ирэх болжээ. Ингээд хүний нутаг хошуунд нэлээд он удаж, ах дүү хоёрын байдал нэгэн удаа их л доройтон унаа мориор хомсдож хотол хошуунаасаа хол газарт яах ч аргагүйдэж иржээ.

	Үүнд ах Готов нь:

	— Чи бид хоёрын ингэж явдаг угаас буруу тул тэнгэр бурхан цаанаасаа тэтгэсэнгүй дээ. Одоо эзэн ноёндоо буруугаа хүлээж, эмээлээ үүрэн очъё гэжээ. 

	Гэтэл дүү Ажив нь угийн шөрмөслөг тэнхээтэй, хүн байсан тул,

	— Эр хүн зорьсондоо хүрэлгүй, энэхэн зэргээс буцах болжгэм эхлэн юунд хадан гэртэй, харанхуй замтай явах гэж хэлэлцлээ? тэнгэр үл таашаасныг яаж мэд ээ вэ?

	Тэгвэл, тэнгэрээс унаа гуйна даа! гээд, говь цөл рүү хулан тахь барьж унахаар явжээ. Угаас муудсан хоёр морио өдөр нь амрааж, шөнө нь гэлдрүүлсээр, зам зуурт хүнс хоолны зүйл базаан аваад ганц гүзээ устай их говийн зах руу оржээ. Удаан ч явсангүй хоёр морь нь цуван үхэж, ах дүү хоёр эмээлээ үүрэн явган мацсаар айл амьтангүй их цөлийг олон хоног туулжээ. Авч явсан хүнсээ ч дуусах дөхөж, ганц гүзээ усаа ууж бараад харангадаж унах дөхөж явахдаа Готов нь:

	— Би юу хэллээ, дүү минь! Ингэж ч явах гэж дээ! хэмээн гаслан явсанд Ажив:

	— Үхэхийн мөр хаа ч ялгаагүй. Үхсэн ч ноёд баядад хүүрээ үзэгдэхгүй газар, энд дээр бус уу! гээд Готовыг бараг чирэн зүтгэсээр явжээ. 

	Тэгж явсаар арай унаж өнхөрдгийн даваан дээр Ажив нь нэгэн элсэн дунд хулангийн худаг олжээ. Элс хонхойлон малтаж цэнгэг сайхан ус гаргасан тэр хонхорт хоёул сайхан хүйтэн ус ханатлаа залгилаад овоо сэргэжээ.

	Тэр худагт баруун урд талаас нь орж ирсэн зэрлэг адууны хонхор шиг байна гэж Ажив нь хэлжээ.

	— За одоо хоёул ханатлаа ус ууж аваад, гүзээний булан ус бие биедээ аван, элсэн дор хонхойлон орж нуугдана даа.

	Энд хулан, тахь орж ирэхээс нааш ер хөдөлж өндийж болохгүй.

	Тэгээд бидний унаатай болох эсэхийг өөрсдийн маань авхаалж л мэдэж дээ! Бугуйлаа л сайн шиддэг юм шүү. Би исгэрнэ гэжээ.

	Ингээд тэр хоёр хулангийн жим замын хоёр талд элс хонхойлон нуугдаж, хөрсний үнэр гаргахгүй гэж авч гарсан агь шарилж өвсөө норгож биедээ нааж бугуйлаа зэхээд далд хэвтжээ.

	Нэгэн шөнө өнгөрч гэнэ. Хулан тахь ер ирсэнгүй. Маргааш нь өнгөрч, дараах шөнө нь бас нүд цавчилгүй хонож гэнэ. Бас байдаггүй. Готов нь Аживаасаа айх тул хэдий ядарч туйлдавч чимээгүй л суужээ. Дараах өдөр өнгөрч, шөнө болоход Готов нь энд ерөөс юу ч ирдэггүй ус юм байлгүй хэмээн сэтгэлээр ихэд унан уйлж суусан гэдэг. Бас ядарч цуцсан хоёр шөнө нойргүй зэргээс нүд нь анилдан ухаантай ухаангүй байжээ. Гэтэл гэнэт Аживын исгэрэх сонсогдмогц Готов ч ухаан орон өндийж, усны зүгээс олон адуу бололтой амьтан ч хамар хоолой нь тачигнан хурдан хөл нь шижигнэсээр дэргэдэх жимээр нь хуй салхи мэт өнгөрөхөд арай гэж бугуйлаа шидсэн боловч юу ч үл тээглэв гэнэ.

	Гэтэл Ажив нь нэгэн адууг бугуйлдчихсан чирэгдэн зүүгдэн цаад адуу нь чарлан цамнаж сүйд болж байгаа үзэгдэх бөгөөд сая ухааран харвал үүр тэмдгэрэн гийж байна гэнэ.

	— Бушуухан оосорлоод ав! гэж Ажив нь хашхиран, их элсэн дундуур уллан чирэгдэж, тэр адуу сэнс мэт эргэлдэн цамнах нь аюултай харагдана гэнэ. 

	Готов нь түүнд ойртож эс чадан сандарч байхад Ажив нь уурлан загнаж хоёул зөндөө будилжээ.

	Гэвч хүмүүс тулдаа тэр адгуусыг дийлж, эцсийн эцэст эмээл тохон мордсон гэдэг. Сул элсэн дунд ямар ч эмнэг хангал морь тэр бүр булгиж базаадаггүй цуцдагчлан, тахь хэчнээн цамнавч төдийлөн булгиж базаасангүй Аживын унаа болжээ. Ингэж сүйдэж барьсан тэр унаа нь залуу тахь байсан бөгөөд Ажив нь хүч чадлаар ааглан номхруулж аваад дахин нэгийг барьж авъя гэсэнд, түрүүчийн явдалд үрэгдэж үхэн алдсан Готов нь «Үүгээрээ л зогсъё» гээд залбирч байсан гэдэг.

	Ингээд тэнгэрийн унаа хэмээх тахь барьж унасан Ажив нь урьдын явдлаа үргэлжлүүлэн амь зуун, Готов нь эзэн ноёндоо бурууг хүлээн гуйж очсон ажээ. Гэтэл эзний хайр хишиг болсон хар гэр, банз шаахай угтаж, — Аживыг барьж өг! гэж өдөр шөнөгүй тулган шахах асар хүнд зовлонд учирчээ. Гэтэл тэр жил Сэцэн ханы аймагт их наадам болж арав гаруй жил өөрийн нутагт ирээгүй Ажив анх удаа аймгийнхаа наадамд иржээ. Унасан хүн нь эгэл биш, унуулсан морь нь хачин тэр хүнийг наадамч олон тойрон сонирхож шивэр авир гэлцэн, «Нөгөө зартай хулгайч Ажив маань мөн байна» гэлцэж, яваа яваандаа барьж авах өнгөтэй болсонд Ажив асрын өмнө морьтойгоо гарч:

	— Өөрийн аймаг хошуунаас би өнчин ишиг ч аваагүй байтал өдий жил болоод нутгийн наадмаа харъя гэж эрсэн намайг та нар юунд хавчуурхаж, барих гэнэ вэ? гэж хашхирчээ. 

	Гэтэл гартаа гавтай, хөлдөө тушаатай Готовыг хар гэрээс тэнд авчирч Аживыг нь заалгаж байсан тул ах нь тэндээс:

	— Төрсөн дүү минь, ахыгаа бодож, төрийн өмнө буруугаа хүлээ! гэж уйлан өгүүлсэнд Ажив:

	 

	— Гарыг тань гавласан эзэндээ хэл 

	Газрын холыг даагаагүй өөртөө хэл

	Ганц дүүгээс зугтсан заяандаа хэл! 

	Хан эзний нутаг хавчаад байвал 

	Халх монголын нутаг мундахгүй

	 

	гээд исгэрсэнд хул хонгор тахь нь хурдлан ухасхийж, хуран цугларсан олон тоосон дунд нь үлдэж байсан гэдэг... Хурдан хөлт тахь унасан хатуу шударга тэр эрийг ямар ч сайн мориор хөөгөөд барьж чадаагүй гэж эртний хөгшчүүл өгүүлдэг билээ. Гэтэл бас тахь унасан Аживыг ямар ч мориор хөөгөөд гүйцээгүй домог байхад хулан тахийн ямрыг нь ч гаргалгүй элдээд, өөрийн адуу мал шиг хурааж явсан тийм онц хурдан морьтой нэгэн сайн эрийн домог бас бий.

	Тэр сайн эрийн алдрыг «Босоо Жаргал» гэдэг байжээ. Босоо Жаргал, Сэцэн хан аймгийн Сан бэйсийн хошуу, одоогийн Дорнод аймгийн төвийн зүүн өмнө дэргэд байгаа Богд уул гэгчийн зүүн дор нутаглан суудаг байсан бөгөөд одоо ч тэнд «Босоо Жаргалын худаг» гэж бий. Гэтэл Жаргал нь алс холын газрыг хоногийн дотор туулдаг алдартай хурдан борлог морьтой байсан гэдэг. «Босоо Жаргалын борлог морь» гэж халх даяар шахам алдаршсан тэр борлог мориороо өглөө эрт гэрээсээ гарч давхисаар өдөртөө, Богдын хүрээнд ирээд орой нь буцаж мөн хоногтоо багтаад гэртээ харьдаг байсан гэж тэр нутгийн олон хүн ярьдаг билээ.

	Замын тал нь одоогийн хэмжүүрээр 680 километр, ирэх очихын 1360 км, тэр хол газрыг бараг нэгэн өдрийн дотор туулж, дөчин таван өртөө шахам газарт алзахгүй давхидаг тэр үлгэр туульсын хүлэг адил гайхамшигт морь байсан гэхэд үнэхээр бэрх боловч нэгэнт олон түмний хайрлан хэлэлцэж ирсэн домог тул үүний дотроос жинхэнэ үнэнийг нь ашиглая хэмээн энд эш татлаа. Замд нь байсан айлын хүмүүс гаднаа явж байгаад тэртээ зүүн урд шил дээгүүр босоо Жаргалыг борлог морио унаад давхин гарч ирэхийг хараад манайхаар бууж цай уух магадгүй хэмээн гэртээ орж, тогоогоо тавиад гарч ирэхэд нь алс баруун хойд шил дээгүүр гарч явдаг байсан гэлцдэг. Гэвч тэр морины давхихыг харах гэж зам тосон зогссон хүн, ерийн л морины яаралгүй явдлаар тун тайван давхиад өнгөрч байсан гэж ярьж байсан ажээ. Ямар боловч тэр эцэж цуцах гэж огт үгүй гайхалтай хурдан хүлэг байсан бөгөөд Жаргал нь өөрөө тэр морио хэнд ч унуулдаггүй байсан гэнэ. Тэр морины уг удмыг мэдэх эртний хууччуул дээр үеэс тахийн гаралтай морь гэж ярьдаг байсан бөгөөд босоо Жаргалыг эрийн цээнд хүрч арай жирийн биш хүн болох шинж мэдэгдэхэд эцэг нь:

	— За хүү минь, энэ үрээг чи морь болгож ав! Энэ чамд хэрэгтэй унаа болох буй! Үүний өвөг долоо дахь үе нь тахь байсан юм шүү! гэж хэлээд борлог шүдлэн өгч байсан гэдэг яриа бий. Бас хожим нь босоо Жаргал өөрөө ам халаад 

	 

	Бор бие минь өвгөрсөн ч 

	Богдын шавь явсан юм

	Борлог морь минь өтөлсөн ч 

	Тахийн унага явсан юм!

	 

	гэж хүн загнаж байсан гэлцдэг.

	Босоо Жаргал гэрийнхээ гаднаас өглөө мордож давхиад зүүн хязгаар, Мэнэнгийн тал өнгөрч хулан тахийн сувай сүрэг элдээд эцэж цуцахад нь уургаар ороолгон хөөсөөр бүр явж чадахгүй болгон багтруулж гэрийнхээ гадаа авчирмагц уургаар өлгөж бариад алж идэхээ авч үлдэн, айл саахалтдаа барьж өгөн бусдыг нь буцаагаад хөөж байхыг нутгийнхан нь бишгүй харсан гэж одоо ч ярьдаг билээ. Энэхүү босоо Жаргалын удам угсаа ач гуч нь болох хүмүүс одоо ч амьдран байж болох юм.

	Үүнээс үзвэл Сэцэн ханы нутагт тахь барих, түүнийг агнах болон унаж эдлэх, монгол адуутай цус нийлүүлэх явдал эртнээс элбэг байсан нь мэдэгдэж байна. Гэтэл бас баруун өмнө болон баруун хязгаар нутгийн ардууд тахь барих, агнах зэргийг нэгэн адил эрхлэн байсан баримт мэд сэр олддог билээ.

	Ялангуяа сүүлийн үед, баруун хязгаар нутгийн язгууртан ихэс тахь бариулан тэжээдэг нэгэн янзын сонин зуршилтай болж байсан нь их говийн алс замыг туулахад тахитай тэнцэх хурдан чийрэг унаа улам шаардлагатай болж ирснээс үндэслэсэн болов уу?

	Энэ зууны эхэн үеэр явж байсан оросын эрдэмтэн Козлов монголын баруун өмнө хил болох газар, Сайн хан аймгийн баруун урд захын хошууны Юн бэйсийнд тахийн нэгэн даага тэжээж байгааг үзсэн бөгөөд тэр даагыг 7—8 настай хүүхдэд унуулаад (бэйсийн хүү) номхон, дуулгавартайгаар, дуртай зүгт нь явж байхыг ихэд сонирхон байснаа бичсэн3 байдаг.

	Бас 1900 оны орчимд, оросын эрдэмтэн (академич) Н. М. Кулагин, «Торгуудын вангийнд нэгэн тахь байхад эмээллүүлэн мордож үзсэн боловч сайн явж өгөхгүй, хүний гарт гүйцэд дасаагүй бололтой байсан4 гэж бичжээ.

	Эдгээр язгууртан өөрийн харьяат сайн анч, тахь гөрөөлж дадсан хүмүүсээр тахийн унага буюу том тахь бариулан тэжээж байсан нь ганц энэ төдий биш буй заа.

	Үүнээс гадна дээрх бүлгүүдэд нэр гарсан өвгөн Баатар, мөн Халх голын Жанцан хаван, Эрхэмбаатар хиа, Сан бэйсийн Дамдин хиа, Баянтүмэний Ламжав өвгөний эцэг болон нэр овог нь мэдэгдээгүй үй олон хүн алс говийн халуун элсэн замыг туулж, хулан тахь агнаж, тэр хурдан соргог гөрөөсийг барьж тэжээх гэж зүтгэж явсан нь цөөнгүй ажээ.

	Ганц монголчууд ч бус, сүүлийн үед европынхон тахийг ихэд сонирхож, нутгийн туршлага бүхий хашир анчдаар амьд тахь бариулан авч Орос, Чех, Герман зэрэг газрын амьд амьтны болон дархан цаазат үзмэрт аваачиж тавьсан нь одоо өсөж бойжсоор байгаа ажээ. Гэтэл тахь, монгол адуу хоёр аяндаа өөрсдийн бэлчээр даган нийлэх, бие биедээ уусах дасах явдал байдаг. 1952 онд баруун хязгаарын Гүн тамга гэдэг газрын орчимд бэлчээрлэн байсан 9 гүүтэй нэгэн азарга адуунд тахийн азарга иржээ. Ийнхүү хоёр азарга ноцолдон тэмцээд тахийн азарга нь монгол азаргаа барьчхаад гүүнүүдийг нь хөөгөөд алга болсон гэдэг. Эзэн нь эл явдлыг мөр улаар нь мэдэж, азарганыхаа сэгийг үзэж бүх учрыг ойлгоод эрэл сурал тавьж их л сандарч явсан гэдэг. Гэтэл дараа жил нь (1953 онд) хаврын адаг сараар, Тахийн Шар нурууны хянган хяр дээр нөгөөх гүүний гурав нь, тахийн нэгэн азарганд ээрүүлэн зогсож байсныг Хүрэн Богд (Царигийн ус) дахь хилийн харуулын цэргүүд үзэж, тэр гурван гүүг арай гэж салган хөөж эзэнд нь аваачиж өгсөн байна. Энэ тухай Шинжлэх ухааны академийн эрдэм шинжилгээний ажилтан О. Намнандорж бид нар тэр нутгийн хүнээс сонсоод ихэд сонирхож тэмдэглэн авч байсан билээ.

	Мөн Ховд аймгийн Алтай сумын харьяат, урьд тахь агнаж явсан 67 настай өвгөн Баатар ярихдаа: «Монгол адуунд тахь ирж нийлсэн нь мэр сэр дуулддаг л байсан. Харин би бол тахийг нь эрж, харж явсан болохоор тахитай очиж нийлсэн монгол морьдыг л хааяа үзэж явсан даа. Одоогоос тавиад жилийн өмнө, Цомгоогийн хэмээр баян айлын нэгэн сайхан харлаг морь тахитай нийлээд явж байсан. Бас гучин гурван жилийн урьд Цэвэлийн гэдэг айлын нуруу муутай хээр морь тахитай нийлээд явахыг би үзсэн. Ер нь манай морьд тахитай очиж нийлэхээрээ тахийг цэгц нь болдог гэдэг яриа урьд байсан сан. Тэр үнэн юм билээ. Тахитай нийлсэн монгол морь тахийг толгойлон давхиад хүний амьдралт, ааш занг мэдэх болохоороо огт ойртож баригдахгүй, аль болох хэцүү, хөөж болохгүй газраар дагуулаад явчихдаг юм билээ» гэв.

	Бас «Тахь бол ер нь монгол адуутай ойр явах дуртай, монгол адуу, тахь хоёр бие биеэ татаж бэлчээрийн газраар хутгалдах шахам байх нь олонтоо бий. Би монгол адуунаас тасарсан морьд тахийн дунд явахыг ч л зөндөө үзсэн. Бас тахь ганц хоёроороо монгол адуун дунд явахыг зөндөө л харсан. Чухам хэний морьд хэний адуу байсныг санахгүй байна» гэж Алтай сумын «Хөгжил» нэгдлийн гишүүн 62 настай Донров гэгч хүн ярьж байсан билээ.

	Энэ мэтийн баримт, ялангуяа говь хязгаар нутгийн малчдын дунд эдүгээ болтол зөндөө яригдсаар байдаг бөгөөд монгол адуу тахь хоёрын нийлэн бэлчиж үр төл холилдон байсан нь үнэн болно. Ер нь дээр үеэс Хэнтийн Галшар чигийн морьд улсын их наадамд үргэлж дээгүүр давхидаг, түрүүлдэг нь бараг ёс мэт болсоор хоёр зуу шахам жил болсон бөгөөд энэ тухайд хуучны хүмүүс:

	— Аргагүй дээ! Сэцэн ханы урд биеэр тахь гөрөөс ихтэй. Тэндхийн адуу тахийн удамтай гэлцдэг байсан. Ер нь энэ мэт монгол адуу, тахь хоёр нийлж явах нь ганц энэхэн төдий биш, тахь байсан нутаг бүхэнд эртнээс үзэгдэж ирсэн түгээмэл үзэгдэл ажээ. Хэн ч албадан хөөж тууж аваачиж нийлүүлээгүй, өөрсдийн нь аяндаа илэрч гарсан ааш зангийн нэгэн онцлог бөгөөд адгуусан амьтны төрөлхийн зөнгөөрөө төрөлсөн ойртсон эрт өвгийн үеийн холбоо сүлбээ биз ээ.

	Алтан говийн хурдан хөлт онгон унага болсон тахийн давуутай сайн талыг монгол морьдодоо шингээн уламжилж авбал хойч хойчдоо эдийн засаг, спорт, аялал жуулчлалын болон бусад олон талын ач тустай сонин туршилт болж үлдэх мэт санагдана. Тахийн сайн тал нь жирийн монгол морийг бодвол барагтайд эцэж цуцахгүй, явдлын хувьд хурдан, зан байдлын талд сэргэлэн, тэсвэр хатуужлын хувьд илүү тул манай хөдөө аж ахуйд одоо ч гэсэн чухал хэрэгтэй үүлдрийг буй болгох бололцоотой юм. Бас дэлхийн олон улсад хэзээ ч үнэ цэнгээ алдахгүйгээр дэлгэрүүлэн хөгжүүлсээр байгаа морин спортыг монгол эх орондоо шинэ болон үндэсний хэлбэрийн аль алинаар нь хөгжүүлэх явдалд тахийн хурдан шалмаг үүлдэр нь чухал шаардлагатай байж болно. Мөн үс хялгас, арьс ширний болон сүү саалийн нь чанар байдлын талаар цаашид нарийн судалгаа хийж, тахийн айраг хүртэл гаргаж үзэхэд их сонирхолтой бөгөөд эрдэм шинжилгээний ач холбогдолтой зүйл болж болно.

	Алтай мэтийн бэрх цавчим замтай газар говь цөл зэрэг ангам алс аялалд эрдэм шинжилгээний хайгуул хийхэд зайлшгүй морин унаагаар явах болдог тул тэнд тахийн хурдан чийрэг тэсвэр тэвчээртэй үүлдэр байвал үр дүнгээ өгөх нь дамжиггүй. Хил хязгаарын цэрэг батлан хамгаалах үйлс хийгээд морин сургууль эрхлэх газруудад тахийн шөрмөс чангатай чийрэг угсаа онц тустай байж болно.

	Манай эх орны ихэнх хэсэг нь тал говиор бүрхмэл, зам барилгын ажил одоогоор хангалттай хөгжөөгүй, асар уудам нутагтай тул машин хөсөг тэр болгон явж хүрэхэд түвэг чирэгдэл ихтэй говь талуудын ахуй амьдралд тэнд дассан тахь мэтийн адууны үүлдэр элдэв ажил болон амьдралд өдөр тутмын шаардлагатай байдаг орон гэдгийг хэзээ ч мартаж болохгүй.

	Бид монгол адууныхаа чадал чанарыг сайжруулах гэж аль эрт дээр үеэс санаачлан оролдсоор ирсэн боловч үүлдэр сайжруулах талаар бусад үүлдрийн адуутай эрлийзжүүлэх тухайд төдийлөн анхаарч яваагүй бөгөөд энэ нь монгол адууны жинхэнэ өвөрмөц чанарыг хэвээр уламжлан хадгалах гэснээр барлагдана.

	Бусад бүх үүлдрийн тэжээвэр адуун дотор монгол адуу бол байгалийн ямар ч хүнд нөхцөлийг өөрийн биеэр даван туулдаг, ямар ч газар нутгийн ган зуд болоход идэш хоолоо өөрөө олж иддэг хийгээд онцын арчилгаа шаардахгүй, эцэж цуцахгүй хол явж уул талын болон хангай говийн алинд ч зорчиж чаддагаараа онцлогтой билээ.

	Монгол адууны энэ ховор сайн чанарыг улам бататгахын тул гагцхүү түүнтэй төрлийн болон амьдрал ахуй, ааш зангийн талаар нийцдэг, арай илүү сайн чанар бүхий тахийг ашиглах нь зүйтэй гэж эгэл анчны хувьд олон жилийн ажиглалтаа үндэслэн үзэж байна.

	Энэхүү хувийн бяцхан саналаар олон жилийнхээ алтан шар замын явцад үзсэн, харсан дуулсан мэдсэнээ зах төдийгөөс нь цомтгон товчлон, өөрийн оролдон эвлүүлсэн анчны найраглал магтаалаараа энэ номоо төгсгөж, ирээдүй хойчийн анчдад өлзийтэй ерөөлөө дэвшүүлэн барих нь энэ билээ.

	
АНЧНЫ МАГТААЛ

	(Найраглалаас)

	 

	Зээ! 

	Агаарынхаа тунгалагт 

	Асар тэнгэр нь цэлмэгхэн 

	Аргамгийнхаа чадалд

	Анчин эр нь цэнгүүнхэн 

	Буугаа үүрээд гардаг 

	Буурал сайхан хангайтай 

	Буман үеэс уламжилсан 

	Буян хишигт нутаг минь! 

	Алаглан эргэх улиралд 

	Антай, өнтэй байдаг 

	Аав ээжийн тахилгат

	Товхон хан уул минь! 

	Зуны гурван сарыг 

	Зургаа юм шиг цэнгэж 

	Зуслан дэнжийг доргитол 

	Зугаалж өссөн нутаг минь! 

	Намрын гурван сарыг 

	Найм л юм шиг жаргаж 

	Нарийн дугарааг5 бялхуулан 

	Наргиж өссөн нутаг минь! 

	Өвлийн гурван есийг 

	Өнтэй юм шиг туулж 

	Өвөлжөө хотын хооронд 

	Давхиж өссөн нутаг минь! 

	Хаврын дулаан шөнөөр 

	Хаях цүүгээ тоглож 

	Хавь нутгийн үетэнтэй 

	Ханилан дассан нутаг минь! 

	Зузаан хөвч нөмрөгтэй

	Зуун түмэн давхраанд нь 

	Зулзаган ногооны үеэс 

	Зундаа донгоддог хөхөөтэй 

	Хангайн олон уулсаас 

	Хан нэрээр дархлагдсан 

	Хамаг монгол дахины 

	Богд хан хайрхан уулыг  

	Умрын цэнхэр хөвчийнхөө

	Ууган нь болгон магтъя

	Уулын их оргилуудын

	Урд нь барин бахадъя.

	Анчин гөрөөчний сэтгэл

	Аргамжаатай юм шиг татагддаг

	Аглаг өндөр уулсынхаа 

	Алдарт оргилоос нэрлэвэл

	Орог цагаан Саяаны

	Онгон нь болсон Булнай, 

	Олонд цуу алдартай

	Отгон тэнгэр уул

	Хантайн урт нурууны

	Хамгийн зангилаа болсон

	Будлан, Пүүсгэрийн уулс 

	Булган, Бүрэн ханууд

	Онгон Хэнтийн сарьдгууд 

	Охид хүүхдийн нуруу

	Дээр үеэс домогтой

	Дэлгэр, Биндэр, Баян хануудын 

	Зуур хоногийн агнуурт 

	Зурайж гарсан жимээр

	Зургийн юм шиг ойд нь

	Зуузай холбон гөрөөлөхөд 

	Хавтгай эвэрт хандгай,

	Халтар халиун буга

	Хар хүрэн баавгай

	Хадах соёот гахай,

	Мөчир дамждаг хэрэм

	Мөнгөн сорт булга

	Мөрөн голын халиу

	Мөлхөж нуугддаг туулай

	Ойн бор гөрөөс

	Онгон эрээн шилүүс

	Овтой тэнэмэл зээх

	Онцгой үстэй харх

	Цаатан тайгын цаа, 

	Цалгих мөрний минж, 

	Цайвар үстэй суусар, 

	Цахилж гүйдэг илбэнх 

	Анхилуун заартай хүдэр, 

	Алаглаж харагдах солонго, 

	Араатан чононоос эхлээд 

	Ангийн баялаг элбэгтэй.

	 

	* * *

	 

	Газар тэнгэрийн уулзвар 

	Гагнаастай юм шиг нийлсэн 

	Ганга агийн үнэртэй 

	Ганган ногоон хөндийнүүд, 

	Алдар цуутай гуулин

	Арвай Хээрийн талууд

	Дайн Таваг Мэнэнгийн

	Дардан цэлгэр бэлчээрт

	Хургаж элэглэх бозлог

	Хулгар чихт тарвага 

	Хурдан хөлт зээр 

	Хундан улаан үнэг 

	Үүрээр гөрөөлдөг хярс 

	Үдшээр гүйдэг мануул, 

	Өмхий хочтой хүрнэ

	Үсэрч наалддаг дорго 

	Түмэн хөлийн гөрөөс

	Түүгээр үүгээр сүлжин 

	Түүнийг агнаж ирсэн 

	Түүх домгоор баян.

	 

	* * *

	 

	Байгалийн догшин ааштай 

	Барс шаргал говиуд

	Бараа харах алсад

	Баралзаж байдаг зэрэглээт 

	Эртний Цэнхэр Номин, 

	Элст Нарийн хөх 

	Заг, Сүүж, Борзон 

	Сүүмэлзэн харагдах галбын 

	Сүрлэг хатуу говиудаар 

	Сүлжиж зорчиж явахад 

	Сүн далайн ёроол агсан 

	Өнө эртний баялагтай 

	Үлэг гүрвэлийн яс 

	Үлдэж мөнхөрсөн нутаг, 

	Үзмэр болон жигдэрсэн 

	Заг сухайн дундуур 

	Үлгэр болон хэлэлцэгдсэн 

	Хүн гөрөөсний мөртэй 

	Үеийн үедээ идээшсэн 

	Хулан тахийн сүрэгтэй 

	Харвах сум шиг хатирдаг 

	Хамар томт бөхөнтэй, 

	Харсан бүхэн хачирхдаг 

	Хавтгай нэрт тэмээтэй.

	 

	* * *

	 

	Мөнгөн цагаан Алтайн 

	Алдарт Таван Богд,

	Мөнх хайрхан уул, 

	Аж Богдын нуруу, 

	Хол газраас сүүмэлзэх 

	Атас Чингэсийн нуруу, 

	Говь Гурван сайхан, 

	Арц Гурван Богд,

	Сэгс Цагаан Богд 

	Сэрүүн Цагаан Шал, 

	Хачиг, Хөрх уулсын 

	Хар тарлан чулуунд 

	Аргамаг морин улдтал 

	Агнаж сонирхож явахад 

	Агуй хадны баавгайтай 

	Алаг цоохор ирвэстэй, 

	Хаданд дүүлдэг янгиртай, 

	Ханхар эвэрт аргальтай, 

	Хар сүүлт гөрөөстэй,

	Хавтай сайхан орон бил ээ! 

	 

	Зээ!

	Дуулим Монгол орныхоо 

	Дурыг татсан ангуудыг 

	Дундраан агнаж гүйцэмгүй 

	Дугаарлаж тоолж чадамгүй 

	Арвин баяныг бахдахад 

	Үгийн сан хотоймоор 

	Анчин эрсийг магтахад 

	Үгсийн сан хонхоймоор!

	Эрт дээр үеэс

	Эвхрэх нумаа агсаж, 

	Сайн морьдоо сойж 

	Сааль зангаа тавьж 

	Ав хоморгоо хийсэн 

	Арвин баян түүхтэй 

	Манхан тэнгэрээ дурдаж 

	Магтаж унших ерөөлтэй! 

	Урьхан намрын салхинд 

	Уулын модон найгаж, 

	Улиас хусны навчис 

	Улаарч шаргалтаад ирэхэд 

	Хүглэгэр хангайд тунасан

	Хүйтэн манан дунд 

	Хүчит бугын урамдалт 

	Хүнгэнэж дуурьсах үеэр 

	Анчин хүний сэтгэл 

	Айл гэрт тогтохгүй 

	Хур дэл нь унжсан 

	Хурд чадал нь тэнцсэн 

	Хумбан туурт мориндоо 

	Хударга хөмөлдрөг тохируулж 

	Урт сайхан ганзагатай 

	Уужим суудалт эмээлдээ 

	Дүүрэн хийсэн юмтай 

	Дүүжин богцоо тохож, 

	Хурдан буугаа мөрөвчлөн 

	Хошуут сумаа дайзалж 

	Хуйт хутгаа хавчуулан 

	Хурц сүхээ ганзагалж 

	Уул давуулж үнэртдэг 

	Ус гатлуулж мөрддөг 

	Унхиалж чагнан илрүүлдэг 

	Удамт тайган нохойтойгоо 

	Гэрээ орхиж аялах нь 

	Гэсэр мэргэний дүртэй,

	Гэтэн өнгийж намнах нь

	Гэнэт дайрах шилүүс шиг,

	Аварга хүчтэй араатныг

	Ангайх зуур нь намнаж,

	Адтай хурдан гөрөөсийг

	Харайх зуур нь унагаж 

	Ганзага нийлсэн нөхөдтэй 

	Гал отгоо нэгтгэж 

	Гарцаагүй хэрэгтэй ангаа 

	Ганц сумаар унагаж 

	Хээрийн замдаа нийлж

	Хэдүүл хамтран явах нь 

	Хэзээний монгол анчдын 

	Хэвшиж ирсэн ёсон, 

	Будран хаялах цас 

	Буурал сарьдгийг дарж 

	Бургих шуурга тавьж 

	Булаг усан битүүрч 

	Дүн өвлийн хүйтэн 

	Дүнсийж цайран байхад, 

	Мөнгөн цантай моддын 

	Мөчир хуга хөлдөхөд 

	Анчин эрчүүл мордож 

	Аглаг хөвчийг цочоож 

	Араатан гөрөөс мөрдөж 

	Амрах завгүй мацна. 

	Шөнийн нөөлгөн галд 

	Шөлгөн6 гөрөөс хагсрааж 

	Шилмүүс мөчрөн дэвсгэрт 

	Шөнөжин хажуулж амарна. 

	«Эр хүний жаргал 

	Эзгүй хээр» гэлцдэг 

	Эрэмгий зоригт анчдын 

	Эртнээс гаргасан үгтэй 

	Шагайж оносон нэг нь 

	Шагнал зүлдээ авдаг 

	Сайхан заншил байдаг. 

	Хангайн олзыг ганзагалж 

	Харьж ирэх анчдыг 

	Хавийн олноороо угтаж 

	Хайр хишгийг хуваана. 

	Аюулт бэрх уулсаар 

	Авлаж явсны ачаар

	Ангийн тарган махыг 

	Айл саахалтдаа тараанам 

	Зуны нарнаас зугтаагүй 

	Зудын хүйтнээс халшраагүй 

	Зуу зуун анчдын минь

	Суу алдар нь бадраг!

	Эх сайхан орны минь 

	Эдийн засагт тустай 

	Удамт ангийн орлого нь 

	Улам улмаар ихсэг!

	Аагим залуу цагаасаа 

	Аглаг цөлөөр тэнэсэн

	Анчин буурлын чинь ерөөл 

	Айл бүхэнд хүрэг!

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 9685 00 (доллар) Tsogt okhin Tenger san

	Qpay-гээр бол (линк)

